
МУҚАДДИМА 

 

Мубрамии мавзӯи таҳқиқ. Дар низоми васоити ахбори омма бо вуҷуди 

пешрафти чашмгири журналистикаи интернетӣ шабакаҳои телевизионӣ як манбаи 

муҳим ва дастрас барои шаҳрвандон боқӣ мемонанд. Аз ин рӯ, омӯзишу 

пажӯҳиши шохаҳои гуногуни он дар шароити кунунӣ зарур дониста мешавад. 

Нақши ВАО, хосса телевизион дар таҳкими пояҳои давлат, рушди бахшҳои 

гуногуни ҷомеа, ташаккули афкори омма, таҳлилу баррасии мушкилоти ҷомеа, 

инъикоси васеи дастовардҳои сохтору мақомот ва сокинони мамлакат назаррас 

аст. Омӯзиши илмии ин мавзуъ ва пешниҳоди хулосаҳои зарурӣ барои 

беҳгардонии фаъолият заминаи мусоид фароҳам меорад. 

Телевизион қисми ҷудонопазири ҳаёти мо ё институти ҳаёти иҷтимоӣ аст. 

Кишвари мо давлати иҷтимоӣ эълон гардида, уҳдадор шудааст, ки барои ҳар як 

инсон шароити зиндагии арзанда ва инкишофи озодонаро фароҳам оварад. Дар 

асоси принсипи иҷтимоӣ будани давлат муносибати нави шаҳрванд ва давлат ба 

миён омадааст, ки ҳадафи он зина ба зина баланд бардоштани сатҳи зиндагии 

аҳолии кишвар мебошад. Зимнан, дар ин масъала бояд аз хизмати мондагори 

Асосгузори сулҳу ваҳдати миллӣ - Пешвои миллат, Президенти Ҷумҳурии 

Тоҷикистон муҳтарам Эмомалӣ Раҳмон махсус ёдовар шавем.  

Ҳалли тадриҷии масъалаҳои ҳаёти иҷтимоии кишвар яке аз самтҳои 

афзалиятноки сиёсати дохилии давлат аст. Дар ин замина, ҷиҳати инъикоси 

саривақтӣ ва таъсирноки ин ҳадаф телевизион нақши бағоят муҳим дорад. 

Кор дар телевизион дар қиёс бо дигар расонаҳо хусусияти дастаҷамъӣ ё худ 

коллективӣ дорад. Телевизион на танҳо идораи эҷодӣ, балки фаъолияти техникӣ 

низ аст. Чунин омил замина гаштааст, ки бештар корҳои пажӯҳишӣ дақиқан ба як 

бахши фаъолияти телевизион марбут шаванд. 

Репортаж яке аз жанрҳои асосии журналистикаи телевизион маҳсуб 

мешавад. Метавон гуфт, ки таърихи журналистикаи телевизион раванди ташаккул, 

инкишоф ва шаклгирии репортаж аст. 

Дар аксарияти шабакаҳои телевизионии ҷаҳон барномаи асосие, ки дар 

вақту соати муайян, бо фарогирии мавзӯҳои гуногун омода ва пахш мегардад, 

ахбор аст. Барномаи «Ахбор»-и телевизиони «Тоҷикистон» зиёда аз 60 сол 

мешавад, ки дар вақти муайян - соати 20:30 пешниҳод мегардад. Барномаи 

«Навид»-и телевизиони «Сафина» аз замони таъсисёбӣ то ҳол соати 20:00 пахш 

мегардад. Дар дигар шабакаҳои телевизионӣ низ чунин меъёр хос аст.  

Телевизионҳои Тоҷикистон бо назардошти имконияти мавҷуда бинандаро 

бо иттилооту маълумот таъмин менамоянд, вале ҳанӯз дар самти стандарти навор, 

гуногунрангии он, тарзи омодасозии ахбор ва риояи талаботи жанрҳо ҳамчун 

омили ҷолибияти барнома камбудиҳо ба назар мерасад. 

Риояи талаботи жанрӣ ва корбурди нишондоди он барои хабарнигорон 

муҳим аст, ки мутаассифона дар, шароити феълӣ ба таври амиқ он ба назар 

гирифта намешавад.  

Таҳқиқи як жанр дар телевизион ва дар заминаи он муайян намудани 

мушкилоту дастоварди рӯзноманигорон боис мегардад, ки дар оянда, бо 

истифодаи тавсияҳои ироашуда, кори ин бахш вусъат бахшида шавад. Репортаж 

дар низоми барномаҳои иттилоотии шабакаҳои телевизионӣ маъмултарин жанр 

маҳсуб ёфта, пажӯҳиши амиқи он ба таври ҷудогона сурат нагирифтааст.  

Таҳқиқ маълум намуд, ки ҳангоми омода намудани репортажҳои 

телевизионӣ хабарнигорон ба камбудиҳои зиёд роҳ медиҳанд ва он барои дар 

сатҳи хуб омода нашудани нашрҳои хабарӣ замина мегузорад. Дар интихоби 

мавзуъ, роҳу усулҳои пешниҳоди матлаб, шакли сабт ва тартиби воқеаву 

рӯйдодҳо, танзим ва сари вақт расонидани репортажҳо, истифодаи жанрҳои 

гуногун ва амсоли ин хабарнигорон ба навоварии эҷодӣ ва фаъолмандии бештару 

касбияти баланд ниёз доранд. 

Дар диссертатсия талош шудааст, ки истифодаи жанри репортажро дар 

идораҳои ахбори ду телевизион – Муассисаи давлатии «Ҷаҳоннамо» ва Муассисаи 

давлатии «Телевизиони Душанбе» бо мисолҳои мушаххас нишон дода, барои 

ислоҳи норасоиҳои ҷойдошта пешниҳодҳо ироа гарданд.  

Дар ин ду шабакаи телевизионӣ пешравӣ ва касбияти хоссаи хабарнигорон 

ҳангоми омода намудани барномаҳои хабарӣ низ мавриди таваҷҷуҳ қарор 

гирифтааст. Ин ва дигар омилҳо аз мубрам будани мавзӯи таҳқиқ дарак медиҳанд. 

Дараҷаи таҳқиқи мавзуъ. Мавзӯи таҳқиқ дар илми журналистикаи тоҷик 

нисбатан нав мебошад. Доир ба баррасии мавқеи гузориш дар барномаҳои 

иттилоотӣ пажӯҳиши илмии диссертатсионӣ ба вуҷуд наомада бошад ҳам, табиати 

жанр дар китобу воситаҳои таълимӣ мушаххас гардидааст. 

Дар кори диссертатсионӣ ба адабиёти зиёди илмиву таълимӣ ва санадҳои 

ҳуқуқию меъёрии соҳаи журналистикаи телевизион такя карда шуд. 

Адабиёти мавҷударо метавон ба 5 гурӯҳ тақсим намуд: санадҳои меъёриву 

ҳуқуқии соҳаи телевизион ва радиошунавонӣ дар Тоҷикистон; дуюм – адабиёти 

марбут ба соҳа; сеюм – корҳои илмию таҳқиқотии муҳаққиқони соҳаи телевизион; 

чаҳорум – адабиёти марбут ба матбуоти даврӣ ва жанрҳои журналистикаи 

телевизион ва панҷум – манбаъ ва сарчашмаҳои иловагӣ. 

Яке аз васоити муҳим дар мавзӯи таҳқиқ китоби муҳаққиқон Асадулло 

Саъдуллоев ва Маҳмудхон Шоев мебошад. Муаллифон дар китоби «Асосҳои 

журналистикаи телевизион» дар ду бахш (2005, 2010) вазифа ва уҳдадориҳои 

журналисти телевизионро баррасӣ намуда, се гурӯҳи жанрҳоро дар шароити 

шабакаҳои телевизионӣ нишон додаанд. Дар китоб оид ба ҷанбаи амалии 

журналистикаи телевизион, асосҳои сохтани сенария, суханварӣ дар навор ва паси 

кадр маълумот дода шудааст. Ба таъкиди муаллифон «ҳаракат, тағйири ҷою 

макони объект ва қаҳрамон хоси телевизион асту ин хосият аз ҳама бештар дар 

жанри репортаж ба мушоҳида мерасад» [102, с.58].  

Дар китоби профессор Иброҳим Усмонов «Жанрҳои публитсистика» (2009) 

дар баробари шарҳи моҳияту вазифа ва ҳадафи жанрҳо, умумият ва фарқи жанрҳо 

бо далелҳои мушаххас нишон дода шудааст. Муаллиф ба он назар аст, ки «дар 

барномаҳои иттилоотии телевизион аксари навиштаҳо дар қолаби ҳамин жанранд» 

[119, с. 33].  

Муаллифи воситаи таълимии «Жанрҳои ахбории матбуот» Абдусаттор 

Нуралиев менависад: «дар солҳои охир вобаста ба авзои замон жанрҳои ахборӣ 

хеле фаъол гашта, ба мақоми аввал баромадаанд» [87, с. 13].  

Дар китоби дарсии профессор Мурод Муродӣ «Асосҳои эҷоди журналистӣ» 

(2014) жанрҳои журналистика гурӯҳбандӣ шуда, ҳар кадом дар алоҳидагӣ тасниф 

гардидаанд. Муаллиф бо истифодаи таърифи олимони дигар вижагиҳои жанри 

репортажро дар 8 банд шарҳ дода, репортажи телевизиониро «аз се ҷузъи асосӣ: 

стенд-ап, иттилооти иловагӣ ва синхронҳо» [71, с.116] иборат донистааст.  

Доир ба жанрҳои публитсиситика муҳаққиқон Зулфиддин Муъминҷонов ва 

Ҷумъа Қуддус низ дастурҳои таълимӣ навиштаанд. Аз ҷумла, Зулфиддин 

Муъминҷонов дар воситаҳои таълимии «Жанрҳои хабарии журналистикаи 

телевизион» (2011), «Жанрҳои публитсистикаи бадеии телевизион» (2013) ва 

«Махсусияти жанрҳои иттилоотию таҳлилии телевизион» (2015) доир ба 

истифодаи жанрҳо дар шабакаҳои телевизионӣ маълумот дода, ҷо-ҷо риоя 

нашудани муқаррароти жанрро аз ҷониби хабарнигорон бо мисолҳо нишон 

додааст. Дар дастури таълимии Ҷумъа Қуддус «Асосҳои журналистикаи 

телевизион» (2008) бештар хусусиятҳои умумии жанрҳои телевизионӣ шарҳ дода 

мешаванд. 

Вобаста ба мавзӯи таҳқиқ дар китобҳои Асадулло Саъдуллоев ва Сангин 

Гулов «Жанрҳои журналистикаи радио» (2005), Ҷовид Муқим «Мусоҳиба ва 

техникаи истифодаи он» (2013) ва Аъзамҷон Азимов «Маҳорати журналистии 

таҳлилгари телевизион» (2013) маълумоти васеъ оварда шудааст.  

Як самти кори диссертатсионӣ омӯзиши хусусиятҳои эволютсионии техника 

ва технологияҳои телевизионии ватанӣ мебошад. Вобаста ба ин самт адабиёти 

хосса китоби А. Саъдуллоев ва Н. Солеҳов «Техника ва технологияи ВАО» (2009) 

мебошад, ки дар он роҷеъ ба имкониятҳои техникии телевизион маълумоти 

муфассал ҷой дорад. Муаллифон перомуни хусусият ва талаботи жанрҳои 

хабариву таҳлилӣ маълумот дода, атрофи техникаву технологияи ВАО-и 

электронӣ андешаронӣ намудаанд. Аз ин китоб дар бораи намудҳои танзими 

телевизиониву радиоӣ, пахши мустақим, таърихи ташкилёбӣ ва номгӯи воситаҳои 

техникӣ дар радиову телевизиони мамлакат маълумоти нисбатан муассиреро 

метавон пайдо намуд. 

Дар монографияи муҳаққиқ Барно Соҳибова «Информация и ее обозрение 

как фактор развития современного таджикского телевидения (на примере Первого 

канала телевидения Таджикистана и информационного канала «Джахоннамо») 

сохтори жанри репортаж ва муҳтавои барномаҳои иттилоотии телевизион баррасӣ 

шудааст.  

Ҳангоми таълифи диссертатсия аз диссертатсияҳои олимони ватанию 

хориҷӣ Азимов А., Муродӣ М., Абдуллозода М., Муллоев Ш., Саъдуллоев Ҷ., 

Саидмуроди Х., Салихов Н., Абдураҳимов Б., Абдуҷалилов Ф., Сафарзода М., 

Эшматов З., Ҷамолов И., Алкова И., Ғоибназарова Т., Давлатов Р., Зардова О., 

Сафаров Х., Сохибова Б., Маннонова М., Бузинова А., Герасимова С., Гострова Е., 

Мостепанова Ю., Попова С., Шилова В. А., Ширяева Т. ва дигарон истифода 

шудааст. 

Муҳаққиқи рус Гаврилов К. дар дастури «Как делать сюжет новостей и стать 

медиатворцом» имкониятҳои техникии телевизионро нишон додааст. Муҳтавои ин 

дастур ба тасвир, танзим ва сохтори техникии телевизион равона мешавад. 

Муаллиф таъкид мекунад, ки зимни таҳияи сюжети ахборӣ тамошобин ба 

ҳодисаву воқеаи рухдода хоҳ нохоҳ бовар менамояд. Аммо агар хабарнигор аз 

ҷойи ҳодиса стенд-ап (сухани журналист дар кадр) пешниҳод кунад, эътимоди 

тамошобинро нисбат ба иттилои пахшгардида зиёдтар менамояд. 

Ҳамин тариқ, таҳқиқ ва омӯзиши адабиёт ва сарчашмаҳои илмӣ собит 

месозанд, ки мавзӯи мазкур дар илми журналистикаи тоҷик нав буда, доир ба он 

то имрӯз таҳқиқи илмӣ анҷом дода нашудааст. 

Робитаи таҳқиқ бо барномаҳо ва мавзуъҳои илмӣ. Мавзӯи диссертатсия 

ба барномаҳои таълимӣ ва илмии самтҳои рӯзноманигорӣ ва ҷомеашиносӣ 

бевосита алоқамандии амиқ дорад. Инчунин, масъалаи баррасишаванда як ҷузъи 

корҳои илмӣ-таҳқиқотии кафедраи журналистикаи телевизион ва радиошунавонии 

факултети журналистикаи телевизион ва радиои Донишкадаи давлатии фарҳанг ва 

санъати Тоҷикистон ба номи Мирзо Турсунзода маҳсуб меёбад. 

ТАВСИФИ УМУМИИ ТАҲҚИҚ 

Мақсади таҳқиқ муайян намудани вижагиҳои жанрии барномаҳои 

иттилоотии ду шабакаи телевизионӣ - Муассисаи давлатии «Ҷаҳоннамо» ва 

Муассисаи давлатии «Телевизиони Душанбе» дар заминаи жанри репортаж аст. 

Омӯзиши ҳамаҷонибаи жанрҳо барои зуҳури журналистикаи касбӣ замина 

гузошта, ба баланд гардидани нуфузи журналист, таъсирбахшии сухан ва 

эътимоднокии фаъолияти журналист саҳм мегузоранд. Таҳқиқ ва таҳлили навъҳои 

репортаж дар телевизион, моҳият ва хусусияти онҳо, тавофут ва инкишофи ин 

жанр аз мақсадҳои дигари кори диссертатсионӣ мебошад. 

Вазифаҳои таҳқиқ. Барои ноил гардидан ба мақсади ишорашуда ҳалли 

вазифаҳои зерин зарур дониста мешавад: 

- муайян сохтани мавқеи репортаж дар низоми жанрҳои журналистӣ ва иртиботи 

репортажи телевизионӣ бо дигар жанрҳои журналистика; 

- омӯзиши ҷанбаҳои назариявии репортаж ҳамчун жанри маъмули 

журналистикаи телевизион; 

- баррасии омилҳои шаклдиҳандаи репортажи телевизионӣ дар низоми кори 

телевизион; 

- таҳқиқи заминаҳои иваз шудани алгоритми ҷамъоварӣ ва пахши иттилоот дар 

заминаи технологияи рақамӣ; 

- таҳлили сохторӣ ва мундариҷавии қолабҳои ахбори шабакаҳои телевизионӣ; 

- мушаххас сохтани ҳамгироии репортажи телевизионӣ бо дигар жанрҳои 

телевизион; 

- таҳқиқи репортажҳои рӯйдодӣ-хабарии телевизиони «Ҷаҳоннамо»; 

- муайян намудани ҳусну қубҳи репортажҳои мавзӯӣ-таҳлилии «Телевизиони 

«Душанбе». 

Объекти таҳқиқ – репортажҳои барномаҳои иттилоотии Муассисаи 

давлатии «Ҷаҳоннамо» ва Муассисаи давлатии «Телевизиони Душанбе». 

Предмети таҳқиқ – имкониятҳои жанрӣ ва истифодаи онҳо дар таҳияи 

барномаҳои иттилоотии шабакаҳои телевизионӣ, муайян намудани вижагиҳои 

мавзуӣ, жанрӣ ва унсурҳои ҷолибсоз дар репортажҳои телевизионӣ. 

Марҳилаи таҳқиқ солҳои 2008-2022-ро фаро мегирад. 

Асосҳои назарии таҳқиқ. Дар кори диссертатсионӣ ба таълифоти назарии 

донишмандони русу тоҷик бо шумули Рагулина Ю.В., Муратов С.А., Ножин Е.А., 

Вартанова Е.В., Вырковский А.В., Саъдуллоев А., Нуралиев А., Усмонов И.К., 

Имомзода М.С., Азимов А.Х., Муродӣ М.Б., Муқимов М.А., Абдуллозода М.А., 

Солеҳов Н.Н., Саъдуллоев Ҷ.М., Муллоев Ш.Б., Муъминҷонов З., Ҷӯраева М.Р., 

Қутбиддинов А.Ҳ., Бобоҷонониён Р.М., Мухторӣ Қ., Бозорзода Н., Умарова Г., 

Ҳамидиён И.И. ва дигарон такя шудааст. 

Асосҳои методологии таҳқиқ. Диссертатсия дар асоси методҳои омӯзишӣ, 

таҳлилӣ ва муқоисавӣ таълиф гардидааст. Ҳамзамон, тавассути муқоиса умумият 

ва тафовути барномаҳои иттилоотии телевизионҳои «Ҷаҳоннамо» ва «Душанбе» 

муайян шуда, методи таърихии таҳқиқ, равишҳои таҳлили компонентӣ ва оморӣ 

истифода гардидаанд. 

Сарчашмаҳои таҳқиқ барномаҳои иттилоотии «Хабар» ва «Вақт»-и 

телевизионҳои «Ҷаҳоннамо» ва «Душанбе» маҳсуб меёбад. Дар рафти таълифи 

диссертатсия аз хазинаи телевизионҳо низ истифода шудааст. Муаллиф бо 

директорони собиқ ва имрӯзаи телевизиони «Ҷаҳоннамо» Абдумаҷид Ҳакимзода 

(14 июли соли 2021) ва Садриддин Шамсиддинзода (22 августи соли 2021), 

сармуҳаррирони вақти идораи иттилоотии телевизион Ниёзбек Қаландаров (15 

июни соли 2020), собиқ муовини директор оид ба корҳои техникии «Телевизиони 

Душанбе» Орзу Назаров (17 июли соли 2021), собиқ муовини директор ва 

сармуҳаррири «Телевизиони Душанбе» Зулфиддин Муъминҷонов (24 августи 

соли 2021), сармуҳаррирони собиқи идораи барномаҳои иттилоотии телевизион 

Исматулло Нуров (17 августи соли 2021), Парвиз Аминов (10 июни соли 2021), 

Қандил Мардонов (15 январи соли 2022) ва муовини директор оид ба корҳои 

техникии «Телевизиони Душанбе» Некрӯз Бобоев (18 марти соли 2022) суҳбатҳои 

тахассусӣ анҷом додааст. 

Навгонии илмии таҳқиқ. Бори аввал ба таври фарогир репортажи 

телевизионӣ мавриди таҳқиқ қарор гирифта, мавқеи он дар журналистикаи 

телевизиони ватанӣ муайян гардидааст. Дар ин замина, аҳаммияти ин жанр дар 

низоми хабаррасонии фаъолияти рӯзноманигорӣ таҳқиқ гардида, роҳҳои беҳтар 

намудани истифодаи он ба миён гузошта шуд. 

Нақши техника ва технологияҳои телевизионӣ барои таҳияи барномаҳои 

хабарӣ бо мисолҳои мушаххас баррасӣ гардида, марҳалаҳои рушди техникии 

Муассисаи давлатии «Ҷаҳоннамо» ва Муассисаи давлатии «Телевизиони 

Душанбе» таҳқиқ шудааст. Дар диссертатсия таҳлили сохторию мундариҷавии 

барномаҳои иттилоотии шабакаҳои номбурда сурат мегирад. Марҳалаҳои 

шаклгирандаи истеҳсоли барномаҳои хабарӣ дар шароити афзудани таваҷҷуҳи 

аудитория ба васоити электронии ахбор ҳам таҳлил гардидааст. 

Нуктаҳои асосии ба ҳимоя пешниҳодшаванда:  

1. Аксарияти унсурҳои пахши иттилоотӣ бори аввал пеш аз пайдоиши 

технологияҳои муосири мухобиротӣ ба тамошобин пешниҳод гардидааст. 



 11 

Дастовард ва рушди соҳаҳои хоҷагии халқ дар шароити муосир дар шакли нави 

репортажҳои телевизионӣ пешниҳод ва таблиғ мешаванд.  

2. Мазмун ва мундариҷаи қолабҳои хабарии телевизионҳои «Ҷаҳоннамо» ва 

«Душанбе» тағйироти назаррасро дар интишори иттилоот сипарӣ намуданд. Ин 

дигаргуниҳо ба унсурҳои барномасозӣ ва муҳтавои репортажҳои телевизионӣ 

таъсир гузошта, имкониятҳои жанрӣ ва истифодаи унсурҳои жанрҳои дигари 

хабарӣ дар таҳияи репортаж ба мушоҳида мерасад. 

3. Идораҳои иттилоотии телевизион принсипҳо ва усулҳои анъанавии истеҳсоли 

мундариҷаи ахборро бо назардошти равандҳои таъсири мутақобилаи 

телевизион ва ВАО ҳамоҳанг месозанд. Дар рушди телевизион шакливазкунии 

эфири иттилоотӣ, ҳамгироии унсурҳои ВАО-и электронӣ, истеҳсоли маводи 

визуалӣ ва эҷодӣ форматҳои нав мебошанд. Омӯзиш ва хулосабарорӣ дар самти 

малакаву маҳорати хабарнигорон вобаста ба таҳия ва пешниҳоди барномаҳои 

иттилоотии «Хабар» ва «Вақт» ба ин раванд мисол шуда метавонанд. 

4. Омода кардани кадрҳо ба дониш ва малакаи касбии мутахассисон, талаботи 

муосир ва сифати мундариҷавии ахбор вобаста аст. Яке аз тамоюлҳои асосии 

таълим дар ин раванд бо донишҳои муосир муҷаҳҳаз намудани кормандони 

идораи барномаҳои иттилоотӣ дониста мешавад. Истифодаи навъҳои 

репортажи телевизионӣ дар телевизионҳои «Ҷаҳоннамо» ва «Душанбе» ба 

мушоҳида мерасад. 

5. Технологияҳои нави рақамӣ имкон доданд, ки равишҳои муосири эҷодӣ дар 

истеҳсоли мундариҷаи ахбор таҳия гардад. Рушди технологияҳои иттилоотӣ ба 

низоми ҷамъоварӣ ва пахши иттилоот ва дар маҷмуъ, ба сохтори ВАО таъсири 

назаррас расонид. Истифода аз техника ва технологияи замонавӣ дар 

«Телевизиони Душанбе» ин назарияро собит менамояд. Таҳаввулоти техникӣ 

ба телевизиони «Ҷаҳоннамо» низ таъсири амиқ гузоштааст.  

6. Истифодаи таҷрибаи пахши мустақим аз ҷойи ҳодиса ба воситаи дастгоҳҳои 

муосири техникӣ барои афзоиши нуфузи телевизион ва касбияти 

рӯзноманигорони идораи барномаҳои иттилоотӣ мусоидат менамояд. 

Аҳаммияти назарӣ ва амалии таҳқиқ. Натиҷаи таҳқиқ ва хулосаҳои 

пешниҳодшуда донишҳои назариявиро дар шинохти жанрҳои телевизион, бахусус 

репортаж афзуда, метавонанд дар таҳқиқҳои минбаъда истифода гарданд. 

Муҳтавои кори диссертатсионӣ бахусус дар таҳқиқи репортаж ҳамчун жанри 

хосаи телевизионӣ замина фароҳам меорад. Диссертатсия дар шинохти репортажи 

телевизионӣ манбаи нави илмӣ буда, дар шароити Тоҷикистон объекти нави 

таҳқиқи илмӣ маҳсуб меёбад. Кори диссертатсиониро метавон барои таълифи 

рисолаҳои илмӣ ҳамчун сарчашма истифода намуд. Натиҷаҳои таҳқиқ барои 

такмили шинохти жанри репортаж дар телевизион, татбиқи ҳадафҳои идораи 

иттилоотӣ, ташкили курсу семинарҳо ва таҳияи китобҳои дарсӣ мусоидат 

мекунад. 

Аҳаммияти амалии таҳқиқ дар он зоҳир мегардад, ки бори нахуст масъалаи 

интихоби мавзуъ, омода намудани матни журналистӣ, ҳамкории наворбардор бо 

хабарнигор, истифодаи унсурҳои жанрсоз дар ҷолибияти маводи телевизионӣ, 

танзими навор бо истифодаи барномаҳои муосири компютерӣ ва дигар масъалаҳо 

таҳқиқ шудааст. Маводи кори диссертатсиониро барои таълими репортажи 

телевизионӣ дар мактабҳои олӣ, низоми такмили ихтисоси кормандони соҳаи 

телевизион, ташкили курсу семинарҳо дар факултаю шуъбаҳои рӯзноманигорӣ ва 

таҳияи китобҳои дарсӣ истифода бурдан мумкин аст. 

Дараҷаи эътимоднокии натиҷаҳо. Натиҷаҳои таҳқиқ эътимодбахш буда, аз 

тарафи муаллиф бевосита дар марҳалаҳои гуногун коркард, тасвиб ва баррасӣ 

шудаанд. Муаллифи диссертатсия тӯли 10 сол дар «Телевизиони Душанбе» 

фаъолият намуда, масъаларо ҳам аз лиҳози илмӣ ва ҳам амалӣ ба риштаи таҳқиқ 

кашидааст. 

Мутобиқати мавзӯи диссертатсия ба шиносномаи ихтисоси илмӣ. Кори 

диссертатсионӣ дар мавзӯи «Таҳаввули жанри репортаж дар телевизион (дар 

мисоли ТВ «Ҷаҳоннамо» ва ТВ «Душанбе»)» барои дарёфти дараҷаи илмии 

номзади илми филология бо шиносномаи ихтисоси илмии 10.01.10 – 

Рӯзноманигорӣ мувофиқат менамояд. 

Саҳми шахсии довталаби дараҷаи илмӣ дар таҳқиқ. Диссертант дар 

таҳқиқи мавзуъ, дараҷа ва робитаи таҳқиқ бо барномаҳо ва мавзуъҳои илмӣ, 

мақсади таҳқиқ, вазифа, объект, фарзия, марҳала, макон ва давраи таҳқиқ, асосҳои 

назариявию методологӣ ва навгонии илмӣ саҳми худро гузоштааст. Масъалаҳои 

асосии таҳқиқ бо машварати роҳбари илмӣ тарҳрезӣ гардида, ҷустуҷӯ ва 

натиҷагириҳои илмии унвонҷӯ дар диссертатсия, мақолаҳои илмӣ, маърӯза дар 

конференсияҳои ҷумҳуриявӣ ва донишгоҳӣ инъикос ёфтаанд. 

Тасвиби амалии натиҷаҳои таҳқиқ. Мундариҷа ва қисматҳои асосии 

диссертатсия дар конференсияҳои илмию амалии зерин дар шакли маърӯзаҳо баён 

шудаанд: конфронси байналмилалии илмӣ-амалии «Журналистикаи минтақавии 

муосир: талаботу тамоюли нав ва таҷрибаи рушд» (Хуҷанд, 10 марти соли 2022), 

конфронсҳои ҷумҳуриявии илмию амалӣ ва назариявии «Масъалаҳои тақвияти 

ватандӯстӣ ва ҳифзи арзишҳои миллӣ – омили муҳимми таҳкими давлатдорӣ дар 

шароити ҷаҳонишавӣ» бахшида ба 30-солагии Артиши миллӣ (Душанбе, 20 

феврали 2023), «Таҳсилоти журналистӣ дар Тоҷикистон: вазъият, мушкилот ва 

пешомад» (Душанбе, 18 марти соли 2022), «Пешвои миллат ва рушди 

Тоҷикистони соҳибистиқлол» (Хуҷанд, 14-15 ноябри соли 2021), «Журналистикаи 

минтақавӣ дар шароити рушди технологияи иттилоотӣ ва коммуникатсионӣ» 

бахшида ба 30-солагии Истиқлоли давлатии Тоҷикистон ва Рӯзи матбуоти тоҷик 

(Хуҷанд, 11 марти соли 2021), инчунин дар конфронсҳои анъанавии ҳамасолаи 

апрелии ҳайати устодону кормандони Муассисаи давлатии таълимии 

«Донишкадаи давлатии фарҳанг ва санъати Тоҷикистон ба номи Мирзо 

Турсунзода» ва Донишгоҳи миллии Тоҷикистон (солҳои 2019-2022). 

Диссертатсия дар ҷаласаи кафедраи телевизион ва радиошунавонии 

факултети журналистикаи телевизион ва радиои Муассисаи давлатии таълимии 

«Донишкадаи давлатии фарҳанг ва санъати Тоҷикистон ба номи Мирзо 

Турсунзода» (суратмаҷлиси №4 аз 9 декабри соли 2022) ва ҷаласаи муштараки 

кафедраҳои телевизион ва радиошунавонӣ ва технологияи ВАО-и ДДФСТ ба номи 

Мирзо Турсунзода (суратмаҷлиси №6 аз 10 январи соли 2023) муҳокима ва ба 

ҳимоя пешниҳод шудааст. 

Нашри таълифоти илмӣ дар мавзӯи диссертатсия. Муҳтавои асосии 

диссертатсионӣ дар 7 мақола, аз ҷумла 5 мақола дар маҷаллаҳои илмии 

тақризшавандаи Комиссияи олии аттестатсионии назди Президенти Ҷумҳурии 

Тоҷикистон инъикос ёфтаанд. 

Сохтор ва ҳаҷми диссертатсия. Диссертатсия аз муқаддима, се боб, нуҳ 

фасл, хулоса ва феҳристи адабиёт иборат аст. Матни диссертатсия дар 173 саҳифа 

ҷой шуда, адабиёт 231 номгӯйро фаро мегирад. 

БОБИ I. 

АСОСҲОИ НАЗАРИЯВИИ РЕПОРТАЖ ҲАМЧУН 

ЖАНРИ ЖУРНАЛИСТИКАИ ТЕЛЕВИЗИОНӢ 

 

I. 1. Ташаккул ва инкишофи репортаж ҳамчун жанри журналистика 

Дар илми журналистика яке аз бахшҳои муҳим пажӯҳиши жанр ва 

мушаххасоти он дар низоми васоити ахбори омма мебошад. Новобаста ба он, ки 

дидгоҳу назарҳо ва таърифҳо доир ба жанр ва истифодаи он дар фаъолияти 

рӯзноманигорӣ гуногунанд, вале як нуқта дақиқ аст, ки кори рӯзноманигор асосан 

дар доираи нишондоди жанр сурат мегирад. То куҷо истифода шудану ба талаботи 

жанр ҷавоб додани матолиб мавзӯи баҳсу пажӯҳишҳои илмӣ аст. Дар шабакаҳои 

телевизионӣ серистеъмолтарин жанр репортаж буда, рӯзноманигорон бо истифода 

аз имкониятҳои он матлаб таҳия менамоянд.  

Ҳама гуна жанр хусусиятҳои умумӣ, омили пайдоиш, ташаккул ва инкишоф 

дорад. Жанрҳо бо рушди ҷомеа дигаргун мешаванд ва дар худ унсурҳои навро ҷой 

медиҳанд, ки донистану ба назар гирифтани он барои рӯзноманигорон муҳим аст.  

Дар шароити муосир, ки барномаҳои иттилоотӣ низ хусусияти тарғиботӣ 

пайдо намудаанд, нашри иттилоъ вобаста ба хусусияти расонаҳои хабарӣ 

ҳадафмандона сурат мегирад. Баъзан фактҳои дуюмдараҷа мавқеи худро дигар 

карда, аввалиндараҷа мешаванд ва ё аз ҷониби журналистон маҳз паҳлӯи 

норӯшани воқеаву рӯйдоди баамаломада тавзеҳ меёбад. Расонаҳои иттилоотӣ бо 

мақсади бовар кунонидани омма воқеаи мавҷударо аз паҳлӯи барои соҳибони 

ВАО манфиатдор шарҳ медиҳанд. Чунин талабот барои дигаргун шудани 

унсурҳои жанр низ замина мегузорад ва аз чунин дидгоҳ, баррасӣ намудани 

мушаххасоти жанр муҳим аст.  

Инчунин, ёдоварии фактҳои таърихӣ ва ё оянданигарии журналист ҷиҳати 

самт бахшидан ба афкори омма дар барномаҳои хабарӣ ҷой дошта метавонад. 

Сохтори барномасозӣ дар телевизиони муосир низоми омезиши жанрҳои гуногуни 

журналистикаро ба миён овардааст, ки онро ҳам дар барномаҳои хабарӣ ва ҳам 

таҳлилӣ мушоҳида намудан мумкин аст. Ин ҳолат имконияти жанрҳоро бештар 

намуда, истифодаи васеи онҳоро дар шабакаҳои телевизиони кишвар бармало 

менамояд.  

Имрӯз дастрасии пайвастаи навгонии иқтисодиву сиёсӣ ва иҷтимоиву 

маданӣ қисми таркибии ҳаёти мардумро ташкил медиҳад ва барои журналистони 

телевизион масъулияти дучанд – ҳам сареъбаёнӣ ва ҳам ҷозибанокии тарзи ифода 

пеш омадааст. Аз ин рӯ, бомаҳорат ва диди хосса истифода намудани 

имкониятҳои жанр низ талаботи давру замон буда, омӯзишу пажӯҳиши он ҳам яке 

аз вазифаҳои илми журналистика дониста мешавад.  

Телевизион санъати баландтарини неруи ахлоқист. Ин нукта барномаи 

амали телевизион аст ва корманди телевизион санъаткорест, ки истеъдоди бо дид 

(чашми камера) тасвир кардани ҳақиқат ва зебоиро дорад. Донишманди тоҷик 

И.Усмонов бо назардошти баррасии ин масъала мегӯяд: «Маҳз фаъолияти 

иштироки шадиди телевизион дар умури иҷтимоию сиёсӣ мавқеи рукни чоруми 

ҷомеаро дар зиндагӣ боз ҳам баланд бардошт, зеро масъалае, воқеаи каму беш 

муҳиме мавҷуд нест, ки телевизион ба он дахолат накунад, перомунаш андешаи 

худро изҳор нанамояд» [119, с. 98].  

Телевизион дар ибтидои ихтироаш воситаи техникӣ буд. Вай имкон медод, 

ки инсон чизҳои дар масофаи дур воқеъбуда ва ба чашми инсон нонамоёнро 

бубинад. Гузашта аз ин, дар замони муосир воқеаву ҳодисаҳоро тариқи телевизион 

дар лаҳзаи рӯйдодаш дида метавонем. Ин аз пешрафти техника ва технологияи 

телевизионӣ шаҳода медиҳад.  

Имкониятҳои телевизиони имрӯза ҳудуд надорад. Мо на танҳо табиат ва 

рӯйдодҳои он, балки инсонро дар образ ва берун аз он мебинем. Телевизион бо 

воситаи камера оламро ошкор менамояд. Вай набзи сонияву дақиқаҳоро эҳсос 

намуда, пеши назари бинанда гузарон будани ҳаётро ҷилва медиҳад.  

Муҳимтарин хосияти телевизион ин эффекти иштироки мустақими инсон 

дар ин раванд аст. Яке аз донандагони телевизион ва аввалин муҳаққиқи он 

Владимир Саппак таъкид мекард, ки «табиати телевизион – ин маҳорати мутлақи 

дидану пешкаш кардани ҳақиқат аст». Ба қавли В.Саппак, телевизион дар ифшои 

шахсият, хислати инсон ҳувайдо мегардад. Телевизион, аз рӯи ғоя ва ҳадафҳои 

қаблиаш, қадру манзалати шахсият, озодию аслияти одамро баланд бардошта, 

паҳлӯҳои нав робитаи инсонро бо муҳити васеи иҷтимоӣ боз менамояд. 

Телевизион ба ҷузъи муҳими ҷомеа табдил ёфтааст ва ҳоло қариб шахсеро 

наметавон дарёфт, ки аз телевизион ба ин ё он тарз истифода набарад. Телевизион 

дар тӯли солиёни дароз шакл ва жанрҳои танҳо хоси худашро ба вуҷуд оварда, аз 

созмони махсуси мавод истифода мекунад. Табиист, ки тарзи пахши кулли 

барномаҳо як хел нест. Албатта, тафовут бениҳоят зиёд аст, ҳар як қисмат сохтори 

хоса, қолабҳо, тарзи махсуси сабт дорад, ҳар як жанр маъхази таҳаввул, 

сарчашмаи пайдоиш, унсурҳои вижаи жанрсоз дорад. 

Дар назари аввал шояд баррасии як жанр сода намояд, вале талаботи замон 

аст, ки ҳар бахш дар алоҳидагӣ ва ба таври амиқу дақиқ омӯхта шавад.  

Асосгузори сулҳу ваҳдати миллӣ - Пешвои миллат, Президенти Ҷумҳурии 

Тоҷикистон, муҳтарам Эмомалӣ Раҳмон зимни ифтитоҳи Муассисаи давлатии 

телевизиони «Варзиш», «Синамо» ва «Академияи воситаҳои ахбори омма» 1 

марти соли 2016 таъкид намуда буданд: «барои омода намудани муҳаққиқону 

таҳлилгарони сиёсӣ, мунаққидону коршиносон ва олимоне, ки дар мавзуъҳои 

воситаҳои ахбори омма, бахусус телевизион ва радио рисолаҳои илмӣ ҳимоя 

мекунанд, шароити мусоид фароҳам оварда шудааст».  

То имрӯз доир ба жанрҳо ва таснифоти онҳо муҳаққиқон Асадулло 

Саъдуллоев, Абдусаттор Нуралиев, Иброҳим Усмонов, Аъзамҷон Азимов, Мурод 

Муродӣ, Муҳаммадӣ Муқимов, Ҷамшед Саъдуллоев, Зулфиддин Муъминҷонов ва 

дотсентон Сангин Гулов, Маҳмудхон Шоев, Саъдулло Ҳайдарӣ, Муҳайё Орифова, 

Илҳомҷон Ҳамидиён, Зафар Эшматов, Гавҳар Умарова, Ҷумъа Қуддус, Бахтиёр 

Абдураҳимов, Моҳира Сафарзода, Барно Соҳибова, Фирдавс Абдуҷалилов ва 

дигарон пажӯҳишҳои гуногун анҷом додаанд. 

Функсияи иттилоотии телевизион дар пешниҳоди хабару рӯйдодҳои 

муҳимми ҷомеа танҳо бо жанри хабар маҳдуд намешавад, балки ин истилоҳ 

мафҳуми функсияи иттилоотии телевизионро ифода мекунад. Дар шароити 

муосир телевизиони тоҷик аз мусоҳиба, репортаж, ҳисобот ва навъҳои хабар васеъ 

истифода менамояд. Роҳ ёфтани қолабҳои гуногуни жанрӣ дар телевизион ҷиҳати 

пешниҳоди иттилоъ, аз як тараф, барои ҷолиб гардонидани барномаҳои ахборӣ 

бошад, аз тарафи дигар, вусъат бахшидани тарғибот аст.  

 Дар бахши репортажи телевизионӣ яке аз дастурҳои асосӣ барои 

таълимгирандагони риштаҳои журналистӣ китоби Асадулло Саъдуллоев ва 

Маҳмудхон Шоев бо номи «Асосҳои журналистикаи телевизион» (2010) ба ҳисоб 

меравад. Дар баробари дигар бахшҳои кори телевизион муаллифон ба нишондоди 

жанрҳо низ бештар таваҷҷуҳ намуда, онро барои омӯзиш ва таълим бо 

мушаххасот пешниҳод намудаанд. Китоб соли 2010 бо тағйиру иловаҳо нашр 

шуда, аз 112 саҳифа иборат мебошад ва қисмати асосии он ба жанрҳои 

журналистикаи телевизион марбут аст. Дар мавриди репортажи телевизионӣ низ 

як бахши ин китоб дастури асосӣ мебошад. Адабиёти асосии омӯзишӣ дар 

мавриди репортаж ҳамчун сарчашмаи асосӣ ин китоб ба ҳисоб меравад.  

Пажӯҳишгарони соҳа низ дар мавриди таҳқиқи жанри репортаж бештар бо 

истинод ба ин сарчашма кори худро анҷом медиҳанд. Ба бовари мо репортаж ҳам 

дар гузашта ва ҳам дар имрӯзи фаъолияти телевизион жанри серистеъмол маҳсуб 

меёбад. Ин нуктаро муҳаққиқон Асадулло Саъдулоев ва Маҳмудхон Шоев низ 

ишора намудаанд. «Ҳаракат, тағйири ҷою макони объект ва қаҳрамон хоси 

телевизион асту ин хосият аз ҳама бештар дар жанри репортаж ба мушоҳида 

мерасад. Аз ҳамин сабаб, репортаж жанри аз ҳама маъмултарин, таъсирбахштарин 

ва паҳншудатарини журналистикаи телевизион аст» [102, с. 58].  

Доир ба репортаж муҳаққиқони дигар низ андешаву таърифҳои худро 

пешниҳод намудаанд, аммо онҳо бо инобати хусусиятҳои тасвирии репортаж, ки 

дар телевизион тавассути навор ифода меёбад, дарҷ гардидаанд. Аз ин рӯ, мо 

бештар ба назарияи онҳо таваҷҷуҳ менамоем. Дар адабиёти илмиву таълимӣ 

муаллифон қайд намудаанд, ки мафҳуми репортаж ба маънои имрӯзааш дар асри 

гузашта ба миён омадааст. Вале «ҷузъиёти репортаж ба умқи қарнҳо ғӯтта 

мезанад. Дар «Сафарнома»-и Носири Хусрав нишонаҳои ҳаракати фикри муаллиф 

баръало ба мушоҳида мерасад (умуман, мо, ки кулли жанрҳоро аз журналистикаи 

рус ва хориҷа гирифтаем, баъзан пайдоиш ва ташаккули онҳоро ба ин ё он 

«нобиға»-и хориҷӣ нисбат медиҳем, ҳол он ки аломатҳои тамоми жанрҳоро дар 

осори гаронмояи классиконамон-китоби муқаддаси «Авасто», «Сафарнома»-и 

Носири Хусрав, «Бадоеъ-ул-вақоеъ»-и Зайниддин Маҳмуди Восифӣ, «Наводир-ул-

вақоеъ»-и Аҳмади Дониш ва дигарон дучор меоянд» [102, с. 58]. 

А.Саъдуллоев ва М.Шоев репортажро аз рӯйи тарзи пахш ба ду навъ-

сабтшуда ва мустақим ҷудо намудаанд. Инчунин, репортажи сабтшударо ба 

видеоӣ, киноӣ ва тасвирӣ ҷудо кардаанд. Аз нигоҳи тасвири овоздор репортажро 

ба ду навъи дигар - синхрон (ҷӯр) ва беовоз (гунг) ҷудо менамоянд. «Репортажи 

ҷӯр аз замони ба арсаи вуҷуд омадани камераҳои синхронӣ, яъне аз лаҳзае пайдо 

шуд, ки имкони интиқоли якбораи тасвир ва овоз ба амал омад. Дар чунин 

репортаж садоҳои табиӣ – эффектҳои овозӣ ҳам ба гӯш мерасид. Дар репортажи 

сомит матнро аз паси кадр наттоқ мехонад. Чунин репортаж дар инъикоси 

воқеаҳои расмӣ (давлатӣ, ҳукуматӣ ва ғайра) нақши муҳим дорад» [102, с. 60].  

Аз рӯи технологияи жанрӣ репортаж ба гунаҳои воқеӣ, мавзуӣ ва сохта ҷудо 

мешавад. Ҷойи таъкид аст, ки репортажи воқеиро, асосан мустақиман пахш 

гардидани ҷараёни ҳодисаву рӯйдод муайян менамояд. Дар ин навъи репортаж ва 

саривақту босифат пахш гардидани он дар баробари рӯзноманигор нақши техника 

ва дастгоҳҳои сабту пахш низ муҳим аст.  

Дар репортажи мавзуӣ бо интихоби мавзуъ ва баррасии он журналистон 

мавод омода менамоянд ва ҷолибияти он агар нахуст дар интихоби мавзуъ рабт 

пайдо кунад, дар навбати дигар ба касбияти репортёр марбут мешавад. Таҳлили 

мавзуъ ва баррасии он аз чанд паҳлӯ яке аз талаботи асосии ин навъи репортаж 

аст.  

Дар репортажи сохта баъзе ҳодисаву воқеаҳо махсус омода мешавад. 

«Лаҳзаи онро худи журналист бофта, саҳнаҳояшро ороста, вале алоқадри ҳол, 

табиӣ ва дар муҳити реалӣ татбиқ менамояд. Аммо инро тавре бояд кард, ки 

сохтакорӣ фош нашавад, вагарна обрӯ мерезад» [102, с. 62].  

Таҳқиқ маълум намуд, ки чунин навъи репортаж имрӯз истифода 

намешавад. Маъмулан, чунин репортажро дар шароити ҷангӣ ва амалиёти низомӣ 

барои таъмини амнияти хабарнигор баъди анҷоми он ва сохтани дубораи саҳнаҳо 

омода мекунанд. Дар ҳама гуна фаъолияти ҷамъиятӣ ҷараёни кор тавре ба низом 

дароварда мешавад, ки тағйироту дигаргунӣ ва инкишофи он зина ба зина сурат 

гирад. Дар чунин навъи репортаж ин нукта муҳим аст.  

Дар мавриди репортаж ҳамзамон профессор Мурод Муродӣ низ дар китобу 

воситаҳои таълимӣ таърифҳои муфид додааст. Дар мавриди пайдоиши жанр ӯ дар 

китоби «Асосҳои эҷодии журналист» чунин нигоштааст: «Мафҳуми репортаж 

аввалин маротиба дар миёнаҳои асри 19 дар матбуоти Англия пайдо шудааст... 

Дар охирҳои ҳамин аср репортаж ҳамчун сухани рӯз, сухани роҳбаладу руҳафзои 

иттилоотӣ на танҳо байни рӯзноманигорон, балки миёни адибон маъруф гашта, 

баъдтар дар матбуот ва дигар ВАО мавқеъ пайдо кард, инкишоф ва таҳаввул ёфт» 

[71, с. 113].  

Ин муҳаққиқ вижагиҳои жанрии репортажро дар такя бо асарҳои Иброҳим 

Усмонов, Абдусаттор Нуралиев, Асадулло Саъдуллоев ва Сангин Гулов тақвият 

бахшидааст. Ӯ махсусияти репортажро дар 8 тезиси умумӣ бозгӯ намудааст, ки 

бештар ба инкишоф ва мушаххасоти ин жанр алоқаманд аст: «Дар репортаж 

қабули воқеа пайдарпай сурат гирифта, динамикаи тасвир ба вақту фазо ва макону 

замони муайян алоқаманд аст. Ороиши репортаж дар шакли тасвири ҷузъиёти 

алоҳидаи воқеа, шарҳи муносибат, рафтор ва амали шахсони иштироккунанда 

сурат мегирад [71, с. 115]. 

Барои репортёр дар муқоиса бо хабарнигор ва ё шореҳ муҳим нишон додани 

ҷузъиёти воқеаест, ки дар пеши назар ба вуқӯъ меояд, на натиҷа ва ё паёмади он. 

Албатта, репортёрҳои моҳир дар баробари пешниҳод кардани ҷараёни воқеа 

натиҷаҳои онро низ пешгӯӣ карда метавонанд. Вале масъулият ва вазифаи асосии 

онҳо, маҳз дар пешниҳоди маълумоти дуруст аз рафти воқеаи баамаломада 

мебошад ва маҳорату малакаи репортёрҳо, маҳз дар чунин мавридҳо муайян карда 

мешавад. Барои муайян намудани дараҷаи касбияти репортёрҳо ба чунин нуқтаҳо 

диққат кардан лозим меояд:  

- интихоби қисмати инъикосшавандаи воқеа; 

- интихоб ва ҷобаҷогузории иштирокчиёни воқеа; 

- интихоб ва пешниҳоди далелҳо; 

- интихоб ва тақсимбандии эпизодҳои гуногун ва ҷолиб; 

- ҷудо кардани ҷузъиёти вижа; 

- пешниҳоди таассуроти шахсӣ. 

Ба назар гирифтани чунин талабот дар репортаж аз ҷониби таҳиякунандаи 

он барои ҷолибият ва касбӣ омода гардидани матлаб замина мегузорад.  

Ба назари мо, донистани ин талабот ва риояи дурусти он имрӯз барои ҳамаи 

кормандони идораҳои иттилоотии шабакаҳои телевизионии кишвар зарур аст.  

Таҳлил ва мушоҳидаҳо нишон медиҳанд, ки чунин мушаххасоти жанрӣ аз 

ҷониби хабарнигорон на ҳамеша ба назар гирифта мешавад. Дар мавриди 

хусусиятҳои умумӣ, инкишофи репортаж ва мушаххасоти он муҳаққиқ Мурод 

Муродӣ ба чунин хулоса расидааст: «репортаж қатъи назар аз рангорангии анвоъ 

шакли эҷоди публитсистиест, ки дар он воқеаҳои рӯз ба тарзи ҷолиб ва таъсирнок 

маънидод карда мешаванд. Дар маънидод кардани воқеа хабарнигор вобаста ба 

қобилияту ҳунараш аз тасвирҳои образӣ - бо пардоз нишон додани ҷои воқеа, 

ҳолати ҳодиса, иштироки одамон, кайфияти онҳо, обу ҳаво ва амсоли ин истифода 

мебарад» [71, с. 117].  

Профессор Иброҳим Усмонов бар ин назар аст, ки ин истилоҳ дар 

журналистика, махсусан дар телевизион хеле зиёд истифода мешавад. «Аз ростӣ 

дар барномаҳои иттилоотии телевизион аксари навиштаҳо дар қолаби ҳамин 

жанранд. Зеро онҳо дида мешаванд, онҳо амаланд, онҳо воқеаи муайянро нишон 

медиҳанд ва бинанда шоҳиди воқеа мешавад. Аммо ин жанр бо ҳамин хусусияташ 

дар матбуот низ зиёд паёдо мешавад: репортажи матбуот ҳам дидашаванда, амал 

аст» [119, с. 33].  

Муҳаққиқ дар баррасии мушаххасоти ин жанр ба нигоштаҳои А.Нуралиев, 

М.Муқимов ва М.Барманқулов такя намудааст. Ба андешаи ӯ «бисёре аз 

репортажҳо ҷараёни як воқеаро дар муддати маҳдуде нишон медиҳанд, ки чӣ 

ҳодиса ва чӣ гуна рӯй дод ва ин тасвир ба нақли шоҳидон ва мулоҳизаҳои 

репортёр пурра карда мешавад» [119, с. 33].  

Ба назари мо, китоби Иброҳим Усмонов «Жанрҳои публитсистика» яке аз 

дастурҳои хуби таълимӣ дар мавриди омӯзиш ва таълими жанрҳо, бахусус 

репортаж аст, зеро дар он унсурҳои хоси жанр бо мисолҳо нишон дода шудааст.  

И.Усмонов дар баробари тасвири воқеа ҳамзамон, сабаби навиштани онро 

низ унсури репортажсоз донистааст: «Баъди тасвирӣ будани воқеа, шарти дигари 

муҳимми репортажнависӣ сабаб доштан аст. Сабаб доштан маънои нав будани 

воқеаро мефаҳмонад, яъне репортаж дар хусуси воқеаи ҳаррӯза навишта 

намешавад, балки дар хусуси воқеаи нав навишта мешавад. Воқеаи нав ду хел 

мешавад: «коре ки аввалинбор ба амал омадааст, дигаргуние, ки дар амали куҳна 

пайдо шудааст. Ҳардуяш ҳам сабаб-сабаби навиштани репортаж мегардад» [119, с. 

35]. 

Барои мисол ташкили мусобиқаи велосипедронӣ дар шаҳри Душанбе. Ин 

мусобиқаи нав аст, ки мешавад аз ҷараёни он репортаж омода намуд. Дар мавриди 

дуюм, яъне навгонии бамиёномада дар амали кӯҳна, ин метавонад таъмири бинои 

мактаб ва сохтани толори варзишӣ дар он бошад.  

И.Усмонов бар он назар аст, ки пешакӣ қолаби репортажро муайян кардан 

ғайриимкон аст. «Ҳеҷ кас тавсия дода наметавонад, ки кадом воқеа бояд чӣ хел 

тасвир карда шавад, репортаж чӣ хел оғоз ёбад. Ҳамин қадар гуфтан мумкин аст, 

ки бояд воқеаҳо ба таври шавқовар, пуртаъсир тасвир карда шавад» [119, с. 36]. Ӯ 

менигорад, ки репортёр имкон дорад бо мақсади эҷоди худ ҷузъҳои воқеаро пай 

дар пай не, балки бо тағйиротҳо тасвир кунад.  

Зимни таҳқиқ мо ба хулосае омадем, ки талаботи асосӣ ҳангоми таҳияи 

репортаж дар дилхоҳ мавзуъ ва ё аз ҷараёни ҳодисаву воқеа ин пеш аз ҳама, 

дурустии факту рақам ва номҳо мебошад. Ба ин нуқта бештари муҳаққиқони соҳа 

ишора намудаанд. 

Вижагии дигари репортаж истифодаи унсурҳои жанрҳои дигар дар дохили 

ин жанр мебошад, зеро бе корбасти чунин унсурҳо наметавон репортажи касбиву 

ҷолиб омода намуд. «Дар жанри репортаж саволу ҷавоб, муколама, монологҳо 

мавҷуд буда метавонад. Аммо онҳоро ҳамчун жанри мусоҳибаи дохили репортаж, 

ё риоя нашудан, вайрон шудани сохтори репортаж низ қабул кардан даркор нест. 

Порчаҳои муколама, саволу ҷавоб дар аксарияти жанрҳо, аз ҷумла репортаж чун 

қисми таркибии ҳамон жанр, чун як ҷузъи он истифода мегардад. Вай барои 

равшан кардани кадом як хислати воқеаи асл лозим аст» [119, с. 39]. 

Ҷойи таъкид аст, ки дар мавриди истилоҳи репортаж дар баррасиҳои илмӣ 

фикру андешаҳо гуногунанд. Баъзе муҳаққиқон онро репортаж меноманд, вале 

қисмати дигар назар доранд, ки ба ҳеҷ ваҷҳ ин истилоҳ ҷойи репортажро гирифта 

наметавонад. Ҳоло дар шабакаҳои телевизионии мо истилоҳи «репортаж» дар 

бештари маврид истифода мешавад. Аммо репортаж гоҳе дар истифода аст. Дар 

ин маврид мо андешаи профессор Иброҳим Усмоновро ҷонибдорӣ мекунем, ки 

навиштааст: «калимаи репортажро дар тоҷикӣ айнан ба мазмуни репортаж, 

маълумкунӣ ифода кардан мумкин аст» [119, с. 41]. 

Муҳаққиқон ишора мекунанд, ки репортаж ҳамчунин метавонад унсурҳои 

жанрҳои дигар, аз қабили мусоҳиба, муколама ва саволу ҷавобро дар бар гирад. 

Репортаж жанри журналистика буда, хусусияти хоси он фаврият ва 

самаранокист. Илова бар ин, ин жанр бо инъикоси беғаразонаи рӯйдодҳо асос 

меёбад ва дар назар дошта мешавад, ки хабарнигор шоҳиди ҳаводис ва ё 

иштирокчии он аст. Ҳузури мустақими журналист дар ҷои ҳодиса репортажро аз 

дигар жанрҳо фарқ мекунонад. Қабл аз омӯхтани таснифи репортаж ба унвони 

жанр бояд ба пайдоиш ва рушди он таваҷҷуҳ намоем. 

Мафҳуми репортаж (reporter) дар нимаи аввали асри XIX, вақте ки рушди 

босуръати матбуоти даврӣ дар Аврупо ва Русия сурат гирифт, ба вуҷуд омадааст. 

Дар ибтидо ин жанри журналистие буд, ки хонандаро аз рафти муҳокимаҳои судӣ, 

баҳсҳои парлумонӣ, вохӯриҳои гуногун ва ғайра огоҳ мекард. Баъдтар, ин гуна 

«маълумотномаҳо»-ро репортаж номидаанд. 

Дар мавриди заминаҳои пайдоиши репортаж ҳамчун жанри журналистика аз 

фалокатҳои иҷтимоӣ ва ҷангҳои саросарӣ ёдовар шудан бамаврид аст. Инқилоби 

Фаронса, ҷанги истиқлолхоҳии Британияи Кабир ва Амрико, ҷангҳои Наполеон ва 

ғайра барои репортёрон замина гардидаанд. Ин ҳодисаҳо ба оғози инқилоби 

техникӣ ва пайдоиши телеграф рост омада, ба рушди ин жанр мусоидат карданд, 

зеро суръати пахш ва интиқоли иттилоот аз ҷойи ҳодиса бомаром афзоиш ёфт. Дар 

ин давра хабарнигорони барҷастаи ғарбӣ Ҷон Рид, Эгон Эрвин Киш, Эрнест 

Ҳемингуэй, Юлиус Фучик ва дигарон дар рушди репортаж ҳамчун жанри 

журналистика саҳми бунёдӣ гузоштанд.  

Агар репортажро ба маънои фаҳмиши журналистикаи аврупоӣ баррасӣ 

кунем, пеш аз ҳама жанре пеши назар меояд, ки мо онро очерк меномем. Ана 

ҳамин очеркҳои ғарбӣ аз нигоҳи сохт ва мазмун ба репортажи кунунӣ наздикӣ 

доранд. 

Агар ба фаъолияти публитсистону рӯзноманигорони асрҳои XIX ва XX, аз 

қабили Гиляровский, Колсов, Райснер таваҷҷуҳ кунем, дармеёбем, ки саҳми онҳо 

низ дар ташаккули ин жанр кам нест. 

Аз намояндаи барҷастаи ВАО, ки ба ташаккули жанри репортаж саҳм 

гирифтаанд, В.А. Гиляровский маҳсуб меёбад, ки дар охири асри XIX ва ибтидои 

асри XX шуҳратёр гардида буд.  

Ба андешаи Б.И. Есин, усулҳои ҷамъоварии ахборро В. Гиляровский барои 

репортаж коркард намуд. Ба шарофати ин усул (омӯзиши авзои марказ ва канори 

шаҳр) мавсуф шабакаи калони мухбиронро гирд оварда, аз аввалин шахсоне буд, 

ки дар бораи ҳама воқеаҳои муҳим хабардор мешуд. 

Тавре мушоҳида мекунем фаврият, самаранокӣ, ростқавлӣ ва огоҳии комил 

ҳатто дар ҳамон солҳо сифатҳои муҳимми маводи хабарнигорӣ гардида, 

репортажро аз дигар мавод фарқ мекунонд. 

Аҳаммияти ин тамоюл на танҳо сари вақт пешниҳод кардани мавод, балки 

дурустии воқеаҳо низ буд. Дар репортаж истифода аз усули мушоҳида арзишманд 

аст. Ба қавли Б.И. Есин, ба туфайли фаъолияти В. Гиляровский мафҳуми 

«репортажи махсус» ба журналистикаи амалии рус ворид шуд. 

Хусусияти репортаж дар эҳсосӣ ва пурқувватии он зоҳир мешавад. Барои 

таъсирбахш шудани репортаж хабарнигор аз воситаю усулҳои инъикоси 

образноки вокеият – муқоиса, истиора ва ғайра фаъолона истифода мебарад. 

Хусусияти асосии репортаж эҷоди «эффекти ҳузур» мебошад. Омили 

фарқкунандаи репортаж хамчун жанри журналистика риояи хронологияи воқеаҳо 

аст. Ба ибораи дигар, ба тамошобин ҳодисаю воқеаи рӯйдодаро пай дар пай бояд 

расонд. 

Аёният дар репортаж тавассути тафсил, такрори амал ва амали персонажҳо 

ба вуҷуд меояд. Образнокии ҳодисаи рухдода хусусияти хоси репортаж мебошад. 

Аксарияти шабакаи телевизионии мо ҳангоми пешниҳоди матлаби 

иттилоотӣ истилоҳи репортажро истифода менамоянд. Санаи 9 марти соли 2016 

дар барномаи иттилоотии «Вақт»-и «Телевизиони Душанбе» чунин сархати 

репортажро мушоҳида кардем. «Масъалаи солимгардонии ҷомеа ва бо варзиш 

фаро гирифтану ташкили инфрасохтори варзишӣ, қабл аз ҳама, дар сатҳи шаҳраку 

маҳаллаҳо мавриди таваҷҷуҳи доимии шаҳрдорӣ буда, як идда ингуна иншоот то 

ба имрӯз ба истифода дода шуданд. Айни замон наврасону ҷавонони шаҳраку 

маҳаллаҳои пойтахт аз онҳо истифода намуда истодаанд. Репортажи 

ҳамкоронамон аз фаъолияти майдончаҳои варзишии ноҳияи Шоҳмансур таҳия 

гардидааст».  

Тавре мебинем, бо эълони репортаж матлаб доир ба майдончаҳои варзишӣ 

ба эфир пешниҳод шудааст. Ҳамингуна мисолро мо дар барномаҳои телевизионӣ 

ҳамарӯза мушоҳида мекунем. Дар ин барномаи иттилоотӣ, ки дар маҷмуъ аз 4 

матлаб иборат аст, дар сетои он истилоҳи репортаж корбурд шудааст. Ин ҳам дар 

ҳолест, ки як мавод ҷавобгӯи талаботи жанри ҳисобот буда, маводи дигар аз 

нигоҳи жанрӣ хабар аст. Аз таҳлили барномаи иттилоотии «Хабар»-и телевизиони 

«Ҷаҳоннамо», ки санаи 26 сентябри соли 2017 пахш шуд, маълум гардид, ки дар 

ин шабака низ аксаран истилоҳи гузориш ба ҷойи репортаж истифода мегардад. 

«Дар доираи барномаи сафари ҳайати фарҳангӣ-соҳибкории Санкт-Петербург ба 

шаҳри Душанбе, инчунин дар заминаи ҳамкорӣ бо Раёсати Агентии меҳнат ва 

шуғли аҳолӣ дар шаҳри Душанбе ярмаркаи ҷойҳои кории холӣ доир гардид, ки 

дар он зиёда аз 1000 ҷойи кори холӣ аз ҷониби корхонаву ташкилоти Санкт-

Петербурги Федератсияи Россия пешниҳоди корҷӯён гардонида шуд. Гузориши 

ҳамкоронамон дар ин бор омода шудааст». Тавре мебинем, дар пажӯҳишу таҳқиқ 

жанри мавриди назари мо ҳамчун репортаж истифода шудааст, вале дар амалия 

кори телевизион онро дар шароити кишвари мо маъмулан гузориш унвон додаанд. 

Тарафдорони ҳарду истилоҳ барои худ далел доранд. 

Аксари олимони соҳа репортажро аз 3 ҷузъи асосӣ иборат медонанд. Аз 

ҷумла профессор Абдусаттор Нуралиев ба ин назар аст: «ҷузъи аввал стенд-ап, ки 

мухбир аз ҷойи банаворгирӣ, бевосита ба камера нигоҳ карда, ба бинанда 

муроҷиат мекунад. Ҷузъи дуюм-ин иттилооти иловагии ба бинанда зарур, ки 

барои дарки мазмуни репортаж хизмат мекунад. Одатан чунин иттилоот дар 

шакли шарҳи паси кадр дода мешавад ва дар вақти мантаж сабт мешавад. Ҷузъи 

сеюм синхронҳо, яъне мусоҳиба бо ширкаткунандагони бевоситаи воқеа аст, ки 

дар бораи он репортажи шумо ҳикоя мекунад» [87, с. 137].  

Маъмулан таҳия намудани репортаж қоидаву шарти ҳатмӣ надорад. Вале ба 

назар гирифтани баъзе тавсия ва қоидаҳои сода боиси роҳнамоии репортажгар 

метавонад бошад. Ба назари мо, ин пеш аз ҳама, интихоби мавзуъ аст. Ҷолибияти 

репортаж ба мавзуи он вобаста мебошад.  

Ҷамъоварии маълумот доир ба мавзуъ ва омӯхтани он аз чанд паҳлӯ то сабти 

репортаж аҳаммият дорад, зеро бештар донистани рӯзноманигор ҳангоми таҳияи 

репортаж паҳлӯи мусбати кори ӯ аст. Қайди чанд ҷузъи асосии репортаж бо 

фактҳои мушаххас ва тахминан тарҳрезӣ намудани қолаби мавод аз уҳдадориҳои 

рӯзноманигор маҳсуб меёбад.  

Тавре маълум, барои репортаже, ки масъулияти огоҳкунандагӣ дорад, 

тафсилоти ҳодиса аз забони хабарнигор зарур аст. Дараҷаи иштироки хабарнигор 

дар ҷойи ҳодиса метавонад гуногун бошад, яъне ҳузури ӯ дар ҷойи ҳодиса кифоят 

мекунад, ки рӯзноманигор аз ҷараёни он маълумот диҳад. 

Хабарнигор ҳузури худро дар ҷойи ҳодиса бо ибораҳои «ман» ва ё «мо» 

таъкид намуда, ба ин васила аудиторияро ба дурустии паёмаш огоҳ мекунад. 

Азбаски мақсади асосии репортаж тасвири визуалии ҳодисаи инкишофёбанда аст, 

ҳангоми омода шудан ба вуқуъи репортаж бояд аҳаммият дод. Аммо «эффекти 

ҳузур»-ро дар репортаж тавассути тавсифи хронологии марҳилаҳои ҳодиса, 

интихоби моҳиронаи ҷузъиёт, буриши муаллиф, суҳбат бо иштирокчиёни воқеа, 

мулоҳизаҳо, нақшҳои манзаравӣ, портретӣ ва ғайра ба даст овардан мумкин аст.  

Вобаста ба сохти репортаж олимон тавсияву бардоштҳои гуногунро манзур 

намудаанд, ки омӯхтану аз рӯйи он амал кардан ба манфиати рӯзноманигорон аст. 

«Қабл аз навиштани сенария ва тасвири ҷузъҳо дар коғаз лаҳзаҳои онро 

бинависед, бо ҳамин роҳ хронологияи воқеаро тафтиш кардан ва ҳамчунин ба 

саволҳои зерин ҷавоб гуфтан мумкин аст: репортажи шумо аз чанд ҷузъ иборат аст 

(хеле зиёд ё ниҳоят кам)? Ҷобаҷогузории ҷузъу томҳо барои баёни мураттаби 

воқеа имконият медиҳад? Ҳама талаботҳои навори репортажро ба назар 

гирифтаед?» [87, с. 143].  

Ба назари мо, дар репортажи телевизионӣ имкониятҳои наворро ба назар 

гирифтан муҳим аст. Мушоҳида мешавад, ки дар мавридҳои ҷудогона такрори 

навор ва ё номувофиқ омадани матн бо видео барои ҷолиб набаромадани репортаж 

сабаб мегардад.  

Аз ин рӯ, ҳақ ба ҷониби муҳаққиқ Зулфиддин Муъминҷонов аст, ки 

таъкидан ба назар гирифтани имконияти наворро ишора намуда, навиштааст: 

«...дар репортажи телевизионӣ, пеш аз ҳама, ҳаёт, рӯйдод чи хеле ҳаст, нишон 

дода шуда, ба ҳақиқати реалӣ наздик аст. Аз тарафи дигар, рӯйдод аз нигоҳ, 

фаҳмиши субъективии журналист ба ҷойи аввал баромада, журналист аксаран 

ҳамчун шоҳид, баъзан ҳамчун иштирокчии рӯйдоди пешниҳодшаванда ҳувайдо 

мегардад» [82, с. 56]. Барои таҳияи барномаҳои хабарӣ дар шароити муосир бо 

риоя кардани сареъият ва мубрамияти он аз имкониятҳои дигар гурӯҳи жанрҳо, 

мисли мусоҳиба, шарҳ ва ғайра низ истифода менамояд. Ба ифодаи муҳаққиқ С. 

Гулов: «Дар баробари фаъолияти шаклҳои гуногуни расонаҳо усулҳои 

иттилоърасонӣ, таҳлилу баррасии муаммоҳо тағйир ёфтааст. Ин равандро мо 

бештар дар фаъолияти расонаҳои электронии ахбор, бахусус радиову телевизион 

ба мушоҳида мегирем». [173, с. 41]. 

Мавриди зикр аст, ки мухтасару мушаххас баён намудани фикр ва 

истифодаи навори бевосита (иштироки наворбардор дар ҷойи ҳодиса) 

муваффақияти асосии репортаж дониста мешавад.  

Дар пешниҳоди хабару иттилооти телевизионӣ, аз ҷумла таҳияи репортаж 

дар баробари риояи омилҳои зикршуда, тарзи қироати матн низ аҳаммият дорад ва 

аз усули ифодаи матни барномаҳои дигар фарқ мекунад, зеро ин раванд бо 

ҷаззобияти садо ва нишонрас хондани матни паси кадр ва фикри пешниҳоди 

стенд-ап барои тамошобинро ҷалб намудан муосид аст. Журналисте, ки тариқи 

эфири телевизион баромад мекунад, имконияти бештари бо омма таъсир 

расонидан дорад. Бинобар ин, риоя намудани талаботи суханронӣ ва услуби 

пешниҳоди мавод тариқи телевизион ҳатмист. Дар репортажи телевизионӣ ин 

мушаххасот бо истифодаи стенд-ап амалӣ мегардад.  

Муваффақона анҷом додани фаъолияти журналистӣ зимни суханронӣ дар 

кадр оддӣ ва пурмазмун сухан рондан аст. Доираи шунавандагонро тасаввур 

намуда, ҳамон нутқеро бояд ироа намуд, ки мардум онро шунидан мехоҳанд, зеро 

аудитория новобаста ба доираи ҷаҳонбинӣ, дониш ва сохти иҷтимоӣ, сатҳи 

омодагӣ ва дараҷаи маҳорати кории суханварро дар эфир ҳамеша дарк менамояд 

ва ба он баҳо медиҳад.  

Мушаххасоти умда ва ҳамзамон мушкил дар пешниҳоди хабар оғози сухан 

аст. Маҳз аз калимаву ифодаҳои аввалин таваҷҷуҳи аудитория ҷалб мегардад. 

Бинобар ин, аз дохили матни интихобшуда маҳз ҳамин гуна тезисҳоеро ёфта, дар 

оғози гуфтор ҷо додан лозим аст, ки ҷолиби диққат бошад. Ба назари мо, чунин 

амал дар репортаж бояд дар стенд-апи журналист ифода гардад. Ҳоло маъмулан 

бархе репортажҳоеро метавон мушоҳида намуд, ки пурра бо стенд-ап анҷом 

меёбанд ва ҳангоми танзим баъзе наворҳо гузошта мешаванд. 

Мавриди зикр аст, ки жанрҳои хабарии журналистикаи телевизион, аз ҷумла 

репортаж бо хусусиятҳои худ аз жанрҳои хабарии матбуот ва радио фарқ 

мекунанд. Табиати телевизион талаб мекунад, ки иттилоот дар бештари маврид ба 

василаи навор пешниҳоди бинанда гардад. Дар ин маврид матн ҳамчун василаи 

пурракунандаи навор бо кӯтоҳбаёнӣ истифода мешавад. 

Рушди телевизион ва ба ин васила интиқол ёфтани жанрҳо ба онро мо 

ҳамчун намунаи инкишофи репортаж ва мушаххасоти он маънидод менамоем. 

Донистан ва истифодаи бомавриди имконияти жанри репортаж ба маҳорати 



 30 

репортёр вобаста буда, боиси беҳтарсозии кори низоми иттилоърасонӣ дар 

шабакаи телевизионӣ мегардад.  

Телевизион фазои махсуси кориест, ки фаъолияти журналистон ҳамарӯза аз 

ҷониби оммаи васеъ назорат мешавад. Талаботи касбӣ нисбат ба соҳибони ВАО 

мунтазам зиёд мегардад. Хатои хурдтарини як журналист ба нуфузи шабакаи 

телевизионӣ таъсир гузошта метавонад. Аз ин нигоҳ, донистани талаботи жанрӣ 

ва риоя кардани он ба манфиати кор аст. 

Жанр дар журналистикаи телевизион аз рӯзи аввали фаъолият вуҷуд дошт. 

Кормандони эҷодӣ мавзуъ, мазмун, мундариҷа ва ғояҳои иҷтимоиро тавассути 

жанр баён мекарданд. Дар солҳои 90-ум, баъди ба истилоҳ, мазмуни нав пайдо 

кардани ҳаёти иҷтимоӣ, бурду бохти давлати соҳибистиқлол дар тарозуи ақл 

санҷида шуда, бо баёни забони ширини тоҷикӣ, бо шеваю гуфторҳои латиф 

пешкаши бинандагон гардонда мешавад.  

Феълан дар телевизионҳои қариб ҳамаи жанрҳои журналистика истифода 

мешаванд. Дар жанрҳои хабарӣ факт истифода шуда, пахши моҳияту муҳтавои 

мазмун рангорангу ҷолиб мешавад. Таҳқиқу баррасии мазмун бештар дар навъҳои 

гуногуни мусоҳиба, репортаж, мухбирнома, шарҳу суҳбатҳои рангоранг ва тақриз 

сурат мегирад. 

Дар ташаккули жанрҳои телевизион ва инкишофи онҳо, аз ҷумла репортаж 

таҳаввулоти техникӣ низ бетаъсир нест. Таҳаввулоти техникие, ки дар чанд соли 

охир дар телевизионҳо роҳандозӣ шуд, ба сатҳу сифати намоишҳо таъсири мусбат 

гузошт. Беҳтар шудани сатҳу сифати навору тасвирҳо, ороиши компютерӣ, 

муассир шудани танзиму тадвини барномаҳо, ворид шудани эффектҳои нави 

тасвириву овозӣ ба намоишҳо ва ғайра маҳз бо шарофати навоварии техникӣ 

амалӣ шуданд. Барои мисол, гузоштани монитор дар студия ва намои тасвири 

сужаи пешниҳодшаванда дар барномаҳои иттилоотӣ, аз ҷумла «Телевизиони 

Душанбе» аз навовариҳоест, ки бинандаро ба тамошои барнома ҷалб мекунад, 

зеро агар солҳои пеш репортажҳо бо матни хушку холӣ ба бинандагон муаррифӣ 

мешуданд, акнун пайдо шудани наворҳо дар экран нутқи гӯяндагонро тақвият 

мебахшад.  

Чунин навгониро ҳангоми таҳияи репортаж рӯзноманигорон истифода 

менамоянд. Мисоли ин дар экрани умумӣ пайдо шудани ду монитор аст. Дар 

пешниҳоди репортаж ҳангоми ироаи стенд-ап дар монитори дуюм ҷараёни 

воқеаву ҳодиса нишон дода мешавад. Ин тарзи амал дар раванди пахши синхрон 

низ истифода мегардад, ки дар аксар маврид ҷолибияти онро нишон медиҳад. 

Гоҳо ҳолатҳоеро метавон ба мушоҳида гирифт, ки дар корбурди чунин усул 

наворҳои куҳна ё дур аз воқеият гузошта мешаванд, ки чандон ҷолиб нестанду 

тамошобин онҳоро дарк менамояд.  

Бо таҳаввули замон жанрҳо низ инкишоф ёфта, мушаххасоти онҳо то рафт 

густариш меёбад. Аз ин рӯ, таҳқиқу пажӯҳиши он бо диди нав ва бо мисолҳои 

дақиқ барои омӯзиши бештари он замина мегузорад.  

 

 

I. 2. Заминаҳои иваз шудани алгоритми ҷамъоварӣ ва  

паҳн кардани иттилоот дар заминаи технологияи рақамӣ 

 

Дар замони муосир пешрафти илму техника ва таҳаввулоти босуръати 

саноату иқтисодиёт имкон фароҳам намудааст, ки дар ҳама бахшу соҳаҳо 

ивазшавии вазифаю низоми идоракунӣ ба миён ояд. Дар ин миён, васоити ахбори 

омма низ дар канор нестанд, махсус дар самти ҷамъоварӣ ва пешниҳоди иттилоот 

ба ҷомеа фаъолияти густурда ва назаррас доранд. Зимнан, фаъолияти бесобиқа дар 

асри XXI боиси ворид шудани технологияҳои нав ба тамоми соҳаҳои ҳаёти 

ҷамъиятӣ гардид.  

Маъмулан, дар гузашта ва ҳам имрӯз дар бештари маврид иттилоъ тавассути 

кормандони маркази матбуот ё шуъбаҳои робита бо ҷомеаи ин ва ё он вазорату 

идора ва корхонаву ташкилот ба намояндагони расонаҳои хабарӣ пешниҳод карда 

мешавад, зеро дар шароити феълӣ қисмати бештари корхонаву муассисаҳо чунин 

марказу шуъба ва ё воҳиди махсуси корӣ доранд. Муҳаққиқи соҳа Ҷовид Муқим 

доир ба фаъолияти онҳо чунин менависад «сухангӯёни дафтарҳои матбуотӣ барои 

журналистон пакети иттилоотӣ медиҳанд. Пакети иттилоотӣ аз маҷмӯи маълумоти 

чопӣ ва аудиовизуалӣ иборат аст. Аз ҷумла, ба пакети иттилоотӣ суратҳо, 

мақолаҳои дар матбуот чопшуда оид ба ширкат, тақвими ҳодисаҳои ба ширкат 

дахлдошта, пресс-релиз, брошюра, тарҷумаи ҳоли ашхоси масъули ширкат ва 

маводи дигари иттилоотӣ дохил карда мешавад. Албатта, маълумоти мазкур аз 

нигоҳи манфиати ширкат омода карда мешаванд, вале ба ҳар ҳол омӯзиши ин 

мавод барои пайдо шудани ягон фикри нав дар баррасии мавзуи шумо кӯмак 

мерасонад» [74, с. 53].  

Журналистон ҳуқуқ доранд, ки аз мақомоти гуногун маълумот гиранд. Агар 

он сирри шахсӣ, тиҷоратӣ ё сирри махсуси аз тарафи қонун ҳифзшаванда надошта 

бошад. Имрӯз дар баъзе маврид дар пешниҳоди иттилоот масъулини корхонаву 

ташкилоти гуногун баҳонаҷӯӣ пеш меоранд. Ин ҳолат ҳам ҷой дорад, ки аз 

рӯзноманигорон барои дастрасӣ ба иттилоъ ё ташкили мусоҳиба бо намояндаи 

онҳо мактуби расмӣ талаб карда мешавад. Вале қонунгузорӣ талаботи дигар 

дорад. «Қонунгузорӣ дар бораи ВАО ҳамагӣ як сабабро пешбинӣ мекунад, ки бо 

он ба журналист додани иттилоот рад карда мешавад. Ин дар иттилоот мавҷуд 

будани маълумотҳоест, ки ба сирри давлатӣ ё сирри дигари аз тарафи қонун 

ҳифзшаванда нисбат дода шудаанд» [74, с. 56].  

Ҷойи таъкид аст, ки номгӯи маъумоте, ки ба сирри давлатӣ мансуб дониста 

мешавад, дар моддаи 5-и Қонуни Ҷумҳурии Тоҷикистон «Дар бораи сирри 

давлатӣ», инчунин дар Қонуни Ҷумҳурии Тоҷикистон «Дар бораи рӯйхати 

маълумотҳое, ки сирри давлатиро ташкил мекунанд» дарҷ гардидааст. Аслан, аз 

рӯйи нишондоди ин ду қонун журналистон метавонанд маълумоти сирри 

давлатиро муайян намоянд ва дар сурати пеш овардани баҳона аз ҷониби масъули 

ниҳоди гуногун ба мавқеи худ барои дарёфти иттилоъ истодагарӣ карда тавонанд.  

Зимни пажӯҳиши мавзуъ дар мисоли телевизиони «Ҷаҳоннамо» ва 

«Телевизиони Душанбе» ба мисолҳое рӯ ба рӯ омадем, ки ҳолатҳои дар боло 

зикршуда ба кормандони ин ду шабакаи телевизионӣ низ ба амал омадааст. Зеро 

дар фаъолияти ин телевизионҳо таҳия ва пешниҳоди барномаҳои хабарӣ мавқеи 

хоса доранд.  

Шаклҳои гуногуни ҷамъоварии иттилоъ имрӯзҳо мавҷуд аст. Воситаҳои 

нави алоқа, бешубҳа, сабаби инқилоби воқеии иттилоотӣ ва мухобиротӣ 

гардидаанд. Тағйироти сохторӣ, ки дар расонаҳои электронии анъанавӣ ба амал 

омаданд, ба якчанд равандҳои технологӣ асос ёфтаанд, ки хусусияти ба ҳам 

монанд доранд. Рушди технологияҳои нави рақамӣ то андозае ба мақоми 

расонаҳои электронии анъанавӣ таъсир расонданд. Пажуҳишгарон қайд мекунанд, 

ки дар пеши назари мо на танҳо намунаҳои рӯзномаҳо ва радиои анъанавӣ, балки 

телевизиони оммавӣ низ дар назди Интернет ҳамчун канали муошират мавқеи 

худро аз даст медиҳанд. Суръат, фаврият, чандрасонаӣ, гуногунҷабҳа, 

интерактивӣ - ин воситаҳои асосии идораи муосир ва фазои ВАО ҳастанд. 

Дар шабакаҳои телевизионӣ имрӯзҳо бештар бо истифодаи графикаҳо мавод 

таҳия карда мешавад. Вале он дар мисоли репортажҳои телевизионӣ нисбатан 

камтар корбурд мегардад. Дар ин замина як қатор хусусиятҳои бунёдие 

мавҷуданд, ки фазои ҷамъоварии маводро дар замони муосир фарқ мекунонанд. 

Аз ҷумла, истифодаи принсипи рамзгузории сигналҳои рақамӣ, ки имкон доранд 

аз пахши аналогӣ ба рақамӣ ва интиқоли иттилоот даст кашанд, принсипи 

шабакавии ташаккули фазои медиа, имкони ташаккули шабакаи локалӣ дар байни 

расонаҳои гуногун барои истифодаи муштараки захираҳои иттилоотӣ, усулҳои 

интерактивӣ, қобилияти корбарӣ ҷиҳати иштироки фаъолона дар эҷоди 

мундариҷаи иттилоотӣ, мултимедиявӣ-яъне ҳамгироии якчанд ҷараёнҳои 

иттилоотӣ, барои мисол истифодаи видео, аудио, матн ва акс дар як матлаби 

журналистӣ, ҳамгироии функсионалии усулҳои гуногуни алоқа дар як дастгоҳ, 

барои мисол сабт аз телефони мобилӣ, дастрасӣ ба интернет ва монанди ин. Чунин 

усулҳо ба таври фаъол дар таҳияи репортажҳои телевизионӣ истифода карда 

намешавад. Зимни баррасии репортажҳои солҳои охири теллевивзиони 

«Ҷаҳоннамо» ба чунин хулоса омадем, ки яке аз талаботи ҷамъоварӣ ва 

пешниҳоди иттилоъ дар замони муосир - истифодаи усулҳои чандрасонаӣ ба таври 

зарурӣ корбаст намегардад. Вале дар баъзе маврид зимни таҳияи репортажҳои 

таҳлилӣ доир ба ҷамъбасти фаъолияти соҳаву бахшҳои гуногун дар лаҳзаи 

пешниҳоди маълумот инфографика истифода мегардад. Барои мисол дар 

репортаже, ки санаи 18 январи соли 2019 доир ба муносибатҳои байналмилалии 

шаҳрдории Душанбе омода ва тавассути барномаи иттилоотии «Хабар»-и 

телевизиони «Ҷаҳоннамо» пахш гардидааст, дар пешниҳоди ҳаҷми гардиши мол 

миёни бародаршаҳрҳои Душанбе графикаҳои компютерӣ истифода гардидааст. 

Чунин репортажҳо аҳёнан таҳия ва пешниҳоди тамошобин мегардад.  

Дар барномаи хабарии санаи 17 июли соли 2020 нашршуда низ доир ба 

натиҷагирӣ аз фаъолияти 6 моҳаи соҳаи маориф зимни пешниҳоди омори 

дастовардҳо ва таҳияи китобҳои дарсӣ аз чунин усул истифода гардидааст. «Дар 

телевизиони «Ҷаҳоннамо» идораи иттилоотӣ аз ҳама идораи серкор аст, зеро 

тамоми рӯз бо забонҳои гуногун мавод таҳия ва пахш мекунад. Ин идора аз бахши 

тоҷикӣ, русӣ, англисӣ, хабарҳои хориҷӣ, хабарнигорони минтақавӣ иборат 

мебошад, ки идоракунии онҳо ба дӯши роҳбаронашон аст» [106, с. 18]. 

Воқеан, идораҳои иттилоотӣ дар шабакаҳои телевизионӣ аз серкортарин 

бахшҳо маҳсуб меёбад ва ҳамарӯза ба намудҳои гуногуни алгоритми ҷамъоварии 

мавод бояд хабарнигорон сари кор гиранд ва технологияҳои рақамиро бояд хуб 

донанд. Технологияҳои рақамӣ ба корбар як қатор усулҳои нави истеъмоли 

мундариҷаи маводро пешкаш кардаанд. Тамошо, гӯш кардан ва хондани матн ҳоло 

дар шабакаи ҷаҳонии интернет комилан имконпазир шудааст. Ҳамзамон, дар 

интихоби иттилоот, ҳаҷм, вақти дастрасӣ, ҳолати тамошо ва ғайра маҳдудият 

вуҷуд надорад. Аз ин рӯ, истифодаи усулҳои нави пешниҳои маълумот дар 

шабакаҳои телевизионӣ бояд афзалият дошта бошад.  

Имкониятҳои нави технологӣ ба чаҳорчӯбаи коркарди анъанавии ВАО, ки 

интихоби корбарро возеҳ муайян мекард, мувофиқат намекард: кай ва кадом 

барномаи телевизиониро бояд тамошо кунад, дар радио кадом мусиқиро гӯш 

кунад, дар рӯзномаву маҷаллаҳо кадом мақолаҳоро хонад. Бо рушд ёфтани 

технологияҳои рақамӣ на танҳо васоити анъанавӣ, балки тағйироти миқдорӣ ва 

сифатии иттилоот аз ҷониби корбарон оғоз шуд.  

Дар робита ба ин, якчанд тамоюлҳои асосии хоси давраи рақамикунонӣ 

мавҷуданд, ки натиҷаи рушди технологияҳои навтаринанд ва ба рушди 

барномаҳои хабарии телевизионҳои мо таъсири назаррас расонида метавонанд. 

Бояд ба инобат гирифт, ки беҳтар кардани сифати техникӣ, баланд намудани 

сифати барномаҳои хабарӣ, гузариш ба техникаи нав ва нигоҳ доштани таваҷҷуҳи 

аудитория, тадриҷан коҳиш ёфтани дараҷаи таъсир ба бинандагон бинобар сабаби 

пайдоиши самтҳои гуногуни иттилоотонӣ дар интернет бояд аз афзалияти кори 

кормандони бахшҳои хабарӣ бошад.  

Бояд қайд кард, ки ҳамаи тамоюлҳои хоси марҳилаи кунунии рушди 

телевизион бо ҳам зич алоқаманданд ва дараҷаи баланди таъсири мутақобила 

доранд. Навовариҳои техникӣ дар телевизион имкони таҳияи барномаҳои 

телевизиониро дар сатҳи баландсифат боз кард. Дар ибтидои солҳои 90-ум пайдо 

шудани формати Super VHS шумораи зиёди тамошобинонро бо сифати хуб қонеъ 

намуд. Аммо Super VHS зуд бо форматҳои пешрафта иваз гардид - Betacam SP ва 

Betacam SX-и рақамӣ. Ҳоло аз чунин форматҳо дар телевизионҳои мо қариб, ки 

нишоне нест ва техникаву технологияи HD ва Full HD истифода бурда мешавад ва 

он дорои сифати дақиқияташон баланд аст. Ин истилоҳҳо марбути воситаҳои 

электронии ахбор аст ва омилҳои фарқкунандаи расонаҳои чопӣ аз ин навъи ВАО 

мебошад. «Бояд таъкид кард, ки расонаҳои электронӣ нисбат ба матбуоти чопӣ 

васоити ахбори оммаи ҷавонтар мебошанд, ки анъана, таҷриба ва хусусиятҳои 

ташкилии он аз бисёр ҷиҳат ба анъанаю таҷрибаи андӯхташуда ва хусусиятҳои 

ташкилии матбуоти даврӣ монанд мебошад». [37, с. 109].  

Мо ба ин ишораи муҳақкиқони соҳа ҳамфикрем, вале дар шароити имрӯза 

ивазшавии алгоритми ҷамъоварӣ ва паҳн кардани иттилоот дар заминаи 

технологияи рақамӣ хоси расонаҳои электронӣ аст.  

Хусусияти дигари давраи пахши рақамӣ ин гузариш ба фаҳмидани сигнали 

видеоӣ ҳамчун ҷараёни маълумот мебошад, ки тағйироти ҷиддиро на танҳо дар 

равандҳои технологӣ, балки дар омодасозии кадрҳои техникӣ ва эҷодӣ дар назар 

дорад. Имрӯз дар телевизион форматҳои гуногуни пешниҳоди рақамӣ васеъ 

истифода мешаванд. Онҳо ба мо имкон медиҳанд, ки нисбат ба аналог сифати 

баландтари интиқоли ҷараёнро нигоҳ дорем. Аммо, мавҷудияти стандартҳои 

гуногун ҳангоми сабти навор ва коркарди минбаъдаи он аксар вақт боиси такрори 

дубораи сигнал ва дар натиҷа ба паст шудани сифати маҳсулоти ниҳоӣ мегардад. 

«Дар телевизиони муосир созмону сохторҳои барномасозу 

барноманамоишдиҳанда амал мекунанд». [37, с. 115]. Ин сохтору созмонҳо низ 

дар самти беҳтарсозии сифати барномаҳо дар шароити феълӣ бояд чораҷӯӣ 

намоянд.  

Вақтҳои охир технологияҳои IT дар истеҳсолоти телевизион, бахусус дар 

бахши марбут ба ҷараёнҳои видео фаъолона истифода мешаванд, ки агар кор дар 

шакли файл анҷом дода шавад, бартариҳои назаррас фароҳам меорад. Бо вуҷуди 

ин, бояд дар хотир дошт, ки имрӯз қисми зиёди иттилооти пурарзиш дар васоити 

аналогӣ аст ва форматҳои рақамӣ, аз рӯйи тариф наметавонанд бо стандартҳои 

муосири сабти видео мувофиқат кунанд. Дар робита ба ин, коршиносон мекӯшанд 

то форматҳоеро таҳия кунанд, ки барои истифодаи стандартҳои гуногун дар 

истеҳсоли мундариҷа имкон диҳанд. Дар давоми даҳ соли охир усули 

маъмултарини ба студияи телевизионӣ зуд интиқол додани маводи видеоӣ 

истифодаи пойгоҳи сайёри моҳвораӣ буд ва боқӣ мемонад. Тахмин кардан мумкин 

аст, ки бо хароҷоти нисбатан зиёд вобаста ба арзиши таҷҳизот ва иҷораи сегменти 

моҳвораӣ, ин усули интиқол то ҳол ҳамчун усули стандартӣ истифода мешавад, 

зеро он имкон медиҳад, ки ба таври онлайн аз ҳама гуна сахтафзор пахш карда 

шавад. Аз ин ҷост, ки ба хотири таъмини сифатнокии пахши мустақим ва 

интиқоли навор тавассути моҳвора, дар баробари студияи сайёр, таҷҳизоти махсус 

дастрас карда мешавад.  

Дар баробари ин, пайдоиши технологияи навтарин барои баланд 

бардоштани сифати муҳтавои телевизион ҳамчунон муҳим аст. Гузариш ба 

технологияи рақамӣ барои рушди бисёрсамтӣ, баланд бардоштани сифати 

намоиши телевизионӣ имкониятҳои хуб фароҳам меорад. Навовариҳои сершумори 

техникӣ ва технологӣ, омезиши телевизион ва интернет имкониятҳои эҷодӣ ва 

эҷодии журналистикаи муосири телевизиониро васеъ мекунанд. Дар тақвияти ин 

андеша ёдовар бояд шуд, ки интернет барои дастрас намудани иттилоъ ва 

пешниҳод намудани он ба бинанда дар шабакаҳои телевизионӣ мусоидат 

менамояд. Чунин таҷриба имрӯзҳо бештар дар радио истифода мешавад, вале дар 

шабакаҳои телевизионӣ низ дар баъзе маврид аз он кор мегиранд. Барои мисол 

давоми солҳои 2017 ва 2019 дар барномаи иттилоотии «Телевизиони Душанбе» 

бахше бо номи хабарнигори ҷамъиятӣ ташкил карда шуд. Дар он доир ба 

ҳодисаҳои гуногун ва мушкилоту норасоӣ сокинони ноҳияҳои пойтахт тавассути 

вайбер (Viber) навор ва шарҳи онро ирсол менамуданд. Бо каме таҳрир ва танзими 

навор он тавассути барномаи «Вақт» пешниҳоди бинанда гардонида мешуд. Дар 

натиҷаи таҳлили зиёда аз 10 нашри чунин мавод ба хулосае омадем, ки бештар 

сокинон аз мушкилоту норасоии худ навор ирсол намудаанд. Аз ҷумла, паст 

будани фишори об дар шаҳраку маҳаллаҳо, таъмирталаб будани роҳҳо, мушкили 

барқу гармӣ, хизматрасониҳои коммуналӣ ва низоми равшанидиҳӣ дар шаҳр 

мавзуъҳои пешниҳодшуда дар бахши хабарнигори ҷамъиятии барномаи хабарии 

«Вақт»-и «Телевизиони Душанбе» буд. Танҳо дар як маврид корбаре аз ҳодисаи 

табиӣ, шикастани дарахт ва ба болои мошине ғалтидани он навор пешниҳод 

намудааст. Аксари чунин наворҳо якҷониба пешниҳод шуда, назари масъулини 

сохторҳои дахлдор ҷой дода нашудааст, вале онҳо барои бартараф намудани 

мушкили шаҳрвандон мусоидат мекунанд. 

Чунин имкон танҳо дар заминаи рушди технологияҳои рақамӣ ва тақвияти 

шабакаҳои иҷтимоӣ ба миён омадаст. Дар чунин ҳолат ба эътибор гирифтани 

паҳлуҳои ҳуқуқии масъала низ зарур аст. Зеро «ҳимояи обрую эътибор ва шарафи 

хизматии шаҳрванд бо усулҳои танзими шаҳрвандию ҳуқуқӣ ҳамчун яке аз 

воситаҳои асосии ҳифзи ҳуқуқҳои шаҳрвандон аз ҳама гуна айбдоркуниҳои 

бардурӯғ аз тарафи дигар шаҳрвандон, шахсони мансабдор, воситаҳои ахбори 

умум, ки обрӯю эътибор ва шарафати хизматиро паст мезанад, ба шумор меравад» 

[74, с. 71].  

Носанҷида истифода намудани навору иттилое, ки тавассути шабакаҳои 

иҷтимоӣ ба унвонии барномаҳои иттилоотӣ дар мисоли болозикр ирсол 

гардидааст, метавонад боиси норозигии мақомоти гуногун ва то ба суд расидани 

ҳолат оварда расонад. Дар чунин ҳолат дар самти ҷамъоварии иттилоот бояд 

рӯзноманигорон усулҳои санҷиширо истифода намоянд ва ё ҳадди ақал тавассути 

телефон назари ҷониби дигарро низ истифода намоянд. Истифодаи танҳо андешаи 

худ на дар ҳар маврид созгор аст.  

Муҳаққиқи соҳа Зулфиддин Муъминҷонов чунин назар дорад: «Ҳар як шахс 

мувофиқи тарбияи гирифтааш ҷаҳони андешаи худро дорад, яъне мо аз ҷиҳати 

баҳо додан ба рӯйдоде аз ҳамдигар фарқ мекунем. Журналист дар ин ҷода истисно 

нест ва андешаи шахсии худро дорад, ки табиист вақти пешниҳоди иттилоъ аз 

рӯйдоде ҳатман ҳис мешавад» [79, с. 13]. 

Истифодаи зиёди компютерҳо дар тамоми марҳалаҳои раванди технологии 

истеҳсолоти телевизион боиси табодули пурраи он дар асоси шабакаҳо ва файлҳои 

иттилоотии низоми телевизион мегардад. Тавре маълум аст, барномаҳои 

телевизиониро режиссёрҳо, наворбардорон, журналистон ва дар маҷмуъ ҳайати 

эҷодӣ таҳия менамоянд. Ба тамошобин аҳаммият надорад, ки ин барномаҳо бо 

кадом воситаҳои техникӣ омода мешаванд. Дар баробари корҳои эҷодии 

телевизион масъалаҳои техникӣ ва технологии истеҳсоли телевизионро низ ба 

назар гирифтан зарур аст. Технологияи иттилоотӣ имкон медиҳад, ки иқтидори 

кормандони шабакаҳои телевизионӣ дар татбиқи нақшаҳои эҷодии худ беҳтар 

дарк ва васеъ карда шаванд.  

Стандартҳои нави рақамӣ кори дастгоҳҳои наворбардорӣ ва таҳриркуниро 

дар низоми шабакавӣ таъмин мекунанд, ки аз ҷиҳати самаранокии коркард ва 

сифати онҳо бартариҳои зиёд дорад, вале ҳамоно иттилоъ бояд мавқеи хоса дошта 

бошад. Баъзе муҳаққиқони соҳа замон ва навии рӯйдодро яке аз талаботии асосии 

хабар медонад. «Замон ва тозагии рӯйдод, ки ба хабар вижагии тозае мебахшад ва 

боиси пурарзишии қиммати хабар мешавад. Замон ҳар қадар тозатар бошад 

ҳамонқадар муфид аст, дар ҷиҳати танзими он» [79, с. 19].  

Илова бар ин, ҳодиса ё рӯйдоди гузашта бо пайдо шудани иттилои нав 

метавонад арзиши хабарӣ пайдо намояд. Барои мисол, бо ангишт ба фаъолият оғоз 

намудани «Дегхонаи ғарбӣ»-и Маркази барқу гармидиҳии Душанбе, ки дар 

гузашта бо мазут фаъолият мекард ва солиёни зиёд бо набудани ин навъи 

маҳсулот аз фаъолият боз монда буд. Ин хабар санаи 12 октябри соли 2015 

тавассути барномаи «Вақт»-и Телевизиони Душанбе пахш гардидааст ва яке аз 

аввалин репортажҳоест, ки тавассути дастгоҳҳои муосири наворбардорӣ ва сабт 

дар флешкарта бо иваз шудани алгоритми ҷамъоварӣ ва паҳн кардани иттилоот 

дар заминаи технологияи рақамӣ таҳия гардидааст.  

Пешрафт дар рушди усулҳои рақамӣ дар телевизион, технологияҳои 

компютерӣ ва шабакаҳои рақамии интиқоли иттилоот, ки дар даҳсолаи охир 

мушоҳида мешавад, раванди технологии таҳияи барномаҳоро дар телевизион ба 

куллӣ тағйир медиҳад. Ин махсусан дар истифодаи танзими навор ва нигоҳдории 

иттилооти медиавӣ дар дискҳои магнитии сахт равшан буд. Нақши муҳимро дар 

ин раванд барномаҳои компютерӣ иҷро мекунанд. Он имкон медиҳад 

истеҳсолотро идора намуда, наворҳои хубро зимни танзим аз наворҳои дигар ҷудо 

намоед.  

Дар раванди технологии истеҳсоли телевизион якчанд марҳилаҳои асосиро 

ҷудо кардан мумкин аст: 

- наворбардории маводи манбаъ; 

 -ба идора фиристодани он; 

- баъди истеҳсолот; 

- интиқоли мавод дар эфир; 

- бойгонӣ. 

Айни замон барои интиқоли мавод ба идора аз дилхоҳ гӯшаи ҷаҳон ва шаҳру 

навоҳии мамлакат шабакаи дохилӣ (FTP-протокол передачи файлов по сети) 

миёни муассисаҳои телевизионӣ мавҷуд аст, ки аз он ҳамарӯза журналистон, хосса 

мухбирони минтақавӣ истифода менамоянд. Дар гузашта чунин имкон фароҳам 

набуд ва дастрасӣ ба иттилоъ чанд марҳаларо сипарӣ менамуд. Ҳамаи ин 

марҳилаҳо хусусиятҳои худро доранд ва пешниҳод мекунанд, ки коркарди 

форматҳои гуногуни файл барои беҳтар гардидани мундариҷаи барномаҳо ва 

сифати эфир зарур аст.  

Солҳои зиёд алгоритми тайёр кардани маводи хабарӣ стандартӣ буд. Ҳамин 

тариқ, ҳама ҷузъҳо, масалан, сюжети иттилоотӣ мувофиқи нақшаи муайян омода 

мегардид. Наворбардорӣ дар ҷои ҳодиса, сипас дар як ҳуҷраи махсус барои 

тамошо он гузаронида мешуд. Навиштани матн дар ҷои кор, таҳрири матни паси 

кадр, пешугфтор барои наттоқ ва танзим. Илова бар ин, таҳияи инфографикаро 

идораи графикаи компютерӣ ва дизайн анҷом медоданд. Маводи бойгониро 

гирифтан зарур буд ва ниҳоят, банду бастро дар ҳуҷраи танзимгар (монтаж) анҷом 

додан зарурат пеш меомад. Мутаносибан мухбир, коргардон, танзимгар, 

муназзими овоз бояд тамоми амалиёти технологиро дар утоқҳои гуногун анҷом 

медоданд, ки ин ба вақти омода кардани мавод барои пахш таъсир мерасонид ва 

дар маҷмуъ ба сифати маҳсулоти эфир, ки барномаи пурраи хабарӣ аст, бетаъсир 

намемонд.  

Имрӯз, ба шарофати маҷмӯи дастгоҳҳои рақамӣ, мухбир дар ҷои кор имкон 

дорад қариб тамоми ҷузъҳои қитъаро ҷамъ оварад ва мустақилона онро банду баст 

ва ҷобаҷогузорӣ намояд ва дар айни замон ҳамчун мутахассиси универсалӣ амал 

кунад. Бо пешрафти замони муосир имрӯзҳо дар шабакаҳои телевизионии мо низ 

хабарнигорон ҳам кори наворбардорӣ ва ҳам танзими онро иҷро менамоянд.  

Дар телевизиони «Ҷаҳоннамо» яке аз журналистони фаъол дар ин бахш айни 

замон Сафархӯҷа Ризоев аст. Чунин тарзи кор аз соли 2010 инҷониб дар 

телевизион роҳандозӣ гардидааст. Журналистони телевизиони «Ҷаҳоннамо» 

Исматулло Азизов, Парвиз Аминов, Муфарраҳ Шодиев ва Суҳроб Сафолов, ки 

имрӯз дар дигар сохтору мақомот фаъолият мекунанд, бо чунин шева фаъолияти 

универсиалиро дар телевизион дар бахши ҷамъоварию пешниҳоди иттилоъ 

истифода менамуданд, ки яке аз паҳлуҳои маҳорати журналистӣ аст. Ҳақ ба 

ҷониби профессор Абдусаттор Нуралиев аст, ки менависанд: «агар шумо аз оғози 

фаъолияти худ баъзе асосҳои журналистиро азхуд намоед ва минбаъд онҳоро риоя 

кунед, дар хабаргузории телевизионӣ пешравии касбии дилхоҳеро пайдо 

менамоед» [87, с. 129].  

Бо пайдоиши сабти рақамӣ, фарқ байни форматҳои касбӣ ва навори 

дӯстдорони соҳа ба таври назаррас норавшан шуд. Барномаҳое, ки дар таҷҳизоти 

ғайрикасбӣ (любительский) сабт шудаанд, дар телевизион, дар фестивалҳо 

намоиш дода шуданд ва ҷоизаҳо гирифтанд. 

Технологияҳои рақамӣ бисёр равандҳоро дар давоми истеҳсолот ба таври 

назаррас умумӣ гардонид. Муоширати шабакавӣ байни мутахассисони телевизион 

имкон медиҳад, ки продюсерҳо, коргардонҳо, рассомон ва муҳаррирон ба таври 

муассир ҳамкорӣ кунанд. Муддати кор дар таҳияи барномаҳоро хеле кӯтоҳ 

мекунад, раванди наворбардорӣ, танзим ва нигоҳдорӣ дар бойгониро афзун 

менамояд. Ин амал бо ҷорӣ намудани шабакаҳои баландсуръат ва пайдоиши 

барномаҳои идоракунии мундариҷа, ки дар соҳаи технологияҳои иттилоотӣ исбот 

шудааст, имконпазир гардид. Бо афзоиши назарраси шумораи каналҳо ва 

мутаносибан ҳаҷми пахши барномаҳо, мушкилоти дастрасии мавод тезутунд 

гардид, ки ин асосан зарурати истифодаи технологияҳои муосири иттилоотиро дар 

истеҳсол ва паҳнкунии барномаҳои телевизионӣ муайян намуд. «Компютерҳо, 

дастгоҳҳои нигаҳдории дискҳо, системаҳои таҳриркунии ғайрихаттӣ ва 

системаҳои шабакавӣ тамоми мушкилоти телевизиони рақамиро ҳал мекунанд. 

Онҳо чунин бартариҳоро, аз қабили омодагии доимӣ ба истифода, арзиши 

нисбатан паст, истеҳсолкунандагони сершумор ва дар аксари ҳолатҳо, заминаи 

технологӣ, ки дар ҷаҳони IT исбот шудаанд, таъмин мекунанд». [129, с. 18]. 

Бо вуҷуди ин, то ҳол усули беҳтарини кор бо мундариҷаи ВАО вуҷуд 

надорад. Телевизион хусусиятҳои хоссе дорад, ки натанҳо бо ҷанбаи техникии 

худ, балки бо эҷоди маводи аслии барномавӣ аз ҷониби коргардонҳо, 

наворбардорон ва ҳунармандон новобаста аз он, ки дар раванди истеҳсолот кадом 

таҷҳизот ва техника истифода мешаванд, фарқ мекунад.  

Истифодаи низоми мутамаркази ҷамъоварии маводи ВАО дар истеҳсолоти 

телевизион ба истеҳсолкунандагони маҳсулоти барномавӣ бартариҳои калон 

медиҳад, ки натанҳо хусусиятҳои баланди техникӣ, балки хусусиятҳои эҷодии 

муҳтаворо низ таъмин мекунанд. 

Дар шароити нави иқтисодии ВАО (тиҷоратӣ, ҷорӣ намудани технологияҳои 

рақамӣ) шабакаҳои телевизионӣ маҷбуранд, ки барои таваҷҷуҳи тамошобин 

мубориза баранд. «Тамоюлҳои муосири рушди заминаи моддию техникии 

системаҳои иттилоотӣ ва коммуникатсионӣ бо паҳншавии босуръати 

технологияҳои рақамӣ, пайдоиши воситаҳои принсипиалии нави алоқа дар 

заминаи рақобатҳои тиҷоратии бесобиқаи равандҳои коммуникатсионии оммавӣ 

хос аст. Ба ибораи дигар, бо пайдоиши технологияҳои рақамӣ телевизиони муосир 

натанҳо сифати пахш, балки баъзе принсипҳои идеологиро низ тағйир дод [29, с. 

18]. 

Дар марҳалаи имрӯзаи тараққиёти ҷамъият вазифаи асосии он на бештар дар 

сари вақт хабар додан, балки диққати тамошобинонро ба худ ҷалб кардан аст. 

Имрӯз вазифаи асосии телевизионро метавон ҳамчун мубориза на барои сифати 

иттилоот, балки барои муаррифӣ ва қобилияти ҷалб кардан муайян кард.  

Аз ин рӯ, аз кормандони шабакаҳои телевизионӣ тақозо карда мешавад, ки 

ба ин тарафи масъала таваҷҷуҳи хоса зоҳир намуда, бо дарки муҳиммияти он 

матлаб таҳия намоянд, ки дархӯрди аудитория бошад.  

Кормандони шабакаҳои телевизионӣ барои ҷалби тамошобин кӯшиш 

мекунанд, талабот ва дархости онро пайгирӣ ва мувофиқи талабаш барнома таҳия 

менамоянд. Дар аввал телевизион ҳамчун падидаи иҷтимоӣ ба вуҷуд омад ва 

рушди он ҳамеша ба технологияҳои пешрафта, навтарин дастовардҳои техникӣ 

асос ёфтааст. Дар ҳама марҳалаҳои рушди телевизион техника дар меҳвари он 

қарор дошт.  

Телевизион дар таърихи худ барои қонеъ гардонидани талаботи иҷтимоӣ ва 

мадании ҷамъият кӯшиш мекунад. Гумон мерафт, ки дар ҳама гуна шабака 

барномаи ахбор бояд ҳамеша хусусияти оммавӣ дошта бошад, мутаносибан 

манфиатҳои ҷамъиятро ифода кунад, ба беҳбудии сохти ҷамъиятӣ, беҳбудии ҳар 

як аъзои ҷамъият ҳисса гузорад. Ҳоло раванди мазкур хосияти дигар пайдо 

намудааст. Вале дар бештари маврид шабакаҳои телевизионии мо пойбанди ҳамин 

таъриф боқӣ мондаанд. Телевизион ҳамчун расонаи электронӣ ҳамеша кӯшиш 

мекард, ки пеш бошад ва ин тасодуфӣ нест, он маҳсули ақли инсоният буда, дар 

меҳвари худ намояндагони касбу кори гуногунро қарор медиҳад. 

Пеш аз пайдоиши Интернет, телевизион манбаи асосии иттилоот барои 

бинанда ва амалан ягона манбаи видеоӣ буд. Бинанда барномаҳоро танҳо аз рӯйи 

чадвали пахши телевизион интизор мешуд. Барои тамошои барнома ё филм бо 

истифода аз сеткаи барномаҳо, ки ҳамарӯза аз ҷониби расонаҳои чопӣ пешниҳод 

мегардид, бинанда барои худ вақт ҷудо мекард. Барои ҳалли мушкилоти маҳдуд 

кардани интихоби вақт, аввал видеомагнитофонҳо, баъд DVD-плеерҳо кӯмак 

карданд. Мундариҷаи видеоӣ дар васоити беруна – кассетаҳо, дискҳо нигоҳ дошта 

мешуд. Дере нагузашта, бо пайдоиши телевизиони кабелӣ ва сипас моҳвораӣ, 

интихоб хеле васеъ шуд. Қадами навбатии провайдерҳо ин пешниҳоди хидматҳои 

ба таъхир гузошташуда ва видео буд. 

Бо рушди телевизиони пулакӣ ва моҳвораӣ, технологияҳои пахши рақамӣ, 

шунавандагон озодии бештари интихоб доранд - доираи шабакаҳо дастрас ва ба 

таври назаррас васеъ шуда, имкони тамошои таъхирнопазир низ вуҷуд дорад. 

Шабакаҳои телевизионии пулакӣ чунин хидматро ба мисли «пайгирии эфир» ҷорӣ 

кардаанд, ки маъмултарин барномаҳо ва сериалҳо дар феҳристи махсус нигоҳ 

дошта мешаванд ва дар давоми 3-7 рӯз аз эфир барои тамошо дастрас мемонанд. 

Бо вуҷуди ин, технологияҳои рақамӣ имкон доданд, ки усулҳои интерактивӣ, 

инфиродӣ барои дарки мундариҷа аз ҷониби бинанда эҷод карда шаванд. 

Технология ба коммуникатсияҳои оммавӣ чунон ворид шудааст, ки афсонаҳои 

қаблан ғайривоқеӣ ва тасаввурнопазир имрӯз ба як чизи маъмулӣ табдил ёфтаанд. 

Бисёрсамта ва иқтидори дастгоҳҳои рақамӣ имкон медиҳанд, ки унсурҳои 

таҷҳизоти телевизионии анъанавӣ барои қабули мундариҷаи чандрасонаӣ дар 

режимҳои махсуси шахсӣ истифода шаванд. Тамошобин қобилияти техникии 

мустақилона таъсис додани шабакаи ягонаи пахши телевизиониро дорад, ки танҳо 

маҳдудиятҳои марбут ба мавҷуд набудани формати мундариҷаи дилхоҳро дорад. 

Хулоса, дар шароити ҷаҳони муосир усулҳои ҷамъоварии иттилоъ пайваста 

тағйир ёфта, роҳҳои гуногуни он ба миён меояд, ки вижагии истифодаро талаб 

мекунад. Он аз рӯзноманигорону кормандони бахши техникӣ дар шабакаҳои 

телевизионӣ маҳорати хосса ва омӯзиши пайвастаро тақозо дорад. Журналист дар 

ҳама давру замон ихтисос, касб ва ҳунар шинохта мешавад. Вай натанҳо дониши 

ихтисосӣ мехоҳад, балки сирру асрори хосса ҳам дорад. Хосияти телевизионро бо 

амру хоҳиши фаврӣ наметавон дарк намуд. Чунон ки шоирӣ бе истеъдоди 

модарзодӣ намешавад, ҳамчунон барои корманди телевизион ҳам фитрат ва 

истеъдоди хос зарур аст, то дар ҳар маврид аз уҳдаи кор бароӣ ва масъулияти 

базимадоштаро дар сатҳи мақбул ва касбӣ иҷро намоӣ. Дар ин маврид ҳақ ба 

ҷониби муҳаққиқон аст, ки навиштаанд: «телевизион аз тариқи чашми камера 

оламро (ҳам одаму ҳам ҷаҳони марбут ба онро) кашф менамояд ва аз ҷиҳати 

хислат телеобъектив моҳиятан лаҳзабин (хроникер) аст. Вай набзи сонияву 

дақиқаҳоро эҳсос намуда, пеши назари бинанда гузарон будани ҳаётро ҷилва 

медиҳад. Муҳимтарин хосияти телевизион ин эффекти иштироки мустақими 

инсон дар ин раванд аст» [102, с. 12].  

Бо инобати ин, дар баробари масъалаҳои дигар самти алгоритми ҷамъоварӣ ва 

паҳн кардани иттилоот дар заминаи технологияи рақамӣ бояд пайваста мавриди 

омӯзиш қарор дода шавад.  

Ба масъалаи болозикр масъулини шабакаҳои телевизионӣ ва рӯзноманигорон, 

хоса кормандони бахшҳои хабарӣ бояд бештар мароқ зоҳир намоянд ва бо 

омӯзиши навгониҳо репортажҳои касбиро омода ва пешниҳоди бинанда намоянд. 

 

 

I. 3. Хусусиятҳои эволютсионии техника  

ва технологияҳои телевизионии ватанӣ 

 

Технологияҳои аз ҷониби идораҳои иттилоотии шабакаҳои телевизионӣ 

истифодашаванда мунтазам такмил дода мешаванд. Дар истеҳсоли ахбор баъзе 

хусусиятҳо вуҷуд доранд, аммо дар маҷмуъ, мо метавонем дар бораи алгоритми 

қатъии истеҳсоли барномаи хабарӣ сухан гӯем. 

Солҳои охир тамоюли як навъ норавшан кардани марзҳо байни жанрҳои 

телевизионӣ мушоҳида мешавад. Агар солҳои зиёд яке аз қоидаҳои асосии таҳияи 

барномаҳои иттилоотӣ манъи истифодаи ҳама гуна воситаҳои бадеӣ бошад, имрӯз 

дар таҳияи ахбор равишҳои ба формати бадеӣ хосро мушоҳида кардан мумкин аст. 

Ин натиҷаи яке аз тамоюлҳои умдаи истеҳсоли телевизиони муосир - муаррифии 

фаъоли мундариҷа буда, мақсадаш ҷалб кардан ва нигоҳ доштани таваҷҷуҳи 

тамошобинон мебошад. 

Муаллифони асарҳои бадеӣ бо ёрии маҷмӯи воситаҳои ифоданок ба мақсади 

худ ноил мегарданд. Дар навбати худ, эҷодкорони хабар аз чунин усулҳо худдорӣ 

мекунанд, зеро онҳо метавонанд ба дараҷаи эътимоднокии иттилоот ва дар натиҷа, 

ба сатҳи эътимоди аудитория таъсир расонанд. 

Метавон гуфт, ки яке аз хусусиятҳои хоси тайёр кардани ахбор дақиқ 

омӯхтан ва дар амалия истифода бурдани воситаҳои техникӣ ва бадеии телевизион 

аст.  

Кормандони идораҳои иттилоотӣ ба мундариҷаи хабарҳо ҳамеша таваҷҷуҳ 

мекунанд. Эътироф шудааст, ки мундариҷаи ахбор метавонад бо инобати як қатор 

омилҳо истисноӣ бошад.  

Корманди идораи хабарӣ бояд дараҷаи эътимоди хабар ба аудиторияро ба 

инобат гирад, ки онро метавон ба ду қисм ҷудо кард: наздикии ҷуғрофии рӯйдод 

ба маҳалли ҷойгиршавии бинанда ва авзои иҷтимоӣ, моддӣ, маънавӣ ва ` 

ҷисмонии қаҳрамони хабар ва тамошобин.  

Таҳлил собит мекунад, ки мундариҷаи ахбор бояд ҳадди аксари тафсилотро 

фаро гирад. Истеҳсоли маводи телевизионӣ ҷараёни мураккабест, ки дар он даҳҳо 

мутахассис иштирок мекунад. Тамошобин ба экрани телевизор нигоҳ карда, дар 

бораи он фикр намекунад, ки кадом ҷараёнҳои мураккаби технологӣ ва ташкилӣ 

дар экрани телевизор намоиш дода мешаванд. Яке аз сабабҳои шавқу ҳаваси 

тамошобинон дар он ифода меёбад, ки ӯ дар экран бо қаҳрамон ва омилҳои 

барояш дастнорас рӯ ба рӯ мешавад. Бартарии асосии телевизион низ дар ин аст, 

ки тафсилоти ҳодисаро аз дигар зовия нишон медиҳад.  

Метавон гуфт, ки интернет ҳамчун ВАО-и босуръат рушдёбанда ба тамоми 

ВАО-и анъанавӣ ва пеш аз ҳама, ба форматҳои телевизионӣ таъсири назаррас 

мерасонад. Тамоюлҳои асосии шаклгирии технологияҳои телевизионии хабарӣ 

пайдоиши форматҳои нави ахбор, тағйироти сохторӣ, тағйир додани ҷузъҳои 

формати хабарӣ, ҷорӣ намудани усулҳои нави истеҳсоли барнома ва пайдоиши 

дигар унсурҳо мебошанд. Хусусияти дигари фарқкунандаи форматҳои муосири 

хабариро метавон дараҷаи баланди фаъолнокӣ донист. 

Дар низоми ВЭА телевизион яке аз воситаҳои нав ба ҳисоб рафта, тадриҷан 

дар ҷомеа мавқеи намоён пайдо кард. Талабот ба он пайваста меафзояд. Ҳамин 

аст, ки сол то сол шумораи шабакаҳои телевизионӣ дар кишвари мо зиёд 

мегарданд. Дар баробари кори эҷодӣ ва маҳорати наворбардорию коргардонӣ, 

ҷузъи асосии телевизионро техника ташкил медиҳад, зеро шуруъ аз дастгоҳу 

воситаҳои наворбардорӣ, таҷҳизоти танзими навор, дастгоҳҳои интиқоли маводи 

электронӣ ва пулти марказиву фиристандаҳои мавҷ ҳамагӣ вобастаи техника аст. 

Аз ин рӯ, нақши техника ва технологияро метавон дар рушди телевизион хоссаву 

муҳим арзёбӣ намуд. 

Бино ба маълумоти пажӯҳишгарон, аввалин шахсе, ки сохтори телевизионро 

ба ҷомеа пешниҳод намудааст, Ҷорҷ Керӣ мебошад. «Ин воқеа дар Бостон соли 

1875 ба вуқӯъ пайвастааст. Акснамо (экран)-и телевизиони ояндаро Керӣ ба тарзи 

санъати кошинкории пашмӣ тасаввур менамуд» [1, с. 59]. Ин яке аз таҷрибаҳои 

аввалин дар самти ихтирои телевизион буд. Гарчанде он ба телевизиони имрӯза 

хеле кам шабоҳат дорад, вале он барои пайдоиши телевизион замина гузошт.  

Солҳои 1920-1930 дар Англия Ҷорҷ Лоҷӣ Бред телевизиони механикиро 

сохт, онро ба санъат табдил дод ва нахустин маротиба телевизиони майдахат дар 

ҷаҳон маъмул гашт. Ҳамин тариқ, марҳила ба марҳила дар Иттиҳоди Шуравӣ низ 

телевизион пайдо шуда, бо рушди техника сифати он беҳтар ва фарогириаш 

бештар гардид.  

Дар Тоҷикистон соли 1959 телевизион таъсис ёфта, ба фаъолият оғоз намуд. 

Соли 1960 заминаи моддию техникии он беҳтар гардид. Дар ин замина, дар 

раванди таҷдиди маркази техникӣ барои қироати тарҷумаи матни барномаҳои 

русию тоҷикӣ шароити зарурӣ фароҳам оварда шуд. Чунончӣ муҳаққиқ Зафар 

Эшматов наивштааст: «худи ҳамон сол барои фароҳам сохтани шароити таҳияи 

сужаҳои ахборӣ, филмҳои консертиву мустанад дар Маркази техникии телевизион 

дастгоҳи махсуси намудоршавандаи лентаҳои борикҳаҷм насб карда шуд. Дар 

ҳамин замина дастгоҳи дигари мутобиқ ба кинолентаи 33 мм, техникаи танзими 

овоз ва нусхабардорӣ низ ҷойгир карда шуд» [135, с. 22]. 

Баъд аз ин, ба телевизиони «Тоҷикистон» низ техникаву таҷҳизоти нави 

телевизионӣ ворид гардида, тадриҷан ба беҳтар гардидани сатҳу сифати 

барномаҳо ва эфир мусоидат намуд. Дар идомаи ин раванд соли 1961 ба 

телевизион Студияи сайёри телевизионӣ (ПТС) дастрас шуд, ки он барои сабти 

намоишҳои калонҳаҷм ва консерту чорабиниҳои муҳим истифода бурда мешуд. 

Сипас, дастрасӣ ба техника торафт бештар, шумораи кормандони техникӣ низ 

зиёд гардид ва заминаи техникии телевизион пурқувват гардид. Ин тадбир барои 

беҳтар гардидани сифати барномаҳо бетаъсир намонд. Ҳаҷми барномаҳо зиёд 

гардида, намоишҳои нав рӯйи мавҷ омаданд. Кор бо дастгоҳҳои ҷадид малакаву 

маҳорат ва таҷрибаи хосса талаб менамояд. Аз ин рӯ, ба масъалаи омодасозии 

кадрҳои техникӣ низ дар солҳои нахустини таъсиси телевизион дар кишвар 

таваҷҷуҳи хоса зоҳир карда мешуд.  

Ба таъкиди Зафар Эшматов «ҳамасола беш аз 50 нафар кормандон барои 

такмили ихтисос ба сафари хизматӣ равон карда мешуданд. Ин ҳама бенатиҷа 

набуд. Маҳз натиҷаи ҳамин бозомӯзӣ ва боло бурдани дараҷаи тахассуси 

кормандон буд, ки телевизиони тоҷик рӯз то рӯз рушду тараққӣ мекард ва сатҳу 

сифати барномаҳо беҳтар мешуд» [135, с. 22].  

Дар ин миён кормандони техникӣ низ зиёд буданд, зеро кори телевизион 

дастаҷамъӣ буда, дар баробари кормандони эҷодӣ ба гурӯҳи техникӣ низ сахт 

вобаста мебошад. Ба ҳамин тартиб, марҳала ба марҳала низоми техникии 

телевизиони тоҷик низ тақвият ёфта, бо пешрафти замон насли нави техникаву 

технология дастрас ва кори аҳли эҷоду гурӯҳи техникӣ беҳтар мегардид. Дар 

замони соҳибистиқлолии кишвар марҳилаи сифатан нави рушди телевизион баъди 

ба сулҳу ваҳдат расидани мамлакат ба миён омад.  

Дар ин давра дастгоҳҳои наворбардорӣ, воситаҳои танзими барнома ва сабти 

овозу навор дастрас гардид, ки он кори соҳаро пешрафт намуд. Дар оғози солҳои 

2000 дастгоҳи танзими барномаҳо аз 2 ба 18 адад расонида шуд, ки ин як 

дастоварди муҳим ба ҳисоб мерафт. Дастгоҳҳои наворбардорӣ низ, ки яке аз 

қисмати асосии фаъолияти телевизион, дониста мешавад нав карда шуд. Сабт 

аввал дар фиттаҳои Betacam SP анҷом дода мешуд. Ин навъи фиттаҳо аз 30 то 180 

дақиқа иқтидори ғунҷоиши навор доштанд ва қадамҳои аввалин дар самти 

рақамикунонии телевизион буд. Баъдан, ширкатҳои истеҳсолӣ, аз ҷумла SONY 

истеҳсоли фиттаҳои ҳаҷман хурдро (MiniDV) мувофиқ ба камераҳои 

наворабрдорӣ истеҳсол намуд, ки он дорои сифати баланд буда, то 60 дақиқа 

имкони сабти наворро дошт. То соли 2015 дар телевизионҳои ватанӣ бештар аз 

чунин тарзи фиттаи наворабардорӣ истифода менамуданд. Вале аҳёнан дастгоҳҳои 

наворабрдорие буданд, ки илова ба фиттаи MiniDV, инчунин дорои дастгоҳи дар 

он замон махсуси сабти навор (флешкарта) буданд. Соли 2014 дар телевизиони 

«Тоҷикистон» ду адад чунин камераҳои наворбардорӣ дастрас карда шуд. Давоми 

ду соли баъдӣ дастгоҳҳои наворабрдории наве харида шуд, ки дар флешкарта сабт 

мекарданд. Чунин қадами устувор дар самти дастрасӣ ба технологияи насли нав 

гузошта шуд, ки ин раванд то ҳол идома дорад ва воситаҳои техникии муосир 

ҳамасола дастрас карда мешавад.  

Дар кишвари мо марҳилаи рушду инкишофи эҷодиву техники телевизион, аз 

ҷумла шабакаҳои «Телевизиони Душанбе» ва «Ҷаҳоннамо» ба даврони 

соҳибистиқлолӣ рост меояд. Ин ду шабакаи телевизионӣ зодаи даврони истиқлол 

(«Телевизиони Душанбе» – соли 1996 ва телевизиони «Ҷаҳоннамо» – соли 2008) 

мебошанд. 

Муассисаи давлатии «Телевизиони Душанбе» (дар гузашта «Пойтахт») бори 

аввал 8 сентябри соли 1996 барномаҳои худро тариқи канали 7-ум дар эфир пахш 

намудааст. ««Пойтахт», аввалин Ширкати телевизиони ҷамъиятӣ дар Ҷумҳурии 

Тоҷикистон, ки бо дастгирии Ҳукумати шаҳри Душанбе ва 8 корхонаҳои 

калонтарини пойтахт ташкил ёфт. Барномаи аввалини «Пойтахт» 8 сентябри соли 

1996 ба эфир баромад. Коллективи эҷодӣ ва техникии «Пойтахт» барои сари вақт 

иттилоъ додан ва ба миён гузоштани ҳалли масъалаҳои ҳаётан муҳими пойтахт 

тариқи барномаҳои иттилоотӣ («Паём», «Душанбе», «Паёми наврасон», «Вести 

Интернета» бо забонҳои тоҷикӣ, русӣ ва англисӣ), таҳлилӣ («Шаҳр, шаҳриён, 

шаҳриёрон», «Шаҳри ман - хонаи ман», «Маърифати экологӣ»), ҳуқуқӣ («Инсон 

ва Қонун», «Соярӯшан») ва фарҳангӣ («Бомдод», «Озодашаҳр», «Ҳад», 

«Шеърозаи таърих», «Иршод», «Маънии зиндагӣ») саъю кӯшиш мекунад. 

Барномаҳои «Пойтахт»-ро на танҳо душанбегиҳо, балки сокинони ноҳияҳои гирду 

атроф низ тамошо мекунанд» [136, с. 416]. 

Дар ибтидо кормандони «Телевизиони Душанбе» аз ҷиҳати техникиву молӣ 

имкониятҳои маҳдуд доштанд. Бо мавқеъ пайдо кардану бо барномаҳои рангин 

писанди тамошобинон гардиданашон ва ҷалби рекламадиҳандагон ва ба роҳ 

мондани барномаҳои тиҷоратӣ имкониятҳояшон каме васеъ гардид. Тавре 

З.Муъминҷонов менависад: «Бартарии Телевизиони ҷамъиятии «Пойтахт» боз дар 

он буд, ки он то андозае озодона фаъолият мекард. Соҳаҳои ҳаётан муҳими маҳал, 

мушкилоти он, нисбат ба ахбори расмӣ бештар инъикос мегардиданд, ки он 

диққати шаҳрвандонро ба худ бештар ҷалб менамуд» [80, с. 41]. 

Кормандони эҷодию техникии Ширкати телевизиони ҷамъиятии «Пойтахт» 

ҳамагӣ 30 нафарро ташкил дода, дар кӯчаи Азизбеков, дар бинои собиқ мактаби 

мусиқии рақами 4 ба номи Акашариф Ҷӯраев ҷойгир буд. Ин бинои якошёна 

мисли хонаҳои истиқоматӣ иборат аз ҳуҷраҳои хурд, шароити зарурии корӣ барои 

таҳияи барномаҳо надошт. Калонтарин ҳуҷраи бинои мазкур ҳамчун студияи сабт 

истифода мешуд. Яъне телевизион дорои як студияи сабт буд. Илова бар ин, 

техникаи соҳавӣ низ ба таври бояду шояд дастраси кормандон набуд. Барои 

мисол, дар соли 1998 телевизион ҳамагӣ як мизи танзими барномаҳо (монтажный 

стол) дошт ва барои саривақт омода намудани намоишҳои телевизион ба 

дастгоҳҳои дигар ниёз буд.  

Яке аз воситаҳои асосии техникӣ дар телевизион ин дастгоҳи наворбардорӣ 

аст, зеро унсури асосии телевизион тасвир, яъне навор аст. Дар ин шабакаи 

телевизионӣ дар соли 1998 ҳамагӣ 3 адад кинокамераи тамғаи Super VHS 

истифода мешудааст, ки он истеҳсоли ширкати Panasonic мебошад. Ба воситаи ин 

дастгоҳҳои наворабардорӣ ҳам барномаҳои дохили студия, ҳам репортажҳои 

барномаи иттилоотӣ ва ҳам намоишҳои дигари муаллифию таҳлилӣ сабт 

мешуданд. Ин рақамҳо шаҳодати он аст, ки дар солҳои аввали фаъолият 

мушкилоти норасоии техникаву технология баръало дар телевизиони шаҳрӣ 

мушоҳида мегардид. Илова бар ин, надоштани таҷрибаи корӣ низ ба кормандон 

мушкилӣ пеш овард. «Ба кормандони ҷавони эҷодӣ ва техникӣ надоштани 

таҷрибаи корӣ дар соҳаи телевизион мушкилиҳо меовард. Аммо хоҳиши 

кормандони ҷавону кӯшиши роҳбарияти телевизион ба он овард, ки оҳиста – 

оҳиста мушкилиҳо паси сар гашта, барномаҳо ҷолибу диданбоб мегаштанд» [80, с. 

50].  

Марҳала ба марҳала сатҳу сифати барномаҳо беҳтар гардида, техникаҳои 

замонавӣ низ дастрас карда мешуд. Шабакаи телевизиони «Пойтахт» 11 сол 

ҳамчун телевизиони ҷамъиятӣ фаъолият кардааст. Ин расона «аз моҳи сентябри 

соли 2007 ба Муассисаи давлатии «Телевизиони «Пойтахт» табдил гардид» [127, 

с. 465]. 

Бо статуси давлатӣ гирифтан шароити техникиву молии шабака беҳтар 

гардид. Агар дар гузашта таъминоти молии ин телевизион аз ҳисоби даромадҳои 

худи шабака сурат мегирифт, пас аз мақоми давлатӣ гирифтан аз ҳисоби буҷаи 

Ҳукумати шаҳри Душанбе маблағгузорӣ мегардид. Ин буд, ки шабакаи 

телевизиони «Пойтахт» (ҳоло Муассисаи давлатии «Телевизиони Душанбе») ба 

бинои нав кӯчида, бо техника ва дастгоҳи нави сабту танзим таъмин карда шуд ва 

ҳаҷми барномаҳояш низ зиёд гардид.  

Аз 23-юми июни соли 2008 тавассути техникаи рақамӣ ҳамарӯза дар ҳаҷми 8 

соат барнома пахш мекард. Баъди муҷаҳҳаз гардидан бо техникаи рақамӣ барои 

таҳияи барномаҳои калонҳаҷм, мустақим ва саргармкунанда шароит фароҳам 

омад. Дар ин давра барномаҳои ҷадиди «Рӯ ба рӯ», «Маромнома», «Анбудан», 

«Ошёнаи дуюм» роҳандозӣ гардида, танзимгоҳи хаттӣ ва ғайрихаттӣ, студияҳои 

нав, дизайни зебо, барномаҳои таҳлилӣ ва ҳадафнок имкон дод, ки ин расона дар 

байни ВАО-и Тоҷикистон ҷойгоҳи муносиб пайдо намояд. Дар ин марҳала 

шароити техникии телевизион низ бамаротиб беҳтар гардид. Зеро барои сабту 

пахши барномаҳо ду студияи муҷаҳҳаз бо дастгоҳҳои наву замонавӣ ба фаъолият 

оғоз намуд. Ин тадбир имкон дод, ки минбаъд барномаҳои мустақими телевизионӣ 

бештар гардида, теъдоди тамошобинони он низ афзояд. Ҳамзамон, 4 мизи танзими 

барномаҳо дастраси кормандони бахши техникӣ гардид, ки ду адади он рақамӣ ва 

ду адади дигар аналогӣ буд. Дар ин давраи гузариш фаъолият аз видеомагнитафон 

ба видеосерверҳо кӯчид. «Коркарди ояндаи сабти сигналҳои видеоӣ аз 

видеомагнитафонҳои дискӣ ба видеосерверҳо гузашт. Видеосервери замонавӣ дар 

асоси компютер таҷҳизоти бисёрканалаи имкондиҳандаи сабти сигнали видеоӣ 

дар диски сахт мебошад. Бо фарқ аз видеомагнитафонҳо он имкон медиҳад, ки дар 

як вақт сабт ва шунавоӣ бо каналҳои гуногун амалӣ гарданд» [20, с. 89]. 

Дар доираи беҳтарсозии низоми техникии «Телевизиони Душанбе» соли 

2008 роҳбарияти телевизион 7 дастгоҳи наворбардориро низ ворид намуданд, ки 

бо истифодаи он сифати навор ҷавобгӯи стандартҳои замони нав гардид. Ин 

камераҳо тамғаи барои он замон нави SonyDSR-PD 170 ва SonyDSR- 250 P буданд, 

ки қобилияти сабти сифати рақамиро доштанд. Новобаста ба ин мушкилоти 

техникӣ ҳамеша домангири телевизион будааст ва барои бартараф намудани он 

саҳми роҳбари онвақтаи телевизионро муҳаққиқон ва кормандони собиқадор 

махсус таъкид намудаанд. Аз ҷумла З. Муъминҷонов зикр намудааст: «Хизматҳои 

Раҳмон Остон ҳамчун журналист ва роҳбари кордон дар таъсис ва ташаккули 

аввалин телевизиони ҷамъиятӣ дар Тоҷикистон «Пойтахт» басо калон аст. Ӯ 

тавонист дар як шароити вазнин бо имконоти ночизи техникиву молӣ ин шабакаро 

ба по монда, баҳри рушди он талош намояд. Дар фаъолияти телевизиони 

«Пойтахт» борҳо мушкилоту муаммоҳо пайдо мешуданд, ки боиси аз байн 

рафтани ин шабака мегардид. Аммо ҳамаи онро директор Раҳмон Остон бо 

кордонӣ паси сар намуда, баҳри бақои он кӯшиш мекард» [80, с. 14]. 

Ҷойи таъкид аст, ки то соли 2008 дастгоҳҳои маркази пахши барномаҳои ин 

шабакаи телевизионӣ дар ҳудуди телевизиони «Тоҷикистон» ҷойгир буд. 

Барномаҳо баъди таҳия дар воситаҳои интиқолӣ, аз ҷумла касетаҳо ба дастгоҳи 

марказӣ бурда мешуданд ва мутахассисони дастгоҳи марказӣ аз рӯйи сеткаи 

барномаҳо онҳоро ба эфир пешниҳод мекарданд. Чунин тартиби кор мушкил буд. 

Бинобар ин, соли 2008 дастгоҳи пахши барномаҳо дар бинои нави телевизион 

кӯчонида шуда, тамоми техникаи он таъмин шуд ва мушкили мавҷуда дар ин самт 

аз миён рафт.  

Аз 1-уми ноябри соли 2012 телевизиони «Пойтахт» ба пахши 24-соатаи 

барномаҳояш шуруъ кард ва тасмим гирифта шуд, ки то соли нави 2013 ба 

моҳвора ҳам пайваст шавад. Соли 2013 дар фаъолияти ин шабака мушкилоти 

фаннӣ ба амал омада, барномаҳои он чанд муддат қатъ гардид. Бархе аз 

таҳлилгарон андеша доштанд, ки шояд ҷасорати бештари ин шабака дар вақтҳои 

охир сабаби мушкилоти фаннӣ шуда бошад. Бархеи дигар сабаби қатъи 

намоишҳои ин телевизионро ба роҳ ёфтани афроди «феҳристи сиёҳ»-и 

телевизионҳои дигари давлатӣ мансуб донистанд. Зеро мушкилоти техникии 

шабакаи «Пойтахт» баъди пахши суҳбати шоираи тоҷик Гулрухсор ба амал омада 

буд.  

Аммо роҷеъ ба қатъи пахши намоишҳои телевизиони «Пойтахт» Ширкати 

«Телерадиоком» гуфта буд, ки он айби фиристандаи мавҷҳои телевизионии ин 

шабака аст. Бо сабаби аз ҳад зиёд фарсуда будан ва дар як рӯз то 18 соат истифода 

шудани ин дастгоҳ сӯхт. Дар ин марҳала, баъди 8 рӯзи қатъ шудани пахши 

барномаҳояш, телевизиони «Пойтахт» дубора ба эфир баромад. Мувофиқи 

маълумоти бадастомада қисмҳои эҳтиётии фиристандаи барномаҳои шабака рӯзи 

24 феврал сӯхтааст ва рӯзи 3 март аз Украина дастгоҳи нав ворида гардида, бо 

насби он пахши барномаҳои телевизион идома ёфт. 

Қаблан Мақомоти иҷроияи ҳокимияти давлатии шаҳри Душанбе барои 

телевизиони «Пойтахт» фиристандаи наву қавитар фармоиш дода ва 

намояндагони ширкати украинии «Квант-Эфир» барандаи тендери шаҳрдорӣ 

дастгоҳҳоро вориди пойтахт намуда, барои фаъолияти минбаъда насб карданд. Бо 

ҳамин, мушкили навбатии техникии телевизион ҳалли худро пайдо кард ва сифати 

пахши барномаҳо то қадри имкон беҳтар гардид. Ҳамин гуна хусусиятҳои 

эволютсионии техника ва технологияҳои телевизионии ватанӣ дар мисоли 

«Телевизиони Душанбе марҳала ба марҳала идома ёфт.  

Мувофиқи ҳуҷҷатҳои бойгонии Муассисаи давлатии «Телевизиони 

Душанбе» аз соли 2007 то соли 2016 бинобар талаботи истеҳсолӣ ва бо мақсади 

беҳтар намудани шароити кори ҳайати эҷодиву техникии телевизион ба муассиса 

239 номгӯи дастгоҳу воситаҳои техникиву технологӣ харида шудааст, ки қисме аз 

он то ҳол коршоям буда, мавриди истифода қарор дорад. Аз ин нишондод танҳо 7 

адади он шомили воситаҳои нақлиёт мебошад, боқимонда дастгоҳу таҷҳизот ва 

дастгоҳҳои идоракуниву хатҳои нави технологӣ аст. 

Соли 2016 замони роҳбарии Шавкат Саидов дар пайи гузаронидани як 

тендер ба телевизион воситаҳои муайяни техникӣ ворид шуд, ки маъмултарини он 

4 дастгоҳи наворбардорӣ ва ду адад пулти сабт буд. Дастгоҳҳои наворбардорӣ 

тамғаи Panasonic HC-PV100 буда, дар он замон барои ин шабакаи телевизионӣ 

ҳамчун дастоварди хуби техникӣ ба ҳисоб мерафт, зеро то ин замон ҳамагӣ ду 

камераи наворабардорӣ - тамғаи Canon XA 10 ва Z5 дигар ҳама дастгоҳҳои 

наворбардории бо фиттаи лентагӣ фаъол буданд. Дастгоҳҳои тозаворид дар 

флешкорт сабт намуда, дорои формати дақиқаяташ баланд (HD) буданд. Дар ин 

давра ду адад микрофони масофавӣ, ду адад дастгоҳ барои хондани матн дар 

студия, сабти барномаҳои иттилоотӣ ва сабти барномаи субҳгоҳии «Субҳи 

Душанбе» (телесуфлёр) ва компютеру воситаҳои дигари техникӣ ба муассиса 

харида шуд, ки он кори шабакаро аз нигоҳи техникӣ хеле пешрафта намуд. 

Инчунин, бо мусоидати роҳбари навтаъин дар телевизион студияи дигар барои 

сабти барномаҳои таҳлилӣ ва фарҳангию фароғатӣ бунёд гардид, ки он бо 

дастгоҳҳои муосири техникӣ таъмин шуд. Соли 2016 ҳамзамон пахши барномаҳои 

«Телевизиони Пойтахт» тавассути телевизиони ноқилии «Мавҷи истиқлол» ва 

пахши рақамии мавҷи Т2 ба роҳ монда шуд.  

 Ин тадбир имкон дод, ки барномаҳои телевизиони шаҳриро сокинон дар 

манотиқи дигари кишвар низ тавассути пахши рақамии мавҷи Т2 тамошо кунанд. 

Баъди соли 2008, ки телевизион давлатӣ гардиду бо дастгоҳҳои муосир таъмин 

шуд, давраи рушди техники он шуруъ гардид. Соли 2016-ро метавон давраи 

рушди техникии ин шабакаи телевизионӣ номид.  

Баъд аз таъин шудани Суҳроб Рауфзода ба ҳайси директор дар телевизиони 

«Пойтахт» ва дастгириҳои пайвастаи Мақомоти иҷроияи ҳокимияти давлатии 

шаҳри Душанбе базаи моддиву техникии ин шабака қавӣ гардид. Дастгоҳҳои 

сабту танзим бо технологияҳои муосири барномасозӣ иваз карда шуд. Аз 17 

феврали соли 2017 телевизиони «Душанбе» ба пахши барномаҳо бо формати 

«HD» (High Definition) шуруъ намуд. Телевизион дар ин марҳала бо таҷҳизоти 

муосири пахши барномаҳо, ки аз Аморати муттаҳидаи Араб оварда шудааст, 

муҷаҳҳаз гардида, ҳаҷми барномаҳо низ марҳала ба марҳала зиёд гардида, дар як 

шабонарӯз то ба 18 соат расонида шуд.  

Телевизиони «Пойтахт» сеюмин телевизиони кишвар буд, ки ба пахши 

барномаҳо бо формати «HD» оғоз намуд. Қаблан Телевизиони «Варзиш» ва 

Телевизиони «Футбол» барномаҳои худро бо ин формат пахш мекарданд.  

Тағйироти дигаре, ки соли 2017 дар телевизиони «Пойтахт» ба амал омад, 

иваз шудани номи ин муассиса аст. Бо қарори Раиси шаҳри Душанбе Рустами 

Эмомалӣ аз 26 марти соли 2017 Муассисаи давлатии телевизиони «Пойтахт» ба 

Муассисаи давлатии «Телевизиони Душанбе» табдил дода шуд. Соли 2017 бори 

аввал дар «Телевизиони Душанбе» сатри равон ба роҳ монда шуд. Барномаҳои 

телевизионӣ бо услуби нав пешниҳод шуданд, ки аз лиҳози муҳтаво ва шаклу 

сифат касбитар буданд. Бо беҳтар шудани сатҳу сифати намоишҳо ва ба формати 

«HD» гузаштану ба моҳвора пайвастани «Телевизиони Душанбе» теъдоди 

бинандагони он низ зиёд шуд. Дар ин сол ҳамзамон, техникаҳои дастгоҳи 

марказии телевизион низ пурра иваз гардида, пахши барномаҳо тавассути формати 

«HD» мувофиқ гардонида шуд. Яке аз таҳаввулоти асосии техникӣ, дар ин давра 

он аст, ки «Телевизиони Душанбе» соҳиби студияи сайёри (ПТС) муосир гардид, 

ки он дорои 4 дастгоҳи наворбардорӣ ва нуқтаи сабти навору овоз буд. Тавассути 

ин студия сабти барномаҳои консертиву маърифатӣ ва чорабиниҳои оммавию 

сиёсӣ нисбатан осон ва бо сифати баланд анҷом дода мешуд. Ҳатто барои сабти 

чорабиниҳои сатҳи баланд, аз ҷумла ҳамоишҳои сарони давлатҳо дар доираи 

созмонҳои байналмилалӣ тавассути студияи сайёри «Телевизиони Душанбе» 

роҳандозӣ мегардид. Илова бар ин, соли 2019 телевизион соҳиби боз як студияи 

сайёр гардид. 10 октябри соли 2019 Асосгузори сулҳу ваҳдати миллӣ - Пешвои 

миллат, Президенти Ҷумҳурии Тоҷикистон муҳтарам Эмомалӣ Раҳмон ва Раиси 

шаҳри Душанбе муҳтарам Рустами Эмомалӣ дар муаррифии Студияи нави сайёри 

телевизионӣ, ки аз технологияи муосири соҳавӣ таркиб ёфтааст, иштирок 

намуданд.  

Студияи сайёри телевизионӣ аз се мошини калон иборат буда, дар он 

дастгоҳу таҷҳизоти навтарини соҳавӣ, ки барои сабт, пахши мустақим ва ороиши 

барномаву намоишҳои гуногун пешбинӣ шудааст, банду баст гардидааст. Студияи 

мазкур имконият дорад чорабиниҳои сатҳи ҷумҳуриявӣ, минтақавӣ ва 

байналмилалиро бо сифати «Full HD», яъне дақиқияти баланд сабт ва ба таври 

мустақим пахш намояд. Он бо 16 камераи касбӣ таъмин буда, 4 адади он ба тариқи 

фосилавӣ идора карда мешавад. 

Ҳамчунин системаҳои сабт ва пешниҳоди барномаҳои Студияи нави сайёр 

имкон медиҳад, ки ба барномаҳои телевизионӣ ороиши компютерӣ дода шавад. 

Тамоми дастгоҳ ва таҷҳизот истеҳсоли Япония буда, имкон медиҳад, ки барнома 

ва намоишҳо ба маҳвора ирсол шаванд. Ба иттилои масъулин, студияи мазкур дар 

Осиёи Марказӣ назир надошта, он дар доираи ҳамкории мутақобилан судманди 



 57 

Ҳукумати Ҷумҳурии Тоҷикистон, Мақомоти иҷроияи ҳокимияти давлатии шаҳри 

Душанбе ва Ҳукумати Ҷумҳурии Мардумии Чин барои Муассисаи давлатии 

«Телевизиони Душанбе» дастрас гардидааст.  

Студияи сайёри телевизионӣ дорои генератори пуриқтидори барқӣ буда, 

имконият дорад таҷҳизоти кории студияро бо барқ таъмин намояд. Дар студияи 

сайёр 40 нафар мутахассиси маҳаллӣ фаъолият мекунанд. Барои идораву 

истифодаи он кормандон аз курсҳои омӯзишӣ гузаштанд. Бо истифода аз ин 

имкониятҳо, сатҳу сифати пахши намоишу барномаҳои телевизионӣ боз ҳам 

беҳтар гардид. 

Таваҷҷуҳ ва ғамхории Ҳукумати Ҷумҳурии Тоҷикистон, хосса Сарвари 

давлат, муҳтарам Эмомалӣ Раҳмон нисбат ба телевизион зиёд буда, ба баланд 

бардоштани сатҳу сифати барномаҳо ва пурра сохтани фазои иттилоотии кишвар 

мусоидат мекунад. Имрӯз барномаҳои шабакаҳои телевизионии Тоҷикистон на 

танҳо дар фазои иттилоотии кишвар, балки дар дигар мамлакатҳо низ тариқи 

моҳвора дастрас мебошад. Дар ин радиф телевизионҳои маҳаллӣ низ бо таҷҳизоти 

зарурӣ ба пуррагӣ таъмин гардидааст, ки намунаи он «Телевизиони Душанбе» 

мебошад.  

Соли 2021 марҳалаи нави рушди техникии «Телевизиони Душанбе» аст. Бо 

таъйин гардидани Маъруфҷон Оқилзода ба вазифаи директори ин муассиса 

мушкилоти техникии шабака роҳи ҳалли худро пайдо кард.  

Мавсуф, дар гузашта ба ҳайси муовини директор оид ба корҳои техникӣ дар 

Телевизиони «Варзиш» фаъолият дошта, яке аз мутахассисони варзидаи соҳаи 

телевизион дар бахши техникӣ аст.  

Таъмири студияҳо ва муҷаҳҳазсозии он бо дастгоҳҳои муосир оғоз гардид. 

Дар ин баробар, сабти барномаҳои иттилоотӣ тавассути дастгоҳи махсус - Tri 

Caster ба роҳ монда шуд, ки он кори танзим ва банду басти барномаро бамаротиб 

осон ва сифати онро беҳтар намудааст.  

Дастгоҳҳои наворбардории студияи барномаҳои иттилоотӣ низ иваз гардида, 

ба ҷойи камераи Panasonic HC-PV100 дастгоҳи насли нави наворбардорӣ аз 

ширкати SONY дастрас гардид, ки дорои сифати олӣ мебошад. Марҳала ба 

марҳала рушди бахши техникӣ дар ин телевизиони шаҳрӣ ба миён омад.  

Ҳамин тавр, аз таҳқиқи асосҳои назариявии репортаж ҳамчун жанри 

журналистика ба чунин хулоса расидем: 

1. Ҷанбаҳои назариявии репортаж аз ҷониби олимону муҳаққиқон пурра баррасӣ 

шудааст ва истифодаи тавсияҳои пешниҳоднамудаи онҳо барои ҳар як 

хабарнигор зарур дониста мешавад. Вале вобаста ба иртиботи назария ва 

амалияи кори телевизион дар мисоли репортажҳои телевизионӣ таҳқиқи 

фарогир анҷом наёфтааст. Аз ин рӯ, омӯзиши ин ҷанбаи фаъолияти 

телевизион муҳим аст. 

2. Репортаж ҳамчун жанри серистеъмоли журналистикаи телевизион дар ВАО-и 

тоҷик аз рӯзҳои аввали фаъолияти шабакаҳои телевизионӣ ба таври васеъ 

истифода мешавад. Он бо мурури замон ва рушди ҷомеа, бахусус ташаккули 

сифативу сохтории телевизион инкишоф ёфта, рӯзноманигорони касбӣ бо 

истифодаи унсурҳои муосири таҳияи репортаж ҷолибиятро таъмин 

менамоянд, ки як намунаи он қаҳрамонсозӣ дар раванди таҳияи репортажҳои 

телевизионӣ мебошад. Ин тамоюл вақтҳои охир баръало мушоҳида мегардад. 

3. Вобаста ба рушди технологияҳои муосир ва васеъ шудани имкониятҳои 

техникии шабакаҳои телевизионӣ роҳҳои ҷамъоварии иттилоот низ зиёд 

шудааст. Ин ҷараён барои таъмини фаврият дар таҳия намудани барномаҳои 

иттилоотӣ заминаи мусоид мегузорад. Вале дар шабакаҳои телевизионии мо 

на ҳамеша аз чунин имконият ба таври чашмгир истифода мегардад.  

4. Таҳқиқ нишон дод, ки дастрасӣ ба техникаҳои соҳавӣ дар Муассисаи давлатии 

«Ҷаҳоннамо» ва Муассисаи давлатии «Телевизиони Душанбе» ҳамқадам ба 

замони муосир амалӣ шудааст ва мисоли равшани он дастгоҳҳои 

наворбардорӣ, танзим, воситаҳои дастгоҳи марказии пахши барномаҳо ва 

дигар таҷҳизоти соҳавӣ мебошад. Бешубҳа, дастгоҳҳои мазкур барои сифатан 

беҳтар намудани кори телевизион ва осон кардани фаъолияти ҳайати техникӣ 

мусоидати амиқ мекунанд. Бо вуҷуди ин, дар самти таъмини хабарнигорон бо 

воситаҳои пахши мустақим аз макони ҳодиса чандон таваҷҷуҳи ҷиддӣ сурат 

нагирифтааст. Ин аст, ки репортажҳои мустақим мушоҳида намешаванд. 

БОБИ II.  

ТАҲАВВУЛИ РЕПОРТАЖ ДАР ТЕЛЕВИЗИОН 

 

II. 1. Сохтор ва мундариҷаи қолабҳои хабарии шабакаҳои телевизионӣ 

 

Барномаҳои иттилоотӣ дар шабакаҳои телевизионӣ мавқеи хосса доранд. 

Дар муайянкунии мавқеи расона дар ҷомеа ва раддабандиҳои созмону 

муассисаҳои гуногуни пажӯҳишӣ ва сотсиологӣ нақши назаррас мегузоранд. Ин 

аст, ки фаъолияти иттилоърасонӣ дар телевизион ва самти кори идораи 

барномаҳои иттилоотӣ ҳамеша зери таваҷҷуҳи роҳбарияти телевизион қарор 

дорад. Кормандони ин идора маъмулан аз рӯйи нишондоди гурӯҳи жанрҳои 

ахборӣ мавод омода ва таҳия менамоянд.  

Иброҳим Усмонов вижагии жанрҳои ахбориро дар чунин чиҳатҳо тавзеҳ 

додаст: «Жанрҳое, ки сареъанд ва сабаби ба вуҷуд омаданашон навигарӣ аст. Ин 

навигарӣ бояд арзиши иҷтимоӣ дошта бошад ва ба таври ҳаддалимкон сода гуфта 

шавад» [119, с. 13]. 

Дар шароити муосир, ки барномаҳои иттилоотӣ низ хусусияти тарғиботӣ 

пайдо намудаанд, нашри иттилоъ вобаста ба хусусияти расона ҳадафмандона 

сурат мегирад. Барномаҳои хабарӣ дар шабакаҳои телевизионии мо бо номҳои 

гуногун, ки фарогири моҳияти иттилоърасонӣ аст, таҳия ва пешниҳоди бинанда 

гардонида мешаванд. Дар телевизиони «Тоҷикистон» ин барнома «Ахбор» ном 

дорад. Барномаи мазкур давоми рӯз танҳо бо забони тоҷикӣ 6 маротиба пахш 

карда мешавад, ки аксаран такрори қисматҳои барномаи асосӣ аст. Барномаи 

асосии «Ахбор» ҳамарӯза соати 20:30 пахш мегардад, ки маъмулан то 1 соат давом 

меёбад. Дар ин муддат аз 10 то 20 сужа пешниҳоди бинанда гардонида мешавад.  

Айни замон ҷадвали пахши барномаҳои хабарӣ чунин аст: Дар телевизиони 

«Тоҷикистон» тӯли як шабонарӯз 11 нашри хабарӣ пахш карда мешавад. Аз ҷумла, 

соати 8 ва 12 ахбор бо забони тоҷикӣ, соати 14 бо забони арабӣ ва соати 15 бо 

забони англисӣ, соати 16 пахши хабарҳои хориҷӣ бо забони тоҷикӣ, соати 18 бо 

забони тоҷикӣ, соати 19 бо забони русӣ, соати 20:30 нашри муфассал бо забони 

тоҷикӣ, соати 22 бо забони тоҷикӣ, ҳамчунин соати 24 бо забони тоҷикӣ.  

Пахши хабарҳо такроран сурат гирифта, дар як шабонарӯз танҳо як 

маротиба хабари нав (соати 20:30) ба бинандагон расонида мешавад. Он дар дигар 

вақтҳо такроран пахш мешавад. Такрор ба он маъно нест, ки пурра ҳамон барнома 

пахш мегардад. Дар ин ҷо танҳо сужаҳо такроран пахш мешаванд, вале бо 

барандаи дигар. Инчунин шумораи репортажҳо ва ҳаҷми барномаҳо низ дар вақту 

соати дигар, яъне ба ғайр аз 20:30 кам мегардад. 

Аммо вобаста ба ҳолату вазъият нашри хабарҳо метавонад тағйир ёфта, 

шумораи онҳо зиёд гардад. Масалан, дар доираи сафарҳои Сарвари давлат ба 

шаҳру ноҳияҳои мамлакат репортажу хабарҳои тоза дар нашрҳои шабонарӯзӣ зиёд 

мешаванд. Дар чунин ҳолатҳо нашрҳои иловагӣ бо забонҳои тоҷикӣ, русӣ, англисӣ 

пахш карда мешавад. 

Айни замон сармуҳаррири идораи барномаҳои иттилоотии «Ахбор»-и 

телевизиони «Тоҷикистон» Маҳмадалӣ Сафаров аст. Дар ин идора Фахриддин 

Нурматов, Нуриддин Қурбонов, Зулфия Раҳимзода, Хуршедаи Наҷмиддин, 

Наврӯзшоҳи Азизулло, Бобокалон Аминов, Манучеҳри Сулаймон, Нуралии 

Сафомуддин, Оишаи Саттор, Зафар Қаюмов, Далер Алиев, Зумрад Файзиева, 

Карим Ҳайдаров фаъолият доранд. Дастпарварони ин идора ҳоло дар вазифаҳои 

гуногун, аз ҷумла собиқ сармуҳаррири идора Хӯчаназари Аминиён ба ҳайси 

сармуҳаррири рӯзномаи «Садои мардум», муҳаррири варзида Самандари 

Искандар ба сифати директори барномаҳои телевизиони «Тоҷикистон», Тоҷов 

Амрохон муовини якуми директори телевизиони «Тоҷикистон», Абдуваҳҳоби 

Абдусаттор, Садриддин Охунов, Зоиршо Тағоймурод ва Аҳлиддин Мирзоев ба 

ҳайси сармуҳаррир дар идораҳои ҳамин шабакаи телевизионӣ фаъолияти назаррас 

доранд. 

Илова ба ин, идораи «Ахбор»-и телевизиони «Тоҷикистон» дар шаҳру 

навоҳии мамлакат низ мухбирони худро дорад, ки барномаҳои хабариро бо мавод 

таъмин менамоянд. Аз минтақаи Бохтари вилояти Хатлон Абдурозиқ Азизов, 

Таваралӣ Соҳибназаров ва Худойдоди Раҷаб мавод омода менамоянд. Аз шаҳру 

ноҳияҳои минтақаи Кӯлоб Саидҷаъфар Маҳмадалиев, Худоёри Валӣ ва 

Раҳматалии Назрӣ, аз ВМКБ Тоҷинисои Файзуллобеку Алишер Ҷунайдов, аз 

вилояти Суғд Равзалӣ Амонов, Абдуваҳҳоби Абдусаттор ва Маҳмудҷон 

Аҳмадзода, аз Истаравшану Деваштич ва Шаҳристон – Мазбут Бобозода, аз 

ноҳияи Айниву шаҳри Панҷакент – Фарҳоди Раҳмат репортаж омода ва пешниҳод 

менамоянд. Воқеаҳои ноҳияи Нуробод то Лахшро Идигули Маҳмуд пайгирӣ ва 

инъикос менамояд. Дар хориҷ аз кишвар, дар шаҳри Москва Хуршеди Саидаҳмад 

дар ҳамкорӣ бо Маҳмадалӣ Сафаров ҳаёти тоҷикони муқими Федератсияи 

Россияро инъикос менамоянд.  

Дар самти наворбардорӣ кори ин идораро Баҳодур Истамов, Баҳодур 

Қурбонов, Аҳлиддин Каримов, Холмаҳмад Давлатов, Беҳрӯз Ҷумъаев, Бобоалӣ 

Тағоев ва дигарон пеш мебаранд. Мавриди зикр аст, ки идораи «Ахбор»-и 

телевизиони «Тоҷикистон» шуъбаи мухбирони минтақавӣ ҳам дорад, ки роҳбари 

он Наврӯзшоҳи Азизулло мебошад.  

Ҳамарӯза дастоварду пешравии бахшу соҳаҳои гуногун тавассути 

репортажҳои ин барнома инъикос мешавад. Вале доир ба камбудиву мушкилот 

матлаб нисбатан камтар аст. Ҳоло ба ин паҳлуи масъала кормандони идора низ 

таваҷҷуҳ намуданд, ки мисоли он давоми чанд моҳи охир аз шаҳру ноҳияҳои 

мамлакат омода шудани репортажҳои таҳлиливу танқидӣ доир ба камбудиву 

норасоии ҷойдошта, аз ҷумла омода набудани муассисаҳои таълимӣ ба соли нави 

хониш ва зимистонгузаронӣ мебошад.  

Дар Муассисаи давлатии «Телевизиони Сафина» низ барномаҳои хабарӣ 

мавқеи хосса доранд. Чун формати ин шабакаи телевизионӣ бештар хусусияти 

фарҳангиву маърифатӣ дорад, репортажҳои он аксаран ба ин мавзуъҳо 

алоқаманданд.  

Муассисаи давлатии »Телевизиони Сафина» мувофиқи Қарори Ҳукумати 

Ҷумҳурии Тоҷикистон таҳти №308 аз 22 августи соли 2005-ум таъсис ёфта, 

муассиси расмии он Ҳукумати Ҷумҳурии Тоҷикистон аст. Аввалин барномаи 

телевизионӣ аз ин шабака 3-юми сентябри соли 2005, соати 8.00 пахш гардид.  

Муҳаррирон ва мухбироне, ки дар ташкил ва пешбурди кори идораи 

иттилоотӣ саҳми назаррас доранд, Зубайдулло Каримов, Дилафрӯз Комилова, 

Рухшона Солиева, Нуралӣ Шоқурбонов, Набиҷон Ҳомидов, Хуршед Сафаров, 

Ширинҷон Сафарзода, Хоҷа Назриев, Фазлиддин Маҳадбеков, Хосият 

Худоёрбекова ва дигарон мебошанд. Идораи барномаҳои иттилоотӣ-таҳлилии 

«Навид» дар сохтори Муассисаи давлатии телевизиони «Сафина» яке аз шуъбаҳои 

асосӣ ба ҳисоб меравад. Ҳамарӯза тариқи ин идора 6 маротиба – дар соатҳои 8-и 

субҳ, 10:00, 13:00 бо забони англисӣ, соатҳои 15:00 ва 18:00 бо забони русӣ ва 

соати 20:00 нашрҳои хабарӣ бо се забон-тоҷикӣ, русӣ ва англисӣ таҳия ва 

пешниҳоди бинанда карда мешавад. Ҳаҷми барномаҳои рӯзонаи идораи иттилоотӣ 

то 20 дақиқа идома ёфта, кормандони он ба ҳама гуна мавзуъҳои хусусияти 

иҷтимоидошта таваҷҷуҳ зоҳир менамоянд. Барномаи шомгоҳии «Навид» (20:00) 

як соат идома меёбад ва як навъ хусусияти ҷамъбастӣ дорад. Зеро муҳимтарин 

хабару рӯйдодҳои рӯз дар он натиҷагирӣ карда мешаванд.  

Дар идораи мазкур ғайр аз сармуҳаррир – Маҳмадёқуб Зокиров, 

муҳаррирони ботаҷриба, аз ҷумла Зубайдулло Каримов (муовини сармуҳаррир), 

Заррина Ҷавакова, Манучеҳр Дилёбшоев, Озодамоҳи Раҳматулло, Саидраҳмон 

Ҳабибов ва Раҳмоналӣ Саидов фаъолият доранд.  

Намояндагиҳои Муассисаи давлатии «Телевизиони Сафина» дар ҳашт 

минтақаи ҷумҳурӣ, аз ҷумла дар Вилояти Мухтори Кӯҳистони Бадахшон, Вилояти 

Суғд, минтақаи Бохтари вилояти Хатлон, минтақаи Кӯлоб, ноҳияи Восеъ, шаҳри 

Исфараи вилояти Суғд, водии Рашт ва Ҳисор фаъолият намуда, ҳамарӯза аз ҳаёти 

фарҳангӣ, сиёсӣ ва иҷтимоию иқтисодии тамоми гӯшаҳои Тоҷикистон репортажҳо 

таҳия мекунанд. Аз ҷумла, дар вилояти Суғд – Набиҷон Ҳомидов, дар шаҳри 

Бохтар ва ноҳияҳои атрофи он – Қурбоналӣ Қурбонов, Хуршед Сафаров, дар 

минтақаи Кӯлоби вилояти Хатлон – Ширинҷон Сафарзода, ноҳияи Восеъ – Хоҷа 

Назриев, дар гурӯҳи шаҳру навоҳии водии Рашт – Фазлиддин Маҳадбеков, шаҳри 

Турсунзода – Хуршед Ҳалимов, дар ВМКБ – Хосият Худоёрбекова фаъолият 

карда, муассисаро бо хабару гузоришҳо таъмин менамоянд.  

Муҳимтарин рӯйдодҳои ҳафта ва репортажҳои унсурҳои таҳлилидоштаи 

кормандони идораи «Навид» ҳам аз марказ ва ҳам аз минтақаҳои ҷумҳурӣ ҳар 

ҳафта рӯзҳои якшанбе дар барномаи таҳлилии «Ҷамъбасти ҳафта», ки муаллиф ва 

барандаи он журналист Зубайдулло Каримов мебошад, соати 20:00 бознашр 

мешаванд. Пахши барномаҳои иттилоотӣ давоми солҳои охир дар формати HD 

роҳандозӣ шудааст. Ин имкон медиҳад, ки сатҳу сифати барномаҳо боз ҳам беҳтар 

шавад. 

Дар репортажҳои омодакардаи кормандони ин шабакаи телевизионӣ баъзе 

хусусиятҳои ҷолибсозии мавод ба мушоҳида мерасад. Чунончи, дар навиштани 

матни жанрҳои хабарӣ, хосса репортажи телевизионӣ мухбирони идораи 

барномаҳои иттилоотӣ-таҳлилии «Навид» нисбатан озод буда, қолабҳои маъмулӣ 

ва якрангии матн камтар мушоҳида мешавад. Вале дар аксари маврид набудани 

стенд-ап аз камбудии асосии репортажҳо маҳсуб меёбад.  

Дар маҷмуъ, тибқи имконияти худ кормандони идора дар инъикоси набзи 

ҷомеа ва рӯйдоду ҳодисаҳо саҳм мегузоранд. 

Таҳқиқ нишон дод, ки матлабҳои таҳлилӣ хеле кам таҳия ва пахш мешаванд. 

Гоҳо чунин репортажҳо дар ин шабакаи телевизионӣ ба мушоҳида мерасад, ки дар 

онҳо мушкили ҷомеа баррасӣ шудааст. Чунончи, санаи 12 марти соли 2022 аз 

ҷониби роҳбари намояндагии «Телевизиони Сафина» дар вилояти Хатлон 

Қурбоналӣ Қурбонов репортаж оид ба вазъи ногувори корхонаҳои саноатии 

вилоят таҳия ва пахш гардид, ки мушкилоти муайянеро фаро гирифта, ба талаботи 

жанр ҷавобгӯ буд. Дар он муаллиф қатъ гаштани фаъолияти корхонаҳои саноатӣ, 

омилҳои кам шудани ҳаҷми истеҳсолот, беҳисоб будани шумораи санҷишҳои 

бенақшаву дигар ташвишҳои фаъолияти соҳибкориро пайгирӣ намудааст. Дар 

баробари унсурҳои дигар, стенд-ап дар мавқеи муайян ва хуб намо шуд.  

Зимнан, ҷойи таъкид аст, ки дар истифодаи ин қисмати репортаж, яъне 

стенд-ап дар миёни шабакаҳои телевизионӣ Қурбоналӣ Қурбонов мавқеи хосса 

дорад. Ҳамин гуна репортажҳо доир ба таъмирталаб будани китобхонаҳои шаҳру 

ноҳияҳо, ҳолати ногувори қасрҳои фарҳанг ва иншооти маданиву иҷтимоӣ низ 

таҳия мешавад.  

Кормандони идораи барномаҳои иттилоотӣ-таҳлилии «Навид»-и 

«Телевизиони Сафина» дар инъикоси сафарҳои Президенти Ҷумҳурии Тоҷикистон 

муҳтарам Эмомалӣ Раҳмон низ саҳм доранд. Онҳо пайваста дар ин сафарҳо 

иштирок намуда, аз рафти ба истифода додани иншооти таъиноти гуногун 

репортажҳои муфассал омода менамоянд, ки аксаран тавассути ҳамаи шабакаҳои 

телевизонии кишвар пахш карда мешаванд.  

Имрӯзҳо пахши барномаҳои «Телевизиони Душанбе» дар як шабонарӯз то 

18 соатро ташкил дода, кормандони он барномаҳои сиёсӣ-иқтисодӣ, фарҳангӣ-

фароғатӣ, иҷтимоӣ ва илмӣ-оммавиро дар мавзуъҳои муҳимми рӯз таҳия 

мекунанд. 

Истифодаи техника ва технологияи замонавӣ имкон дод, ки дар баробари 8 

шабакаи дигари телевизионии мамлакат «Телевизиони Душанбе» низ 

рақобатпазир шуда, бинандаи сершуморро пайдо намояд. Аз моҳи августи соли 

2019 барномаҳои «Телевизиони Душанбе» тариқи моҳвора пахш карда мешавад.  

Айни ҳол дар «Телевизиони Душанбе» 35 лоиҳаи телевизионӣ амалӣ 

мешавад. Барномаҳои иттилоотӣ низ дар баробари барномаҳои дигар дар 

телевизион мавқеи хос доранд. «Ҳар гуна зуҳуроте, ки ба тозагӣ рух дода, воқиф 

гардидан аз он ба мардум фоидаовар аст, яъне аҳамияти иҷтимоӣ дорад, навгонӣ 

меноманд. Ҳаррӯз, ҳатто ҳар лаҳзаву соат дар олам ҳодисаву рӯйдоди зиёде ба 

амал меоянд, ки барои мардум дастнорасанд, ба иборае мардум аз онҳо огоҳӣ 

надоранд. Ҳамин зуҳурот навгонӣ аст. Албатта, зарур нест, ки тамоми зуҳуроти 

нав тавассути ВАО ба омма расонида шавад» [71, с. 97].  

Дар баробари дигар расонаҳо кормандони идораи барномаҳои иттилоотии 

«Телевизиони Душанбе» зуҳуроти муҳим, рӯйдодҳои аҳаммияти иҷтимоидоштаро 

дар қолаби жанрҳои хабарӣ пешниҳод менамоянд.  

Кормандони идораи барномаҳои иттилоотии «Телевизиони Душанбе» дар 

таҳияи 3 барнома: «Вақт», «7 рӯзи Душанбе» ва «Неделя в городе» саҳм 

мегузоранд.  

Барномаи асосии хабарии ин шабака «Вақт» аз соли 2012 бо ин ном таҳия ва 

пешниҳод мешавад. Ин ном бо пешниҳоди роҳбари вақти «Телевизиони Душанбе» 

Абдуқодир Талбаков гузошта шудааст. 

Таҳқиқи таърихи барномаҳои иттилоотӣ маълум намуд, ки аз замони 

таъсиси телевизион то соли 2012 номи барномаи иттилоотии шабака «Паём» 

будааст. Бо сабаби мавҷуд набудани заминаи моддию техникӣ, норасоии ҳайати 

кадрии эҷодиву техникӣ ва мушкилиҳои дигар дар солҳои аввали фаъолият 

барномаҳои хабарӣ дар ду рӯз як маротиба бо давомнокии то 15 дақиқа пахш 

мегардид. Бо гузашти замон ва беҳтар шудани фаъолияти кории телевизион сатҳу 

сифати барномаи хабарии он низ хуб гардида, кормандон дар инъикоси 

саривақтии рӯйдоду чорабиниҳои сатҳи шаҳрӣ фаъол ва мавқеи устувор доранд.  

Ҳоло ба нишондоди сеткаи барномаи телевизион дар як шабонарӯз 5 

маротиба барномаи иттилоотӣ пешниҳод карда мешавад. Тӯли рӯз соати 17:00 

барнома бо давомнокии то 20 дақиқа пешниҳод мегардад. Ин барнома бо иловаи 

репортажҳои дигар соати 19:00 дар ҳаҷми то 30 дақиқа пахш мешавад. Нашри 

ҷамъбастии барномаҳои иттилоотӣ соати 21:00 дар ҳаҷми 30 дақиқа ва гоҳо 40 

дақиқа омода ва нашр мешавад. Ҳамин барнома бе тағйири шаклу ҳаҷм соати 8:00 

такроран пешниҳоди бинанда мегардад. Соати 13:00 дар ҳаҷми то 15 дақиқа 

сужаҳо бе наттоқ манзури тамошобин мегардад.  

Тавре маълум шуд барномаҳо асосан такрори ҳам ҳастанд, вале бо каме 

ҷузъиёт фарқ мекунанд. Дар нашри ҷамъбастии барномаи «Вақт» маъмулан бархе 

матлаби нав илова мешаванд.  

Ҳайати кадрии идораи барномаҳои иттилоотии «Телевизиони Душанбе» 13 

нафар мебошанд. Сармуҳаррири идора феълан Ҳакимзода Раҳим Карим буда, 7 

муҳаррир – Қандил Тоҳиров, Мунаввара Мирхолова, Саодат Тоирова, Қиёмиддин 

Ҳомидов, Теҳрон Файзов, Валиҷон Шарифзода ва Меҳроб Рауфзода ҳамарӯза ба 

инъикоси рӯйдоду чорабиниҳои гуногун ва таҳлилу баррасии мушкилоту 

дастоварди сокинон машғуланд. 

Саида Юнусова, Тилофат Шоева ва Ғунчагул Нурализода дар идора ба 

сифати наттоқ фаъолият менамоянд. Муҳаррирони идора Ҳакимзода Раҳим 

Карим, Теҳрон Файзов ва Валиҷон Шарифзода низ ҳамчун наттоқ фаъолият 

мекунанд. 

Кормандони идора аксаран матолибашонро худ танзим менамоянд. Ин аст, 

ки танҳо як нафар танзимгар ба кор ҷалб шудааст, ки асосан ба банду басти шакли 

пурраи барнома машғул аст. Дар мавриди дигар муҳаррирон бо дастрасӣ ба 

барномаҳои компютерӣ намоишро тадвину танзим менамоянд. 

Нақши наворбардор дар телевизион муҳим аст. Таҳлил ва таҳқиқ нишон 

медиҳад, ки барои наворбардори телевизион маҳорати баланди касбӣ зарур аст. 

Махсусан, барои наворбадор (оператор)-и идораи иттилоотӣ, дар баробари 

истифодаи дастгоҳи наворбардорӣ, қобилияти баланди эҷодкорӣ, саҳнаофарӣ ва 

монанди ин зарур аст. Дар таҳияи репортажҳои телевизионии муассиса Асадулло 

Қурбонов, Файзалӣ Сатторов, Искандар Сафаров, Алимурод Шарифов, Парвиз 

Қурбонов ва Муродулло Ҳабибов фаъол бошанд ҳам, касбияти онҳо ба такмил ва 

бозомӯзӣ ниёз дорад.  

Ин шабакаи телевизионӣ сохтори бевоситаи мақомоти иҷроияи ҳокимияти 

давлатии шаҳри Душанбе мебошад. Аз ин рӯ, дар он ағлаб фаъолияти сохторҳои 

шаҳрӣ мавриди инъикос қарор дода мешавад. Инчунин, инъикоси фаъолияти 

муассисаҳои ҳудуди шаҳр низ дар меҳвари фаъолияти кормандони он қарор дорад. 

Мавзуъҳои дигар ҳам аз мадди назари кормандони муассиса дур намемонад. 

Тартиби як рӯзи маводи барномаи иттилоотии «Вақт» чунин аст:  

 

Тартиби хабару репортажҳои барномаи иттилоотии «Вақт» барои 08.01.2021 

1. Иҷлосия ММ МОҶТ – хабар  

2. Мулоқоти вакилони МН МОҶТ бо сокинони н.Шоҳмансур – овоз С.Сафолов 

3. Мулоқоти вакилони МН МОҶТ бо сокинони н.И.Сомонӣ – овоз В.Шарифзода 

4. Аҳаммияти бознашри китоби «Тоҷикон» – овоз С.Рауфзода 

5. Парвозҳои махсуси Сомон эйр ба Россия – хабар 

6. Озмуни мураббии сол, даври ҷумҳуриявӣ – овоз С.Тоҳирова 

7. Машварати январии маорифчиёни н.И.Сомонӣ – овоз М.Мирхолова 

8. Машварати январии мудирони боғчаҳои н.Сино – овоз Қ.Ҳомидов 

9. Ҷаласаи ҳисоботии маҳфили «Пайравони Пешвои миллат» – овоз С.Давлатов 

10.  Хабарҳои варзишӣ – овоз М.Рауфзода 

 

Бо чунин тартиб барнома соати 17:00 пешниҳод гардидааст. Бо иловаи як 

хабар ва бахши хабарҳои хориҷа дар соати 19:00 ҳамин барнома пешниҳод 

шудааст, ки тартиби ҷобаҷогузории он чунин аст: 

Тартиби хабару репортажҳои барномаи иттилоотии «Вақт» барои 08.01.2021 

(соати 19:00) 

1. Иҷлосия ММ МОҶТ – хабар  

2. Мулоқоти вакилони МН МОҶТ бо сокинони н.Шоҳмансур – овоз С.Сафолов 

3. Мулоқоти вакилони МН МОҶТ бо сокинони н.И.Сомонӣ – овоз В.Шарифзода 

4. Аҳамияти бознашри китоби «Тоҷикон» – овоз С.Рауфзода 

5. Хабарҳои хориҷа – овоз Р.Карим (Нав) 

6. Парвозҳои махсуси Сомонэйр ба Россия – хабар 

7. Озмуни мураббии сол, даври ҷумҳуриявӣ – овоз С.Тоҳирова 

8. Машварати январии кормандони маорифи н.И.Сомонӣ – овоз М.Мирхолова 

9. Машварати январии мудирони боғчаҳои н.Сино – овоз Қ.Ҳомидов 

10. Ҷаласаи ҳисоботии маҳфили «Пайравони Пешвои миллат» – овоз С.Давлатов 

11. Хабарҳои варзишӣ – овоз М.Рауфзода 

12. Эълони Маркази миллии тестӣ – хабар С.Рауфзода (Нав) 

 

Дар соати 21:00 низ барнома бо чунин ҳаҷм ва тартиб пешниҳод шудааст.  

Тавре мушоҳида мешавад, солҳои охир мавзуъ ва мундариҷаи барномаҳои 

иттилоотии ин шабакаи телевизионӣ чандон тағйир накардааст. Барои тақвият ва 

исботи фикр ҳоло ба тартиби хабару репортажҳои барнома дар санаи 9 марти соли 

2022 таваҷҷуҳ менамоем.  

 

Тартиби хабару репортажҳои барномаи иттилоотии «Вақт» барои 09.03.2022 

(соати 17:00) 

1. Сафари расмии Президенти ҶТ Э. Раҳмон ба Ҷумҳурии Арабии Миср – (немой) 

Қ.Мардонов 

2. Сафари расмии Э Раҳмон ба Миср – (нав) 2. 

3. Иҷлосияи 6 Маҷмааи умумии «Форуми Раисони шаҳрҳои Осиё» – (овоз) Р.Карим 

ва В. Шарифзода 

4. н.И.Сомонӣ-Иҷлосияи нуҳуми Маҷлиси вакилони халқи шаҳри Душанбе, даъвати 

шашум – (овоз) Қ.Ҳомид 

 

Ин барнома дар ҳаҷми 12 дақиқа омода ва соати 17:00 пешниҳоди бинанда 

шудааст. Он бо иловаи 5 маводи дигар дар соати 19:00 ва 21:00 пахш шудааст, ки 

тартиби онро ин ҷо меорем.  

Тартиби хабару репортажҳои барномаи иттилоотии «Вақт» барои 09.03.2022 

(соати 19:00) 

 

1. Сафари расмии Президенти ҶТ Э. Раҳмон ба Ҷумҳурии Арабии Миср – (немой) 

Қ.Мардонов 

2. Сафари расмии Э. Раҳмон ба Миср – (нав) 2. 

3. Иҷлосияи 6 Маҷмааи умумии «Форуми Раисони шаҳрҳои Осиё» – (овоз) Р.Карим 

В. Шарифзода 

4. Бахши-1-Идомаи Форум – (овоз) Р.Карим (нав)  

5. Китобхонаи миллӣ – (овоз) Т.Файзов (нав)  

6. Китобхонаи миллӣ – (овоз) Т.Файзов (нав)  

7. Иҷлосияи нуҳуми Маҷлиси вакилони халқи шаҳриДушанбе, даъвати шашум –

(овоз) Қ.Ҳомид 

8. Боғчаи 24-Машварати омӯзишӣ – (овоз) Қ.Ҳомид (нав)  

 

Тавре мушоҳида шуд, ҳам дар гузашта ва ҳам имрӯз нахуст ба хабару 

рӯйдодҳои расмӣ таваҷҷуҳ зоҳир мешавад. Сипас, мавзуъҳои сатҳи шаҳр ва 

ноҳияҳои пойтахт пайгириву инъикос шудаанд. Дар баррасии мавзуъ, интихоби 

он, инъикоси чорабиниҳо тағйироти чашмгир мушоҳида намешавад. Вале сифати 

навор ва дақиқияти он сол аз сол беҳтар гардидааст, ки ба ин пешравии 

кормандон, хосса наворбардорон ба дастгоҳҳои муосир замина фароҳам 

намудааст.  

Дар навиштани матн низ дар баробари пешравиҳо, то ҳол мушкилот дар ин 

шабакаи телевизионӣ ҷой дорад. Гоҳо такрори матнҳо низ зимни таҳқиқ 

мушоҳида шуд. Масалан, 30 январи соли 2016 дар репортаже бо чунин сархат 

дучор омадем: «Дар Шабакаҳои барқии ноҳияи Фирдавсии шаҳри Душанбе ҳоло 

навбатдории шабонарӯзӣ ташкил карда шудааст, ки мақсади он назорати 

мунтазами таъмини барқ ба аҳолӣ ва муассисаҳои гуногунтаъиноти ҳудуди ноҳия 

бо нерӯйи барқ мебошад. Зеро дар фасли сармо эҳтимоли ба вуҷуд омадани 

садамаҳои барқӣ зиёд аст. Аз ин хотир дар назди лоиҳаи низоми барқтаъминкунӣ, 

ки дар бинои шабакаҳои барқии ноҳия ҷойгир карда шудааст, пайваста 

навбатдорон фаъолият дошта, дар ҳолати рух додани садамаҳо аз пайи 

бартарафсозии камбудӣ мешаванд». Рӯзи 10 январи соли 2019 низ бо матни айнан 

рӯ ба рӯ шудем, ки комилан якхела буда, танҳо номи ноҳия иваз шудасту халост.  

Чунин ҳолатро дар мавзӯи дигар - барориши саривақтии партовҳои сахти 

маишӣ низ мушоҳида намудем. 19 июни соли 2019 тавассути барномаи 

иттилоотии «Вақт» доир ба мавзуи мавриди назар матлабе пахш шудааст, ки он 

дорои чунин пораи матни паси кадр аст: «Ҳамарӯза аз нуқтаҳои муваққатии 

партовҷамъкунӣ бо истифодаи техникаҳои коммуналӣ аз ҷониби кормандони 

Корхонаи воҳиди давлатии «Нақлиёти махсуси партовҳои сахти маишӣ»-и ноҳияи 

Фирдавсӣ партовҳои ҷамъшуда бароварда мешавад. Безараргардонии ин нуқтаҳо 

ва техникаҳои соҳавӣ аз талаботи асосии фаъолияти ин бахши коммуналӣ ба 

ҳисоб меравад. Бо истифодаи имконияти мавҷуда масъулини Корхонаи воҳиди 

давлатии «Нақлиёти махсуси партовҳои сахти майишӣ»-и ноҳияи Фирдавсӣ барои 

интиқоли партовҳои сахти майишӣ ба партовгоҳи умумишаҳрӣ саъй доранд». 

Айнан чунин ҷумлаҳоро дар репортажи дигар мушоҳида намудем, ки санаи 

15 январи соли 2021 омода шудааст, вале он аз ноҳияи Исмоили Сомонӣ. 

Таълифи матни аслӣ яке аз камбудиҳои асосии кормандони идора аст, ки аз 

ҳамдигар нусхабардорӣ менамоянд. Барои ба аудитория расонидани як навигарӣ 

журналист ва гурӯҳи эҷодӣ якчанд зинаро пушти сар мекунанд. Интихоби мавзуъ, 

навиштани сенария, сабт, таҳияи матн, танзим ва пахши равандҳои асосии кори 

журналисти радиову телевизион мебошанд. Масъалагузорӣ, матни пурмаъно ва 

муҳтавою хулосабарорӣ ба маҳорату касбияти журналист вобаста аст. Усули 

пешниҳод, матни пурмазмун ва муҳтавои мантиқӣ бошанд, дар баробари таъмини 

ҷолибият, муаррифгари журналисту идора шуда метавонад.  

Аз ин рӯ зарур аст, ки дар таҳияи матни репортаж ва дигар жанрҳои хабарӣ 

кормандони идораҳои барномаҳои иттилоотӣ аҳаммият диҳанд ва матнро бо 

усулҳои ҷолиб таҳия намоянд. 

Пайдо шудани унсурҳои бегона ва ғайрикасбӣ дар соҳа, машғул шудани 

мутахассисони дигар ба кори журналистӣ ё ин ки ба ҳама мавзуъ рӯ овардани як 

журналист омили камтаъсир шудани репортажҳои телевизионӣ шудааст. Коҳиш 

ёфтани муҳтавои барномаҳои хабариро низ бо ҳамин сабабҳо марбут медонем. Бо 

вуҷуди ин, кормандони идораи барномаҳои иттилоотии «Телевизиони Душанбе» 

содиқона фаъолияти худро пеш бурда, дар бештари маврид муваффақ мегарданд. 

Ҳоло дар қисмати таҳияи маводи таҳлилӣ кормандони ин шабакаи телевизионӣ 

пешсаф буда, мушкилоти сокинони шаҳрро дар қолаби жанрҳои журналистика 

баррасӣ мекунанд. Ҳамзамон, онҳо дар шабакаҳои иҷтимоӣ низ фаъол буда, 

хабару рӯйдодҳоро дар он ҷо пӯшиш медиҳанд.  

Дар фазои иттилоотии Тоҷикистон аз миёни намудҳои гуногуни ВАО 

дастрасии аҳолӣ ба телевизиону радио бештар аст ва ҳамин боис гардидааст, ки 

таъсири сухани телевизион ва радио ба ҷомеа бештар бошад. Ин аз кормандони 

телевизион тақозо менамояд, ки ба бинандаву шунавандаи худ матолиби ҷолиб 

пешниҳод намояд. Ин омил, пеш аз ҳама, бояд дар барномаҳои хабарӣ амалӣ 

гардад. 

Мавод ва сохтори техникии телевизион мунтазам дар дигаргуншавист. 

Барнома ва муҳтавои он вобаста ба талаботи аудитория мунтазам тағйир ёфта, 

вобаста ба завқи бинанда роҳандозӣ мегардад. Вале масъулият ва функсияҳои 

муҳаррирон боқӣ мемонанд, ки он дар риоя кардани меъёри забони адабӣ, 

арзишҳои миллӣ, маданият, урфу одат ва истифодаи эҷодкоронаи имкониятҳои 

техникӣ инъикос меёбад.  

Саъю кӯшиши журналистон-муҳаррирон бо донистани тамоми ҷанбаҳои 

фаъолият ва эҳсоси масъулияти корӣ барои муваффақона анҷом додани кор боис 

шуда метавонад. Масъулини бахшҳои хабариро зарур аст, ки бо омӯзиши 

донишҳои муосир ва ҳамқадами замон будан, фаъолмандии худро нишон диҳанд 

ва ба ин васила, барои рушди журналистикаи телевизион саҳм гузоранд.  

Муассисаи давлатии «Ҷаҳоннамо» бо қарори Ҳукумати Ҷумҳурии 

Тоҷикистон таҳти рақами 546 аз 31-уми октябри соли 2008 таъсис ёфтааст. 

Фаъолияти он аз 5-уми ноябри соли 2008 шуруъ шудааст. 

 «Ҷаҳоннамо» шабакаи иттилоотии саросарии кишвар буда, аз оғози фаъолият 

то имрӯз дар муддати 24 соат бо се забон: тоҷикӣ, русӣ ва англисӣ барномаҳои 

иттилоотӣ ва таҳлилӣ пахш менамояд. Мақсади асосии он таъмини аҳолии кишвар 

бо иттилооти пурра, баланд бардоштани сифат ва фаврияти иттилоот дар соҳаҳои 

сиёсат, иқтисод, ҳаёти иҷтимоӣ, илму фарҳанг ва дигар ахбори муҳим аз мамолики 

хориҷи дуру наздик ба шумор меравад.  

Самтҳои асосии фаъолияти муассисаро таъмини аҳолии кишвар бо иттилооти 

наву дақиқ, сареъ, саҳеҳ аз дохил ва хориҷи кишвар, таблиғу тарғиби ғояҳои 

ваҳдати миллӣ, арзишҳои миллию умумибашарӣ, демократия, сулҳу субот ва 

инсонпарварӣ мебошад.  

Телевизиони «Ҷаҳоннамо» ба моҳвора пайваст буда, ҳудуди фарогирии он 

дар кишварҳои хориҷи дуру наздик тақрибан 60 фоизро дар бар мегирад. Он бо 

шабакаи телевезионии «Ал-Ҷазира»-и давлати Қатар, шабакаи телевезионии 

«Пресс-ТВ»-и Ҷумҳурии Исломии Эрон, «Раша Тудей»-и Федератсияи Россия, 

шабакаҳои телевизионии «Нурин» ва «Орзу»-и Ҷумҳурии Исломии Афғонистон, 

бахши форсии шабакаи «Би-Би-Си»-и Британияи Кабир ва ғайраҳо ҳамкорӣ дорад. 

Муассисаи давлатии «Ҷаҳоннамо» дар маҷмӯъ аз 3 идораи эҷодӣ - идораи 

«Хабар», «Барномаҳои таҳлилӣ» ва «Нашри барномаҳо» иборат буда, ҳамзамон 

бахши хабарҳои хориҷӣ бо номи «Дунё» фаъолият мекунад. Ҳайати «Ҷаҳоннамо»-

ро мутахассисони варзида ва хатмкардагони донишгоҳҳои олии кишвар ташкил 

медиҳанд.Дар нн шабакаи телевизионӣ дар баробари барномаҳои иттилооотӣ, 

ҳамзамон барномаҳои васеи таҳлилӣ низ таҳия ва пахш карда мешаванд. 

Барномаҳои таҳлилии ин шабака бештар фарогири мавзуъҳои сиёсӣ, иқтисодӣ ва 

иҷтимоиву фарҳангӣ буда, дар инъикос ва баррасии камбудиҳои иҷтимоӣ саҳми 

босазо доранд. Аммо формати ин шабака хабарӣ буда, маҷмуан 80 дарсади 

барномаҳои телевизион иттилоотӣ мебошанд.  

Муассиса барномаҳои иттилоотии худро бо се забон манзури тамошобин 

менамояд, яъне ҳадафи шабака, пеш аз ҳама, бо иттилои зарурии ҳам дохиливу 

ҳам хориҷӣ таъмин кардани аҳолии мамлакат аст. Муаррифии Тоҷикистон дар 

арсаи чаҳонӣ ва нишон додани мавқеи он дар муносибат бо воқеаву рӯйдодҳои 

мухталифи чаҳон тавассути барномаҳои англисиву русӣ аз афзалиятҳои дигари 

сиёсати барномавии телевизион маҳсуб меёбад. Бо сабаби он, ки бештари 

тамошобинони ин шабака тоҷикзабонанд, қисми зиёди барномаҳо бо забони 

тоҷикӣ омода ва пешниҳод мегарданд.  

Нашрҳои хабарии ин шабакаи телевизионӣ бо забони тоҷикӣ «Хабар», бо 

забони ангилисӣ «News» ва бо забони русӣ «Новости» унвон дошта, мунтазам аз 

рӯйи тартиби барномаҳо пахш мегарданд. Нисбат ба барномаҳои хабарӣ бо 

забонҳои англисиву русӣ барномаҳои тоҷикӣ бештар пахш мегардад. Дар як рӯз аз 

ин шабака ба ҳисоби миёна бештар аз 30 дақиқа барномаи хабарии аслии русӣ ва 

бештар аз 30 дақиқа барномаи хабарии аслии англисӣ пешниҳод карда мешавад. 

Аз 24 соати вақти эфири телевизиони «Ҷаҳоннамо» танҳо 4 соати он бо 

барномаҳои хабарии англисиву русӣ пур мешавад ва вақти боқимонда дар 

шабонарӯз, бо забони хориҷӣ ва панҷ ҳиссаи боқимондаи он бо забони давлатӣ 

пахш мегарданд. 

Барномаи дигаре, ки дар фосилаи барномаҳои хабарии «Хабар», «News» ва 

«Новости» пахш мегардад, барномаи хабари «Дунё» мебошад. Барномаи «Дунё» 

танҳо бо забони тоҷикӣ пахш мешавад. Ин барнома рӯйдодҳои ҷаҳонро фаро 

мегирад ва бидуни наттоқ, вале бо истифода аз садои рӯзноманигорон ба бинанда 

пешниҳод мегардад, яъне дар барнома танҳо навору садои журналист истифода 

мешавад. Хабарҳои он асосан рӯйдоду ҳодисаҳои кишварҳои хориҷ ҳастанд, ки 

тавассути наттоқони барномаи «Хабар» ба бинанда расонида мешавад.  

Барномаи дигари шабака «Бешарҳ» буда, он бе иштироки наттоқ пахш 

мешавад. Дар эфир танҳо навор дида мешавад. Ин барнома ба «Дунё» монандӣ 

дорад. Хабарҳо ва наворҳои ин барнома аз барномаи «Дунё» гирифта шуда, садои 

ҳодиса (интершум) пахш мегардад. Фарқи ин барномаҳо он аст, ки дар яке 

журналистон мавзуъро шарҳ медиҳанду барномаи дигар бидуни шарҳ пахш 

мегардад ва хулоса дар ихтиёри бинанда вогузор мегардад. 

Бештари хабарҳои шабакаи иттилоотии «Ҷаҳоннамо» такрорӣ буда, бо тарзу 

роҳҳои гуногун пешниҳод мегарданд. Агар аз 24 соати барномаҳо тақрибан 16 

соати он аз барномаҳои хабарӣ иборат бошад, 8 соати боқимондаро барномаҳои 

таҳлиливу сиёсӣ, фарҳангиву маърифатӣ ва суҳбатҳо ташкил медиҳанд, ки онҳо 

дар фосилаи барномаҳои «Хабар», «News», «Новости» ва «Дунё» пахш мегардад.  

Шабакаи иттилоотии «Ҷаҳоннамо» аз тарафи давлат маблағгузорӣ мешавад. 

Бинанда аз барномаҳои хабарии «Ҷаҳоннамо» танҳо маълумоти кӯтоҳеро оид ба 

воқеа ва рӯйдоди рухдода воқиф мегардад, шарҳи бештари онҳо тавассути 

барномаҳои алоҳида пешниҳод карда мешавад.  

Муассисаи давлатии «Ҷаҳоннамо» дар ҷумҳурӣ ягона телевизиони иттилоотӣ 

ба ҳисоб меравад, ки тӯли 24 соат рӯйдоду навигарӣ ва барномаҳои таҳлилию 

иттилоотӣ, фарҳангиву фароғатӣ пахш мекунад. Ифтитоҳи шабакаи шабонарӯзии 

«Ҷаҳоннамо» заруратест, ки аз ниёзҳои ҷомеа бархостааст. 

Давлат вазифадор ва масъул аст, ки ниёзҳоро бароварда созад ва зимни он 

манфиатҳои миллӣ ва амнияти иттилоотии кишвар ба назар гирифта шавад. 

Таъсиси шабакаи иттилоотии «Ҷаҳоннамо» имкони нишон додани рӯйдодҳои 

олам тариқи расонаи худӣ мебошад, ҳарчанд манбаъҳои дарёфт ва пахши хабар 

боз ҳам расонаҳои хориҷӣ ҳастанд. 

II. 2. Аломатҳои типологии репортаж  

ҳамчун жанри журналистикаи телевизионӣ 

 

Ҳар як жанр вобаста ба хусусият, тарзи пешниҳод ва муносибати журналист 

ба он аломатҳои хос дорад. Ин ҷиҳат дар жанрҳои телевизионӣ бештар ба 

мушоҳида мерасад. Дар баробари матн, тасвир ва садо низ аломатҳои хос доранд, 

ки истифодаи бамавриди он ҷолибияти маводи телевизиониро таъмин месозад. Бо 

ишора ба ин мазмун муҳаққиқон Асадулло Саъдуллоев ва Маҳмудхон Шоев 

менависанд: «тележурналист бо образҳои аудиовизуалӣ кор дорад. Нерӯйи сухани 

ӯ дар дақиқият, мушаххасӣ ва бо тақтеи визуалии маъноҳои бо матн 

ифодашаванда сару кор дорад» [102, с. 14]. 

Дар баробари дигар жанрҳои телевизионӣ, репортаж низ дорои аломатҳои 

хоси типологӣ мебошад. Дар фазои расонаҳои муосир репортажи телевизионӣ 

мавқеи пешқадам дорад ва аз маъруфияти хос низ бархӯрдор аст. Бо сабаби он ки 

репортаж аз жанрҳои сареъ ва оҷил буда, воқеаро бо шарҳу тавзеҳ ба бинандагон 

нишон медиҳад, таваҷуҳ ба он зиёд аст.  

Репортажи телевизионӣ типологияи васеъ дорад, ки бо навъҳои гуногуни ин 

жанр намояндагӣ мекунанд. Аз рӯйи усули пахши барнома репортажҳо 

метавонанд бевосита ва сабтшуда бошанд. Навъи якум ин пахши ягон 

чорабиниест, ки дар эфир бо ёрии телефони мобилӣ ва ё студияи сайёри 

телевизионӣ (ПТС) пешниҳоди бинандагон гардонида мешавад.  

Репортажи сабтшуда вақте истифода мешавад, ки имконнопазирии 

гирифтани лаҳзаи ҳодиса ё воқеии он мавҷуд нест. Аз ин рӯ, ҳодиса дар ҳаҷми 

зарурӣ сабт ва баъди танзиму банду баст пешниҳод мегардад.  

Муҳаққиқон вобаста ба истифодаи садо низ аломатҳои типологии 

репортажро муайян намудаанд, ки синхронӣ ва хомӯш аст. Навъи якуми репортаж 

садои табиӣ дорад. Барои мисол фазои воқеа ва баромади иштироккунандагони 

чорабинӣ. Маъмулан, дар бештари маврид ин аломати типологӣ ба таври васеъ 

истифода мегардад. Репортажи хомӯш ҳамчун овоз фаҳмида мешавад. Наттоқ 

матни берун аз экранро мехонад ва наворҳо аз раванди чорабинӣ ё рӯйдоду воқеа 

бе назардошти садоҳои беруна (табиӣ) нишон дода мешаванд. Муҳаққиқ 

Зулфиддин Муъминҷонов 3 хусусияти сюжетро муайян намудааст, ки ба назари 

мо ба аломатҳои типологии репортаж бастагии амиқ дорад. «1. Мазмуни сужет 

бояд таваҷҷуҳи оммаро ба худ ҷалб кунад; 2. Ҳар як калима, ҳар як пешниҳод дар 

сужет бояд фаҳмо бошад; 3. Сужет аз оғоз то анҷом бояд диққатҷалбкунанда ва 

мароқангез бошад» [79, с. 13]. 

Аз рӯйи усули пешниҳод репортаж ба шарҳёфта ва бешарҳ ҷудо мешавад. 

Репортажи бешарҳ ба пахши мустақими рӯйдодҳои муҳимми ҷамъиятию сиёсӣ ё 

фарҳангӣ хос аст. Бо вуҷуди ин, дар ин навъи жанр матни муаллиф берун аз экран 

нест, тамошобинон аз пахши раванди чорабинӣ маънии воқеаро мефаҳманд. Дар 

акси ҳол, мо дар бораи он гап мезанем, яъне рӯйдод дар репортаж шарҳ дода 

мешавад.  

Яке аз аломатҳои дигари барномаҳои хабарӣ, хосса репортажи телевизионӣ, 

навигарӣ аст. «Ҳар чизи наве, ки ё дар маҳал ё дар миқёси бузург шуҳрат пайдо 

мекунад навигарӣ аст. Комёбию нокомиҳои ташкилотҳои давлатӣ, сиёсӣ, 

корчаллонӣ, бозаргонӣ, ҷамъиятӣ ва намояндагони онҳо, ки ба ном 

нюсмейкерҳоро (дар маҷмуъ нюзрумҳо) ба вуҷуд меоранд, намоиши симои 

шахсиятҳои бузург ҳангоми амале, кашфиёте дар ин ё он соҳа метавонад ба 

навигарӣ пайванд дода шавад» [102, с. 37].  

Мавриди зикр аст, ки аз нигоҳи замон бояд навигарӣ ба чанд савол ҷавоб 

гӯяд, ки он ба донишу малака ва сабки баёни журналист вобаста аст. Барои мисол, 

он бояд ба саволҳои «Навигарӣ то кадом андоза актуалӣ аст?», «Оё чунин 

маълумотро алоқаманд бо замон иброз намудан мумкин аст?», «Оё нашри он ба 

«нақша»-ҳои пешбинишуда халал намерасонад?», «Оё онҳо ба руҳи замон ҷавобгӯ 

ҳастанд ва санаду далелҳои кофӣ доранд?». Ҷавоб ба ин саволҳо аломатҳои 

репортажи телевизиониро равшан менамояд. 

Мувофиқи усули ҷойгиркунии мавод репортажро ба видеорепортаж, 

кинорепортаж ва фоторепортаж ҷудо мекунанд.  

Видеорепортаж ахбори маъмулиро дар бар мегирад, ки асари муаллифии 

наворбардор ва мухбир аст. Он мувофиқи талаботи жанр ва меъёрҳои ахлоқӣ бояд 

беғаразона ва дуруст чун миёнарав байни тамошобин ва воқеият омода шавад. Бо 

вуҷуди ин, репортажи телевизионӣ баъзе хусусиятҳои субъективӣ низ дорад.  

Ҳамин тариқ, мо репортажро ҳамчун як жанри телевизион мешиносем, ки 

дар журналистика низоми васеи гуногунии типологӣ дорад ва он ба омилҳои 

гуногун вобаста аст. Барои мисол, усули интиқол, навъи садо, ҳамоҳангии садо ва 

тасвир, усули пешниҳод, ҳадаф ва ғайра. Маълум аст, ки тасвир дар телевизион 

нақши муҳим дорад. Бинобар ин, журналистон дар баробари рӯйи кор овардани 

сенарияҳо муваззафанд, ки ба маводи худ аз ҷиҳати навор низ диққат диҳанд. 

Бахусус барои барномаҳои иттилоотӣ, ки муваффақияти асосии телевизион аз 

рӯйи он баҳогузорӣ мегардад. Вобаста ба ин бояд гуфт, ки истифодаи жанрҳои 

гуногун ва тасвирҳои диданӣ имконият медиҳад, ки нуфузи телевизион миёни 

тамошобинон зиёд гардад. 

Ба назари мо, маҳорату малакаи дастаи кормандони идораи иттилоотӣ 

ҷиҳати сабт ва таҳияи мавод дар ҳамаи шабакаҳои телевизионӣ, бахусус 

«Телевизиони Душанбе» ва «Ҷаҳоннамо» такмилу тақвият мехоҳад. Аз ҷумла, 

интихоби мавзуъ ва тарзи пешниҳоди хабар, қолаби сабт ва ҷобаҷогузории 

воқеаву рӯйдодҳо, танзим ва пешниҳоди саривақтии репортажҳо, истифодаи 

гуногунрангии жанрӣ ва монанди ин тамоюлҳо ба дигаргунсозӣ – навоварии эҷодӣ 

ва фаъолмандии бештари хабарнигорон ниёз доранд. Дар сурати ба назар 

гирифтани чунин ҷиҳатҳо ва омӯзиши амиқи аломатҳои типологии жанрҳо 

фаъолияти хабарнигорони шабакаҳои телевизионӣ боз ҳам беҳтар мегардад.  

Муҳаққиқони соҳа нишонаҳои асосии барномаҳои хусусияти 

иттилоотидоштаро дар чунин асосҳо муайян намудаанд:  

– сареъият; 

– саҳеҳият; 

– муъҷаз; 

– сода; 

– рӯшан, фаҳмо; 

– ба завқи аудитория мувофиқ . 

Ба назари мо, аломатҳои асосии типологии репортаж низ ҳамин аст. 

Васитаҳои ахбори омма, аз ҷумла телевизион, рӯз аз рӯз инкишоф ёфта, шаклҳои 

нав пайдо мекунанд.  

Имрӯз интернет ҳамчун воситаҳои алтернативии расонаҳои хабарӣ дар ҳоли 

рушд аст, ки ба воситаи он тамоми хабарҳои сиёсӣ, иҷтимоӣ ва фарҳангии ҷаҳон 

пахш мешаванд. Интернет бахусус дар хабаррасонӣ хеле фаъол буда, боиси 

маҳдуд гардидани мавқеи дигар воситаҳои ахбори омма гардидааст. Ҳамарӯза дар 

шабакаҳои телевизионӣ низ барои таҳияи репортаж аз интернет ба таври васеъ 

истифода мешавад, ки намунаи олии он тавассути воситаҳои гуногуни интернетӣ 

ва шабакаҳои иҷтимоӣ пайваст шудани хабарнигор аз ҷойи ҳодиса бо студияи 

марказии телевизион ва ё студияи барномаҳои иттилоотӣ мебошад. Ҳарчанд ин 

васила дар шабакаҳои телевизионии мо камтар истифода мешавад, вале ин омил 

талаботи замон аст ва он тадриҷан ба низоми кории ин воситаи ахбори омма дохил 

мешавад.  

Аз ин нигоҳ низ метавон баъзе хусусият ва аломатҳои типологии репортажи 

телевизиониро ҷустуҷӯ намуд, ки донистаи он барои кормандони соҳа муҳим аст. 

Аз ҷумла, истифодаи барномаи Скайп (Skype) ва унсурҳои хоси он, ки метавон аз 

дилхоҳ нуктаи ҷаҳон ба студия паваст шуд. Ё корбурди платформаи Зум (Zoom), 

ки тавассути он метавон хабарро ҳамвора ба шумораи бемаҳдуди аҳолӣ интиқол 

дод. Ба воситаи ин барнома метавон барномаҳои гуногуни баҳсиро созмон дод. 

Ҳоло дар шабакаҳои иҷтимоӣ чунин шакли пешниҳод ба таври васеъ истифода 

мешавад. Вақти он расидааст, ки чунин барномаҳо бо истифода аз технологияи 

муосири рақамӣ бо ҷалби доираи васеъ ташкил ва роҳандозӣ карда шаванд. 

Илова бар ин, дар шароити феълӣ сохтори жанрии телевизион ба 

дигаргуниҳои назаррас дучор омадааст, ки он «чӣ гуфтан» не, балки «чӣ гуна 

гуфтан»-ро талаб мекунад. Масалан, дар аксари шабакаҳои телевизионӣ як хабари 

васеъ аз 3 то 4 дақиқа давом карда, имкониятҳои дигар жанрҳо низ дар он 

истифода мешавад. Ба назари мо, кутоҳбаёнӣ ва расонидани муҳтавои рӯйдод дар 

шароити имрӯза хеле зарур аст.  

Барои таҳияи барномаҳои хабарӣ дар шароити муосир риояи сареъият, 

мубрамияти ва истифода аз имкониятҳои жанрҳои дигар мисли мусоҳиба, шарҳ, ва 

ғайра зарур аст. Ба ифодаи муҳаққиқ С. Гулов «Дар баробари фаъолияти шаклҳои 

гуногуни расонаҳо усулҳои иттилоърасонӣ, таҳлилу баррасии муаммоҳо тағйир 

ёфтааст. Ин равандро мо бештар дар фаъолияти расонаҳои электронии ахбор, 

бахусус радиову телевизион ба мушоҳида мегирем» [173, с. 42]. 

Бояд зикр намуд, ки мухтасару мушаххас баён намудани фикр ва истифодаи 

навори бевосита (иштироки наворбардор дар ҷойи ҳодиса) муваффақияти асосии 

хабарнигор аст. Журналист Роберт Кембелл барои кормандони шуъбаи ахбор 

маслиҳатҳои амалӣ дода, аз ҷумла зикр менамояд: 

1. Ба хатои амалӣ роҳ надиҳед. 

2. Калимаҳои дарозро истифода накунед. 

3. Тавре ки сухан мегӯед, ҳамон тавр нависед. 

4. Хабарҳоро ба хубу бад ҷудо накунед. Боришоти зиёд барои 

истироҳаткунандагон метавонад хабари бад бошаду барои деҳқонон – хуб.  

Яке аз аломатҳои дигари типологии репортаж тазоди навигарӣ аст, ки он низ 

метавонад мавзӯи хуб барои таҳияи репортаж гардад. «Тазоди навигарӣ гуфта мо 

аз конфликти оилавӣ то бархӯрдҳои байналмилалӣ ва байнидинӣ, аз дору гири 

тунду тез то ҷанҷолҳои ғайричамдошт, аз хархашаи гурӯҳҳои мафиоз то ифшои 

қасдҳои фарохдомани сиёсӣ, аз тазоди байни нерӯҳои гуногнуи ҷамъиятӣ то 

тақобул дар арсаи байналхалқиро дар назар дорем. Ҳамзамон ин ахбор бояд 

ҳамеша ғайриодӣ бошад, аз ҳаёти одамони муқаррарӣ фактҳои навро ифшо созад, 

ба ҳангомаи хурду бузург сабаб гардад» [102, с. 24]. 

Таҳқиқ нишон дод, ки аломатҳои фарқсози жанрҳо низ аломатҳои типологии 

онро бармало менамояд. Тафовути репортажи хабарӣ аз таҳлилӣ дар ҳаҷм, 

муқоиса ва хулосабарорӣ муайян карда мешавад.  

Агар сухани журналист дар репортажи хабарӣ барои ворид шудан ба сухани 

мусоҳиб кӯмак намояд, дар репортажи таҳлилӣ он муҳтавои андешаи коршиносро 

барои шунаванда мекушояд. Инро як навъ раҳнамоӣ барои шинос шудан бо 

андешаи мутахассис метавон гуфт. Сухани журналист имкон медиҳад, ки андешаи 

коршинос дуруст дарк карда шавад. Аммо ин маъноеро надорад, ки журналист ба 

фикри мусоҳиб розӣ бошад, балки танҳо дар таҳлили мавзуъ ба ӯ кӯмак 

мерасонад. Дар мисоли шабакаҳои телевизионии тоҷик чунин омилҳо пайваста 

мушоҳида мешаванд. Аз ҷумла хабарнигорони «Телевизиони Душанбе» ва 

«Ҷаҳоннамо» ҳамарӯза маводи худро бо назардошти имконоти жанрӣ таҳия 

менамоянд.  

Телевизион дар ташаккули афкори омма нақши муассир дорад. Тасаввури 

ҳаёти имрӯзаи мардум бе ин восита ғайримкон аст. Баҳодиҳӣ ва танзими ҳолат, 

таъсири равонии телевизион ба мардум нисбат ба дигар намудҳои ВАО муҳим, 

ҳассос ва нишонрас аст. Ҷанбаи иҷтимоиву интегративии телевизион дар он низ 

зоҳир мешавад, ки вай ба гурӯҳҳои гуногуни иҷтимоӣ ва дорои ақоиди гуногуни 

сиёсӣ барои ибрози ақида ва ташаккули ҷаҳонбинӣ ё дигар сохтани назари одамон 

имкон медиҳад.  

Дар баробари дигар жанрҳо, чунин муносибат тавассути жанри репортаж 

низ ба миён меояд, зеро дар дилхоҳ мавзуъ метавон репортажи муассири 

телевизионӣ омода намуда, ба афкори ҷомеа таъсири мусбат ё манфӣ расонд. 

Барои мисол, тавассути сомонаҳои иҷтимоӣ доир ба норасии маводи ғизоӣ, хосса 

орду равған дар замони оғози пандемияи коронавирус хабару овозаҳои беасос 

паҳн шуд, ки он боиси ташвиш ва таҳлукаи сокинони кишвар гардид. Чунин 

хабару овозаҳо ба афкори ҷомеа, албатта таъсири манфӣ расонид. Дар ҳамон 

шароит барномаи иттилоотии «Вақт»-и «Телевизиони Душанбе» дар ҳамкорӣ бо 

сохтори дахлдори шаҳрӣ - КВД «Оид ба истеҳсол, харид, захира ва фурӯши 

маҳсулоти ниёзи аввалияи шаҳри Душанбе» вобаста ба захираи ин навъи маҳсулот 

дар анборҳои шаҳр репортажи таҳлилӣ таҳия кард. Матлаб фарогири андешаи 

коршиносон, суҳбати масъулини дахлдори сохторҳои шаҳрӣ, наворҳо аз дохили 

анборҳои маҳсулот ва воридоти он тавассути қатораҳои боркаш буд, ки бисёр 

саривақтӣ пахш гардид. Барои тақвияти фикри худ порчаи матни ин репортажро 

ин ҷо намуна меорем: «Нимаи дуюми рӯзи 4-уми март миёни сокинону 

истиқоматкунандагони шаҳри Душанбе овозаҳои беасос нисбат ба болоравии 

нархи маҳсулоти ниёзи аввалия ва коҳиш ёфтани захираи маҳсулот дар бозорҳои 

коммуналии пойтахт ба вуқуъ пайваст. Ин ҳангома дар асоси овозаҳои бардурӯғ 

дар робита ба пайдо шудани ҳолати сироятёбӣ ба коронавирус дар пойтахт ба 

миён омадааст.  

Ин ҳам дар ҳолест, ки сохторҳои марбута аз ҷумла Вазорати тандурустӣ 

ва ҳифзи иҷтимоии аҳолии ҶТ иттилоъ медиҳад, ки то ҳол дар мамлакат ягон 

ҳолати гирифторӣ ба ин беморӣ ба қайд гирифта нашудааст. Бино ба 

маълумоти сохторҳои марбутаи мақомоти иҷроияи ҳокимияти давлатии шаҳри 

Душанбе фаровонии бозор ва муътадилии арзиши маҳсулоти ниёзи мардум дар 

давраи зимистон ва аввали баҳори соли равон аз захира ва фароҳам овардани 

рақобати солим дар бозорҳо вобастагии зиёд дорад. Дар ин робита аз ҷониби 

роҳбарияти шаҳри Душанбе тадбирҳои муассир ба роҳ монда шудааст. Тибқи 

қарори Раиси шаҳри Душанбе муҳтарам Рустами Эмомалӣ доир ба захира 

намудани маҳсулоти ниёзи аввалия аз ҷониби КВД «Оид ба истеҳсол, харид, 

захира ва фурӯши маҳсулоти ниёзи аввалия дар шаҳри Душанбе» нақшаи 

мушаххасе тартиб дода шуда, дар асоси он захираи маҳсулоти хӯрока роҳандозӣ 

гардидааст. Бо вуҷуди истифода дар мавсими зимистон то ҳол дар анборҳо 

миқдори зарурии маҳсулоти ниёзи аввалия нигоҳ дошта мешавад».  

Баъди ин матн идомаи репортаж доир ба ҳаҷми захираи маҳсулот, 

шартномаҳои баимзорасида бо корхонаву ташкилоти итеҳсолии кишварҳои 

хориҷа ва воридоти он тавассути қатораҳои боркаш дар шароити пандемия бо 

мусоҳибаҳои кӯтоҳи масъулини сохторҳои зиддахли шаҳр пурра мегардад. 

Репортажи мазкур 4 март тавассути барномаи иттилоотии «Вақт» пахш 

гардидааст. Ба хотири муҳиммияти мавзуъ ва рӯзмарра будани он ин репортаж 

санаи 5 март такроран пахш гардид.  

Аломати дигари типологии репортаж дар маҳорати репортёр зоҳир 

мегардад. Дар китоби «Жанрҳои публитсиситика» муҳаққиқ Иброҳим Усмонов 

назарияи ҷолибро ба миён гузоштаанд, ки зикри онро ин ҷо зарур мешуморем: 

«Репортёр ҳатман шоҳид ё иштирокчии воқеа аст. Инро хонанда аз тасвири вай 

мефаҳмад. Ғайр аз ин репортажнавис имконият дорад, ки иштирокчии воқеа 

будани худро бо ишораҳои «ман» ё «мо» нишон диҳад. Албатта, хусусияти 

жанрии репортаж ба ин монеъ намешавад. Аммо ин мутлақо маънии онро ҳам 

надорад, ки репортаж ба ҳаракату амалиёти худи мухбир табдил ёбад. Ин таъкид 

барои он лозим аст, ки баъзе муаллифон дар репортажҳояшон асосан саргузашти 

худро нишон доданӣ мешаванд» [119, с. 37]. 

Таъкиди муҳаққиқ бештар ба мухбирони матбуот рабт дорад, вале тавсияҳои 

умумии ӯ барои хабарнигорони телевизион низ беаҳаммият нест. Ишораҳои «ман» 

ё «мо», ки муҳаққиқ зикр кардааст, пешниҳоди стенд-ап дар репортажҳои 

телевизионӣ аст, ки мутаассифона дар аксар маврид дар шабакаҳои телевизионии 

мо ба мушоҳида намерасад. Зарур аст, ки ба ин унсури жанрии репортаж бояд 

хабарнигорон бештар таваҷҷуҳ намоянд, то ки ҷолибияти матлаб ва ҳам талаботи 

жанр таъмин шавад.  

Дар репортаж саволу ҷавоб, муколама, нақл ва монолог вуҷуд дошта 

метавонанд. Аммо онҳоро омили риоя нашудан, вайрон шудани сохтори репортаж 

қабул кардан даркор нест. Порчаҳои муколама, саволу ҷавоб дар аксарияти 

жанрҳои публитсистика, аз ҷумла репортаж ҳамчун қисми таркибии жанр 

истифода мегардад. Вай барои равшан кардани ин ё он хислати воқеаи асл лозим 

аст. Масалан, саволу ҷавоб дар мусоҳиба ҳадаф, шакли баёни мақсад аст. 

Репортаж аз ҷумлаи жанрҳоест, ки дар он рӯйдоду воқеа нақл гардида, 

шунавандаю бинандаро дар ҷои воқеа чун иштирокчии воқеа тасаввур мекунонад. 

Ба вижа, ҳангоми тамошои репортажи мустақим аз ҷойи ҳодиса бинанда ба умқи 

рӯйдод фурӯ рафта, худро бевосита дар ҷойи ҳодиса тасаввур мекунад. Барои ин 

имконияти телевизион бештар аст, зеро бо дастрасӣ ба воситаҳои техникӣ мухбир 

метавонд ҷараёни ҳодисаро мустақиман инъикос намояд. Албатта барои 

шабакаҳои телевизонии мо чунин иттифоқ хеле кам ва он ҳам дар ҷараёни 

чорабиниҳои муҳим ва расмиву сатҳи баланд рӯй медиҳад.  

Журналисте, ки тариқи эфири телевизион баромад мекунад, ба таваҷҷуҳи 

омма бештар мерасад. Бинобар ин, риоя намудани талаботи суханронӣ ва услуби 

пешниҳоди мавод тариқи ин воситаи ахбори омма ҳатмист. Гурез аз масъулият 

шояд як сабаби кам будани стенд-ап дар телевизионҳои мо бошад. Дар телевизион 

намудҳои зерини суханрониро фарқ мекунанд: 

- хаттӣ (чунин матнҳоро худи баромадкунанда таҳия намуда, аз зери назари 

муҳаррирон мегузаронанд ва дар эфир тариқи телесуфер қироат мекунанд); 

- фарзиявӣ, мулоҳизавӣ (дар чунин суханрониҳо, ки бештар хоси барномаҳои 

мустақим аст, фикр ва шарҳи наттоқ вобаста ба мавзуи барнома бадеҳатан дар 

айни замон мушаххас ифода карда мешавад); 

- бадеӣ (импровизированные, барои чунин суханронӣ маҳорату қобилияти ровӣ 

имконият дода метавонад, зеро дар чунин суханрониҳо, вақти кам, муҳтавои 

баланд, ҳаракатҳои кинетикӣ ва лаҳни буррои наттоқ ба назар гирифта 

мешавад).  

Суханронии журналист дар кадр (стенд-ап) омодагии пешакиро тақозо 

менамояд. Зимни аз худ намудани матни сенария муҳтаво, мақсад, мавзуи онро 

дарк кардани журналист ҳатмист. Матни сенарияро ҳамчун мафҳум ба мазмуни 

фикр, андеша, ғоя ва нақшаи кории журналист фаҳмидан мумкин аст. Андешаи ба 

миён гузошташуда хоси жанри репортаж аст. Он низ аз унсури муҳимми жанрсоз 

маҳсуб меёбад. Аз ин рӯ, истифодаи он дар репортаж ҳатмӣ аст.  

Дар воқеъ муваффақияти журналист зимни суханронӣ дар кадр аз одӣ ва 

пурмазмун сухан гуфтани ӯ вобаста аст. Ӯ бояд доираи шунавандагонро тасаввур 

намуда, он чизро гӯяд, ки шуниданӣ аст. 

Имрӯз барои истифодабарандагони иттилоъ имконият хеле зиёд гардидааст. 

Дар чанд соли охир зиёд шудани расонаҳои гуногуни иттилоотӣ, аз ҷумла 

шабакаҳои телевизионӣ дар фазои иттилоотии кишвар истифодаи маълумотро 

барои истеъмолгарон васеъ намудааст. Бинобар ин, рақобат байни расонаҳои 

иттилоотӣ вусъат ёфта, расонае, ки бештар ба ҳақиқат такя карда, воқеоту 

ҳаводисро фаврӣ таҳия менамояд, аудиторияи зиёдеро ҷалб менамояд. Дар чунин 

шароит дар баробари роҳбарият ва шахсони масъул нақши ҳар як корманд низ 

назаррас гардида, талоши дастаҷамъӣ сурат мегирад.  

Аз дигар аломатҳои типологии фарқкунадаи репортаж матни он аст. 

Муҳаққиқон матни журналистиро ба гурӯҳҳои зерин ҷудо намудаанд: 

а) Матни бетараф  

б) Матни эътиқод 

в) Матни прагматикӣ 

г) Матни идеалистӣ 

ғ) Матни маънокушо  

Агар матни журналистӣ ба талаботи ин гурӯҳҳо ҷавобгӯ бошад, таъсири он 

ба аудитория зиёд мегардад. Дар навиштани матни журналистӣ андешаи мантиқӣ 

манфиатбор аст, зеро чунин матн исботшуда буда, ба шунаванда, бинанда ва 

хонандаи ВАО таъсири амиқ мерасонад. Матни журналистӣ ҳамчун 

инъикоскунандаи воқеияти иҷтимоӣ вазифаҳои зиёд – иттилоотӣ, маърифатӣ, 

таълимӣ, ҳақиқтнигорӣ, иртиботӣ, фаҳмондадиҳӣ, фароғатӣ ва ғайраро иҷро 

мекунад.  



 86 

Аз ин тақсимбандӣ ду вазифаи матн: иттилоотӣ ва ҳақиқатнигорӣ мансуб ба 

таъиноти репортаж аст. Ба ин маънӣ муҳақиқ М.Муродӣ дуруст менависад: «Дар 

ҷараёни таҳияи матн, журналист на танҳо аз воқеаҳо иттилоот медиҳад, балки 

онҳоро маънидод мекунад, лаҳзаҳои фарогирандаи олами воқеиро ба низом 

медарорад. Вазифаи асосии матни журналистӣ расонидани иттилоот ба мардум 

аст. Иттилоот бояд нав, муҳим ва молики аҳамияти иҷтимоӣ бошад. Ҳамчунин 

саривақт ба омма расонида шавад» [71, с. 84]. 

Барои расонидани иттилоъ ба омма роҳу усулҳои гуногун истифода 

мешаванд, ки бо аломатҳои типологӣ аз ҳамдигар фарқ мекунанд. Дар ин миён 

интихоби жанрҳои гуногун аз омилҳои асосӣ ба ҳисоб меравад. 

Маҳз аз калимаву ифодаҳои аввалин таваҷҷуҳи аудитория ба журналист 

ҷалб мешавад. Профессор Б. Камолиддинов пешниҳод менамояд, ки: «Калимаи 

аввал аз даҳони нотиқ бояд тарзе садо диҳад, ки ба гӯши тамоми аҳли толор ё 

ҳозирин бирасад, яъне аз меъёри миёна баландтар, вале на ба андозаи фарёд задан 

бошад. Ҳар суханронӣ бояд як ё ду масъаларо фаро гирад, зеро баррасии чандин 

масъала дар як навбати суханронӣ боиси хастагӣ ва хеле суст шудани қобилияти 

дарки шунавандагон мегардад. Интиҳои сухан бояд бо муқаддима ва матолиби 

асосӣ сахт алоқаманд бошад. Вай тарзе анҷом пазирад, ки ба як даҳон сухани 

илова ҷой ва ҳоҷат намонда бошад» [50, с. 29]. 

Бо ҷонибдорӣ аз ин пешниҳод таъкид менамоем, ки дар репортаж низ бояд 

ҳар қисмати матн, хосса истифодаи матн дар стенд-ап ҷолиб бошад ва манзури он 

низ бо тафовут сурат гирад.  

Нуктаи дигаре низ ҷойи таъкид аст, ки матнҳои расонаҳоро ҳамзамон 

метавон аз рӯйи чанд омили дигар - сотсиопсихологӣ, иттилоотӣ ва иртиботӣ фарқ 

кард. Профессор Мурод Муродӣ қайд менамояд: «омили иттилоотӣ, пеш аз ҳама, 

ба ҷанбаи мундариҷавии маводи рӯзнома, барномаҳои радио ва телевизион 

алоқамандӣ пайдо мекунад. Аломати асосӣ ва ҳалкунандаи ин омил интихоби 

иттилоот, коркард ва вобаста ба хусусияти воситаҳои пахши ахбор баён намудан 

аст. Коркарди иттилоот ба мавзуъ, ҳаҷм, жанр ва хусусияти воситаи ахбори омма 

вобаста аст» [71, с. 85]. 

Таъсирнокии сухани журналист танҳо бо донистани мавзуъ ва баёни он 

хотима намеёбад, балки барқарор карда тавонистани муносибати шарикӣ бо 

бинанда (мимика, ҳаракатҳои кинетикии мувофиқ, тарзи нигоҳ ва монанди ин) низ 

ба ҷолиб гардидани нутқ таъсир мегузорад. Истифодаи чунин унсурҳо низ дар 

раванди пешниҳоди стенд-ап муҳим мебошад.  

Ҷиҳати дигаре, ки барои пешрафти кори хабарнигор кӯмаки бевосита 

мерасонад, муносибат бо сарчашмаи иттилоъ мебошад, зеро хатои хурд ва ё 

истифодаи факти нодуруст натанҳо боиси беобрӯии хабарнигор, балки сабаби ба 

ҷавобгарӣ кашидани ӯ мегардад.  

Муносибат бо сарчашмаи иттилоъ ва санҷидани дурустии он зарур аст. 

Чунин ҳолат бештар ҳангоми дар жанрҳои хабарӣ омода намудани матлаб сурат 

мегардад, зеро яке аз унсури асосии ин гурӯҳи жанрҳои журналистика фаврият 

аст. Аз ин рӯ, дар баъзе маврид ба хотири оҷилият дурустии факту далел зери 

шубҳа меравад.  

Муҳим аст, ки ин омилҳо то қадри тавон дар заминаи имкони мавҷуд ба 

назар гирифта шавад. Дар чунин ҳолат ҳамкории устувор бо гурӯҳи эҷодӣ 

саривақтӣ аст. Чун дар алоҳидагӣ журналист аз уҳдаи тамоми кор баромада 

наметавонад, ӯ вазифадор аст, ки ба фикр ва машварати ҳамкорон гӯш андозад. Ба 

ифодаи дигар, вақте ки муаллиф-журналист нисбат ба ҳамкорон беэҳтиромӣ зоҳир 

менамояд, ба муваффақияти кор умед нест. 

Пайдоиши интернет, таъсиси агентӣ, сомонаҳои хабарии мултимедиавӣ ва 

дигар имкониятҳои муосири пахши иттилоот, андешаҳои зиёдеро дар мавриди кам 

шудани бинандаи телевизион, шунавандаи радио ва аз байн рафтани матбуоти 

чопӣ ба миён овардааст.  

Бо вуҷуди ин, телевизион ва радиои тоҷик дар фазои иттилоотии 

Тоҷикистон ҳамоно мавқеи мустаҳкам доранду дар тарғибу ташвиқи сиёсати 



 88 

Ҳукумати Ҷумҳурии Тоҷикистон ва муассисонашон саҳми назаррас мегузоранд. 

Ҳамчунин, матбуоти чопӣ низ хонандаи худро дорад.  

Имкониятҳои техникӣ ва муҳтавои барномаҳо низ тадриҷан беҳтар 

мешаванд. Кормандон дар иҷрои вазифаҳои худ масъулият нишон дода, кӯшиш 

менамоянд, ки талаботи иттилоотии бинандаро қонеъ гардонанд.  

Мусоҳиба, таҳлил, бархӯрди афкор ва дигар ҷанбаҳои муҳим, ки ба 

аудитория бештар таъсир мерасонанд, аз ҷониби хабарнигор бояд ба таври васеъ 

истифода гарданд. Танҳо барномаҳои пурмуҳтавову ҷолибу диданӣ ва пайгирии 

воқеаву ҳодисаҳои мубрами рӯз бо диду нигоҳи хос метавонад бинандаро ба 

шабакаи телевизионӣ ҷалб созанд. Телевизион фазои махсуси кориест, ки 

фаъолияти журналистон аз ҷониби оммаи васеъ ҳамарӯза назорат мешаванд. 

Бинобар ин, талаботи касбӣ нисбат ба соҳибони ВАО зиёдтар аст. Тамоми 

кишварҳо бо таваҷҷуҳ ба сатҳи фаъолияти кормандони ВАО ҷиҳати 

банизомдарории кори журналистон меъёрҳои муҳимтаринро ҳукми қонунӣ 

бахшидаанд. Риояи чунин талабот ва меъёрҳои санадҳои марбути соҳа низ зарур 

дониста мешавад, зеро фаъолият дар заминаи чаҳорчӯбаи муайян бо назардошти 

дастрасӣ ба озодии баён хеле муҳим аст. 

Васоити ахбори омма, аз ҷумла телевизион ва радио дар ҳар давру замон 

инъикоскунандаи вазъи соҳаҳои гуногуни фаъолияти давлат ва ҷомеа буданду 

ҳастанд.  

Ҳамин тариқ, таҳқиқ моро ба хулосае овард, ки ин ду дастгоҳи таблиғотӣ 

дар инъикоси мушкилоти гуногуни ҷомеа ва ҳалли он нақши муассир доранд. Дар 

шароити кунунии Тоҷикистон дар муқоиса бо дигар навъи ВАО радиову 

телевизион дар инъикоси дастовардҳои сиёсиву иқтисодӣ, пешрафти иҷтимоӣ, 

фарҳангӣ ва ғайра нақши калон доранд. Ин воситаҳо нисбат ба матбуоти даврӣ 

аудиторияи васеъ доранд. 

Телевизиону радиоҳои давлатии Тоҷикистон инъикосгари ҳадафҳои 

пешгирифтаи Ҳукумату давлат ва муаррифгари арзишҳои миллӣ ба ҷаҳониён 



 89 

мебошанд. Ҳамаи пешравию дастовард дар қолаби жанрҳои публитсистӣ инъикос 

карда мешаванд. Дар ин миён репортаж мавқеи назаррас дорад.  

Дар телевизион сухан ва кадр мақоми махсус доранд. Сухан, ки гуфта шуд, 

бояд бо кадр тасдиқ гардад, то бинанда ба он эътимоди бештар пайдо намояд. 

Кадрро дар телевизион метавон як нав василаи маъникушо ва пуркунандаи матни 

гуфташуда арзёбӣ намуд. Сухани телевизион бояд ҳадафмандона равона гардад ва 

мазмуну муҳтаво дошта бошад.  

Муҳаққиқ Иброҳим Усмонов вобаста ба таъсири сухан менависад: «…чунон 

набояд пиндошт, ки ҳунари суханварӣ, яъне санъати сухан танҳо дар истифодаи 

вожаҳои зебоибахш аст, балки ҳамчунон дар он аст, ки калимаи истифодашаванда 

ба ҷои худ бошад, маънои равшане дошта бошад…» [117, с. 40]. Яъне, 

телевизиону радио на ҷойи суханпардозии журналистони вожасоз, балки манбаи 

сифати сухан ва андешаи пурмуҳтаво аст.  

Дар раванди таҳлили репортажҳои ду шабакаи телевизионӣ - «Душанбе» ва 

«Ҷаҳоннамо» ҳолатҳоеро ба мушоҳида гирифтем, ки сухани хабарнигорон ба як 

самт, кадр ба самти дигар равона шудааст. Барои мисол, дар барномаи «Хабар»-и 

телевизиони «Ҷаҳоннамо», ки санаи 14 октябри соли 2018 пахш шудааст, 

хабарнигор доир ба омодагии мактабҳои ноҳияи Шаҳринав ба зимистон дар 

репортаж омода намудааст. Дар матн доир ба ҳаҷми захираи ҳезуму ангишт ва 

маводи сӯхт сухан меравад, вале дар кадр аз аввали репортаж то охир синфхонаҳо 

ва ҷараёни машғулиятҳо нишон дода мешавад. Чунин мисолҳо дар «Телевизиони 

Душанбе» низ ба мушоҳида мерасанд. 

Дар интихоби иттилоот ба арзишҳои зерин таваҷҷуҳ карда мешавад, ки 

асосҳои муносибат бо сарчашмаи ахборро ташаккул медиҳад: 

– арзиши иҷтимоии факту рақам; 

– айёнияти далел (ба шарҳу тавзеҳ ҳоҷат набошад); 

– дастрасии бевосита; 

– сарчашмаи боеътимоди иттилоъ; 

– иштирокчиёни воқеии ҳодиса (бо ному насаби аслӣ); 

– имкони натиҷагирӣ аз воқеаву рӯйдод; 

– ҷолибият; 

 Ба назари мо, аломатҳои асосии типологии дарёфти иттилоъ ҳангоми таҳияи 

репортаж ба ҳамин омилҳо иртибот дорад. Ба назар гирифтани чунин нишондод 

дар мавриду ҳолат аз ҷониби хабарнигор барои беҳтар гардидани фаъолияти 

кории ӯ ҷиҳати омода намудани репортажи хуби телевизионӣ заминаи мусоид 

фароҳам меорад.  

 

 

II. 3. Ҳамгироии репортажи телевизионӣ бо жанрҳои дигари телевизион 

 

Мувофиқи талаботи назарияи журналистикаи телевизион ҳар як хабар бояд 

мазмунеро ифода карда, ҳамзамон эътимод (сарчашма), навӣ, ҳаҷму ҳудуд ва 

фаврият дошта бошад. Дар ахбори телевизиони муосир хислати асосии сужаҳо 

(навор)-ро худи воқеа муайн мекунад. Бар замми ин, корманди телевизион бояд 

танзими барнома, система, мақому ҷойи ҳар як хабарро ба таври доимӣ муқаррар 

кунад, яъне блок (қисмат)-ҳои барнома принсипан бояд муайян бошанд. 

Вақти навиштани ва таҳрири матн барои хабар бояд дар он кӯшид, ки 

калима ва истилоҳҳои душворфаҳми техникӣ кам истифода шавад. 

Дуруст аст, ки қисматҳои ахбор ё ба ибораи маъмул блокҳои он бояд бар 

асоси мантиқи ҳодисаҳо ҷо ба ҷо карда шавад. Дар ахбори телевизионҳои мо расм 

шудааст, ки бояд ҳатман дар блоки аввал сиёсат, баъд иқтисод, иҷтимоъ, фарҳанг 

ва варзиш пахш шавад. Ин принсип наметавонад барои тамоми давраҳои 

фаъолияти телевизион хос бошад.  

Таъкид кардан зарур аст, ки шакли классикии ахбор ин ҳамон шакли 

анъанавиест, ки то имрӯз дар телевизионҳо ва радиову матбуоти ҳукуматии 

Тоҷикистон истифода мешавад, яъне репортаж, ҳисобот ва ғайра таҳия мешавад. 

Аммо ин шакл барои бинандаи имрӯз, ки хеле нозук аст, писанд намеод.  

Шарт нест, ки тамоми ҷараёни ҳодисаро намоиш дод. Балки асоситарин 

нуктаи онро бояд ба бинанда гуфту халос. Дар телевизиони «Тоҷикистон» 

гузоришҳое ҳастанд, ки мухбири ин шабака аз вилояти Суғд пахш мекунад. 

Равзалӣ Амонов ҳодисаи рухдодаро нукта ба нукта ба бинанда расонидан мехоҳад, 

аммо муҳим нест, ки ҷузъиёти моҳияти иҷтимоинадоштаи воқеаро ба бинанда 

расонд. Дар телевизиони «Сафина» низ айни ҳамин ҳолат ва вазъиятро мушоҳида 

кардан мумкин аст. Онҳо низ аз ҳамин принсип ба таври ноогоҳона истифода 

мекунанд. Ин принсип дигар наметавонад бинандаро назди экран нигоҳ дорад. 

Истифодаи жанр ва риояи талаботи он дар журналистикаи муосир аз 

ҷанбаҳои муҳим ба ҳисоб меравад. Тавре мушоҳидаҳо нишон медиҳанл, ин 

талабот на ҳамеша аз ҷониби рӯзноманигорон риоя мешавад. Дарки амиқи 

моҳияти жанр ва ҳамчун раҳнамо истифода намудани он аз талаботи касбияти 

рӯзноманигорӣ аст. Ба ин мазмун муҳаққиқ Мурод Муродӣ дуруст менависад: 

«фаъолияти эҷодии рӯзноманигориро бе жанр тасаввур кардан ғайриимкон аст» 

[71, с.88].  

Дар журналистика жанрҳоро дар маҷмуъ ба се гурӯҳ ҷудо менамоянд. 

Жанрҳо аз рӯйи объекти инъикос ва тарзи бозтоби он аз ҳам тафовут дошта 

бошанд ҳам аломатҳои умумиро низ доро мебошанд, ки ин ҷиҳат ҳамгироии 

онҳоро ба миён меорад.  

Мо бештар ба ҳамин мавзуъ таваҷҷуҳ менамоем, зеро дар амалияи 

журналистикаи телевизион зимни таҳияи репортаж ё ҳисобот унсурҳои жанрҳои 

дигари хабариро низ мушоҳида менамоем. Вале ин маъноеро надорад, ки жанрҳо 

такрори ҳамдигаранд. «Жанрҳои хабарии журналистикаи телевизион бо 

хусусиятҳои хоси худ аз жанрҳои хабарии матбуот ва радио фарқ мекунанд» [79, 

с. 18].  

Ҳар жанр бо унсуру нишондоди хоси худ фарқ мекунад. Истифодаи 

унсурҳои жанрӣ ва риояи талаботи онҳо барномаҳои телевизиониро ҷолибу 

рангоранг мегардонанд. Илова бар ин, огоҳӣ аз жанр ва истифодаи бамавриди он 

нишондиҳандаи касбияти журналист аст. Бо ин мақсад дар факултет ва шуъбаҳои 

журналистикаи муассисаҳои олӣ омӯзиши жанр дар сатҳи васеъ ба роҳ монда 

шудааст.  

Ҳамзамон, аксари муҳаққиқони соҳа бо таваҷҷуҳ ба муҳиммияти жанр ва 

аҳамияти он дар журналистикаи амалӣ китобҳои дарсиву воситаҳои таълимӣ 

навиштаанд, ки дар омодагии касбии журналистони оянда судманд аст.  

Равандҳои гуногуни ҷомеа, суръати тези ҳаёт боиси тавлиди жанрҳои нав ва 

анвои гуногуни он, аз ҷумла репортаж гардидааст. Агар дар журналистикаи 

солҳои 90-ум ҷанбаи хабарии репортажҳо афзалият дошта бошад, имрӯз ҷанбаи 

таҳлилӣ дар ин жанр бештар шудааст.  

Талабот ба истифодаи ин навъи репортажи телевизионӣ бештар шудааст, 

зеро баррасии мушкилоти гуногуни рӯз аз рӯзноманигорон таҳлил мехоҳад. Дар 

ин маврид ба репортёр зарур меояд, ки дар таҳияи репортаж аз унсурҳои таҳлил 

низ истифода намояд.  

Ба ин маънӣ Абдусаттор Нуралиев дуруст менависад, ки «жанрҳои 

публитсистика на ҳамеша дар шакли холис дучора меоянд. Аксаран ин ё он жанр 

унсурҳои жанри дигареро истифода мебарад» [87, с. 8].  

Ҳангоми пажӯҳиш маълум гардид, ки дар журналистикаи амалии телевизион 

дар як мавод вижагиҳои жанрҳои гуногун ба ҳам омезиш ёфтаанд. Ин ҳодисаи 

табии касбӣ буда, барои ба вуҷуд омадани робитаи устувор миёни жанрҳо замина 

фароҳам меорад Мо дар ин қисмат бештар ҳамгироии репортажро бо дигар 

жанрҳо мавриди ҷустуҷӯҳои илмӣ қарор додем.  

Репортаж, ки имрӯз дар шабакаҳои телевизионии мо гоҳо бо номи сюжет ё 

гузориш ёд мешавад, қисми таркибии барномаҳои иттилоотӣ буда, доир ба 

воқеаву рӯйдодҳои актуалӣ, масъалаҳои ҳалталаб ва паҳлӯҳои норӯшани 

ҷараёноти муҳимми иҷтимоӣ маълумот медиҳад. Тафовути репортаж аз хабар он 

аст, ки дар репортаж на танҳо аз воқеаву рӯйдод иттилои саривақтӣ пешниҳод 

мегардад, бал ки дар он мушкилоту масъалаҳои рӯз, баҳсу мунозираҳои оммавӣ 

низ инъикос карда мешаванд. Ин ҳолат низ аз унсурҳои ҳамгироӣ миёни хабар ва 

репортаж буда метавонад.  

Миёни жанрҳои журналистика ҳамгироии репортаж бо шарҳ (тафсир) 

бештар аст. Шарҳ аз шаклҳои маводи публитсистиест, ки дар он моҳияти воқеа, 

ҷараёни ҳодисаи ҷамъиятию сиёсӣ, ҳуҷҷат ва ғайра тафсир меёбад. Шарҳ ҳамчун 

жанр ҳосили баҳо ва андешаи ошкорои муаллиф доир ба ин ё он воқеа аст. Шарҳ 

аз жанрҳое мебошад, ки бештар бо репортажи телевизионӣ омезиш меёбад. 

Бештар рӯзноманигорон ҳангоми таҳияи репортаж аз унсурҳои шарҳ ё ташреҳ 

истифода мекунанд. Ин жанрҳо ҳамдигарро пурра мекунанд, ки дар натиҷа, 

матлаби комили журналистӣ омода мегардад. Меҳвари чунин матлабро шарҳи 

пасманзари ҳаводиси бамиёномада ташкил медиҳад.  

Ҳамин тариқ, шарҳи телевизионӣ як унсури жанри репортаж аст. Илова бар 

ин, дар телевизион ин жанр ҳамчун матни овозӣ (шарҳи берун аз экран) амал 

мекунад.  

Тафсир жанри журналистикаи таҳлилӣ буда, дар он моҳияти воқеаҳо, 

мақсад, муносибат, сабабу натиҷа, алоқамандии ҳодисаҳо, оқибатҳои эҳтимолии 

воқеаҳои рӯйдода маънидод карда мешавад. Ин ҷо мо ҳамгироии се жанри 

гуногуни телевизиониро мушоҳида намудем. Ин ҳолатро дар амалияи кори 

рӯзноманигорони телевизиони «Ҷаҳоннамо» ва «Телевизиони Душанбе» низ 

дидан мумкин аст.  

Дар ҷараёни омодасозии репортаж доир ба ҷамъоварии маблағ аз хонандагон 

дар муассисаҳои таълимии шаҳри Душанбе рӯзноманигор Қиёмиддин Ҳомидов бо 

сокинон дар кӯчаҳо назарпурсӣ гузаронида, бо масъулини соҳа ва омӯзгорон 

суҳбату мусоҳиба анҷом додааст ва илова бар ин, паҳлӯҳои дигари ин мавзуъро бо 

истифода аз шарҳи сокинон дар шабакаи иҷтимоии фейсбук зери эълони саҳифаи 

расмии Сарраёсати маорифи шаҳри Душанбе тафсир намудааст. Натиҷаи ин 

пурсиш як репортажи таҳлилӣ шудааст, ки 6 дақиқаро фаро мегирад. Ин матлаб 7 

марти соли 2021 тавассути барномаи иттилоотии «Вақт»-и «Телевизиони 

Душанбе» пешниҳод гардид.  

Баъзе муҳаққиқон ба он назаранд, ки иттилоъ бояд бешарҳу тавзеҳ ба 

бинанда расонида шавад. Аз ҷумла пажӯҳишгари телевизион Зулфиддин 

Муъминҷонов менависад: «бояд хабар бе таҳлил ва шарҳу эзоҳ пешниҳоди 

бинанда гардонида шавад. Мутаассифона, имрӯзҳо дар барномаҳои иттилоотии 

шабакаҳои телевизионии Тоҷикистон хабар бо таҳлилу шарҳу эзоҳ пешниҳоди 

бинанда мегардад» [79, с. 19].  

Ба назари ӯ «Дар ин ҳолат ба биннанда имкони андеша кардан дода 

намешавад. Бо ин завқи бинанда паст гашта, аз андешакунӣ боз мемонад» [79, с. 

19]. Корманди идораи барномаҳои иттилоотии телевизиони «Ҷаҳоннамо» 

Сафархӯҷа Ризоев 8 апрели соли 2020 ҳангоми таҳияи матлаб доир ба истифода 

додани як нуқтаи забҳи чорво дар ноҳияи Фирдавсӣ репортаж пешниҳод 

намудааст. «Мавриди зикр аст, ки иншооти мазкур дар доираи дастгириҳои 

давлатии фаъолияти соҳибкорӣ ва ҳамкории давлат бо бахши хусусӣ аз ҷониби 

соҳибкорӣ ватанӣ Умаралӣ Алиматов сохта шуда, аз ҷойи парваришу нигоҳдории 

чорвои хурду калон, нуқтаи забҳи чорво ва бинои маъмурият иборат мебошад. 

Намояндагони мақомоти иҷроияи ҳокимияти давлатии шаҳри Душанбе ва 

масъулини сохторҳои марбутаи шаҳрӣ зимни боздид аз фаъолияти корхона 

иқдоми соҳибкорро шоистаи таҳсин арзёбӣ намуда, барои бунёди чунин нуқтаи 

муосири хизматрасонӣ миннатдорӣ баён намуданд.  

Салоҳхонаи тозабунёд дар ноҳияи Фирдавсии пойтахт дар баробари 

иншооти дигар ҳамзамон дорои сардхонаи замонавӣ мебошад, ки бино ба иттилои 

масъулин он ғунҷоиши 40 тонна гӯштро доштааст. Мувофиқи қоидаҳои 

санитарию гигенӣ дар салоҳхона чорвои калону майда забҳ гардида, дар муҳлати 

муайян то ба нуқтаҳои фурӯш интиқол додан дар ин сардхона нигоҳ дошта 

мешавад. Сардхона бо мақсади таъмини бехатарӣ ва сифатнокии гшт сохта 

шудааст ва он яке аз иншооти асосии салоҳхона дар ноҳияи Фирдавсии пойтахт 

мебошад».  

Моҳияти асосии репортаж бо ҳамин порчаи матн ва ҷой намудани фикри 

масъулини соҳаву соҳибкор ҳамчун синхрон хулоса мешавад. Муаллиф ҳамзамон 

вобаста ба мавзуъ ва аҳаммияти ин иншоот назари худро дар шакли шарҳ дар 

репортаж ҷой намудааст. «Тибқи талаботҳои амалкунанда ҳар як чорвои барои 

забҳ парваришёфта бояд солим бошад. Ин ҷо ҳам мутахассисон аз ниҳодҳои 

марбутаи шаҳрию ҷумҳуриявӣ солимии чорворо қабл аз забҳ муайян мекунанд ва 

агар чорвое, ки ҳарорати баланд дошта бошад ва ё дорои дигар оризаҳои ба 

бемориҳои сироятӣ монандро дошта бошад, аз забҳ боз дошта шуда, дар ҷойи 

алоҳида ва дур аз дигар чорвоҳо нигоҳдорӣ мешавад. То замоне, ки ҳолати чорво 

хуб гардида, барои забҳ аз ҷониби мутахассис ризоият дода шавад. Тавре гуфта 

шуд, иншоот бо мақсади танзими нархи гӯшт ва маҳсулоти гӯштӣ дар бозори 

истеъмолии пойтахт ва бо сифтаи хуб ба фурӯш баровардани он бо пуштибонӣ аз 

иқдомҳои созандаву бунёдкоронаи роҳбарияти мақомоти иҷроияи ҳокимияти 

давлатии шаҳри Душанбе аз ҷониби соҳибкор бунёду ба истифода дода шудааст».  

Дар қисмати дигари матлаб сархати зерин ҷой дода шудааст: «Лозим ба 

таъкид аст, ки дар асоси дастуру супоришҳои Асосгузори сулҳу ваҳдати миллӣ - 

Пешвои миллат, Президенти Ҷумҳурии Тоҷикистон муҳтарам Эмомалӣ Раҳмон ва 

тадбирҳои муассири Раиси шаҳри Душанбе муҳтарам Рустами Эмомалӣ бобати 

ҳифзи солимии истеъмолкунандагон дар пойтахт бунёди ин қабил иншоот вусъат 

меёбад. Дар иншоот шароити зарурӣ бо гузоштани яхдонҳо ва ташкили 

сардхонаҳои хурд барои соҳибкороне ки ба фурӯши гӯшт ва маҳсулоти гуштӣ 

машғуланд, фароҳам шудааст».  

Чунин корбурди мавзуъ шеваи истифодаи шарҳ дар дохили репортаж аст. 

Вале на ҳамаи муҳаққиқони соҳа инро дуруст мешуморанд, ки назари якеашонро 

дар боло баён доштем. Ҳамин муҳаррири телевизион дар мавриди дигар танҳо бо 

пешниҳоди иттилои мавҷуда репортажи ҳамсонро таҳия намудааст. Яъне бидуни 

ҷой додани шарҳу тафсир аз ҷараёни ифтитҳои як маркази хизматрасонӣ дар 

ноҳияи Синои шаҳри Душанбе репортаж таҳия намудааст. «Дар доираи 

нақшачорабиниҳои тасдиқгардида ба муносибати омодагӣ ва сазовор истиқбол 

гирифтани ҷашни 30 - солагии Истиқлоли давлатии Ҷумҳурии Тоҷикистон имрӯз 

дар ноҳияи Синои шаҳри Душанбе Маркази хизматрасонии Аминҷон мавриди 

баҳрабардорӣ қарор гирифт».  

Бо ин ҷумла репортажи мавриди назари мо оғоз мешавад. Дар идома доир ба 

самтҳои фаъолияти марказ маълумот пешниҳод мегардад: «Иншооти мавриди 

назар аз ҷониби соҳибкор Муҳаммадисо Аҳмадов бунёд шудааст. Бинои марказ аз 

таҳхона ва 3 ошёна иборат буда, бо истифодаи масолеҳи босифати сохтмонӣ ва 

тарҳи хос бунёд шудааст. Дар ошёнаи якуми бино маркази савдо ташкил шудааст. 

Ошёнаи дуюм аз сартарошхона ва кошонаи ҳусн иборат мебошад, ки дар он 

шароити зарурии хизматрасонӣ барои муштариён фароҳам шудааст. Зимни суҳбат 

соҳибкорон бунёди чунин иншоотро ба дастгирии ҳамаҷонибаи соҳибкорон аз 

ҷониби давлат арзёбӣ намуданд».  

Доир ба шумораи таъсиси ҷойҳои нави корӣ, нақшаҳои соҳибкор барои 

оянда ва корҳои иловагии иҷрошуда, аз қабили ободонии атрофи иншоот ва 

мумфаршкунии роҳи канори он то дохили маҳаллаи 33-юми пойтахт бо чанд 

ҷумла ва ҷой додани мусоҳибаи соҳибкор маълумот манзур шудааст. Ин репортаж 

санаи 8 апрели соли 2021 тавассути барномаи «Хабар»-и телевизиони 

«Ҷаҳоннамо» пахш гардидааст.  

Тавре аз таҳқиқ бармеояд, рӯзноманигори телевизион матлабро дар ҳарду 

ҳолат ҳам, бо истифодаи имкониятҳои жанр ва ҳамгироии он таҳия намудааст. Аз 

ин ру, ин равандро на заъфи фаъолияти онҳо, балки талабот ба мавзуъ ва 

муҳиммияти он метавон маънидод намуд. Зеро дар мисоли аввал, ки мавзуъ ва 

объекти он аҳамияти бештари иҷтимоӣ дорад, хабарнигор шарҳро низ ҷой 

намудааст. Дар мавриди дигар, чунин тарзи пешниҳод амалан сурат нагирифт, 

зеро зарурат набуд.  

Тавре маълум аст, тафсир дар репортаж мисли дигар шаклҳои нутқ ба оғози 

иттилоот, яъне рӯйдод тобеъ аст. Дар ин ҳолат унсурҳои умумӣ, воситаҳои ифодаи 

субъективии репортажи телевизионӣ низ мушоҳида мегардад. Чунин ҳолат на 

ҳамеша ба миён меояд, вале дар мавридҳои ҷудогона чунин ҳамгироии жанрҳоро 

метавон мушоҳида намуд.  

Дар фаъолияти журналистӣ меҳвари асосӣ факт аст. Ин ченак ҳам дар 

жанрҳои хабарӣ ва ҳам таҳлилӣ хос буда, он як навъ умумияти жанрҳоро нишон 

медиҳад, вале тарзи пешниҳод тафовути онҳоро дар миён мегузорад. Яъне дар 

жанрҳои хабарӣ рӯйдод ва ҳодисаи муҳимме ҳамчун факт ба бинанда расонида 

мешаванд.  

Дар жанрҳои таҳлилӣ сабабу омил ва оқибатҳои рӯйдод баррасӣ мешавад. 

Барои мисол, санаи 14 октябри соли 2021 ҷараёни баргузории Форуми 

байналмилалии сармоягузории «Душанбе-инвест-2021» тавассути барномаи 

«Хабар»-и телевизиони «Ҷаҳоннамо» дар шакли репортаж дар таҳияи Иброҳими 

Неъмат пешниҳоди аудитория гардонида шуд. Дар он ин чорабинӣ ба таври оҷил 

инъикос ёфт, вале шумораи шартномаву созишномаҳои баимзорасида миёни 

кадом корхонаҳои ватаниву хориҷӣ, маблағи ин созишномаҳо ва даромади умумии 

он ба гардиши савдои кишвар дар репортаж шарҳ наёфт.  

Дар барномаи дигар, ки шоми 15 октябри соли 2021 тавассути ин шабакаи 

телевизионӣ пахш гардид, омилҳои зикргардида пурра дарҷ шуданд ва он мавриди 

таҳлили коршиносону муаллифи барнома қарор гирифт.  

Дар рафти таҳқиқи мавзуъ мо ба маводи зиёде рӯ ба рӯ шудем, ки 

рӯзноманигорон дар ҳамгироии жанрҳо матлаб таҳия намудаанд. Яъне «ҳар гуна 

жанр ин ё он чиз, яъне предмети инъикосро тасдиқ ё инкор мекунад» [71, с. 91]. 

Дар репортажи телевизионӣ мусоҳиба бештар дар шакли кӯтоҳ истифода 

мешавад. Як пораи устувори матн дар сюжет тавассути мусоҳиб ошкор мегардад.  

Мусоҳиба низ яке аз жанрҳои серистифода дар журналистикаи телевизион 

аст. «Ҳоло мусоҳиба аз маъмултарин жанри ВАО маҳсуб мешавад. Мусоҳиба бо 

тақозои замон аввал дар матбуот ташаккул ёфта, сипас бо пайдоиши воситаҳои 

электронӣ ба радио ва телевизион гузаштааст [75, с. 3].  

Ҳадафаи мусоҳибаи телевизионӣ ба бинанда аз забони мусоҳиб иттилоъ 

додан аст. Аз ин рӯ, дар репортаж низ як ҷузъи муҳимми иттилоъ аз забони 

масъулин бояд пешниҳод гардад, ки он бе анҷом додани мусоҳиба бо онҳо 

ғайриимкон аст. Репортёр дар ин сурат аз имконоти жанри мусоҳиба кор мегирад. 

Дар ин ҳолат ҳамгироии мусоҳиба бо репортаж шакл мегирад. 

 Дар ҳама ҳолат, яъне хоҳ барои таҳия репортаж ва ё пешниҳоди мусоҳиба 

бояд барои ба гап даровардани мусоҳиб ва аз забони ӯ баён шудани асли матлаб 

кӯшиш кард. Истифодаи самараноки мусоҳиба дар репортажи телевизионӣ муҳим 

аст. Муошират иттилооти сифатан навро ба миён меорад. Ҷой додани он дар 

репортаж аҳаммияти хосса дорад. Дар ин ҳолат мусоҳиба бояд садо диҳад, яъне 

вай табиӣ ва боварибахш сурат гирад. Мусоҳиба як роҳи хуби илова кардани факт 

ё маълумот ба репортажи телевизионӣ аст. Дар дигар жанрҳо, аз ҷумла ҳисобот 

низ мусоҳиба истифода мегардад. Як мисолро баррасӣ мекунем. 

Дар Иттифоқи синамогарони Тоҷикистон маҳфили ҳунарие доир ба ҳаёт ва 

фаъолияти эҷодии дорандаи мукофоти давлатии Ҷумҳурии Тоҷикистон ба номи 

Абӯабдуллоҳ Рӯдакӣ, Ҳунарпешаи халқии Тоҷикистон Убайдулло Раҷабов 

баргузор гардидааст, ки рафти он дар матлаби телевизионии хабарнигори идораи 

баномаҳои иттилоотии «Телевизиони Душанбе» Моҳнисо Қурбонова инъикос 

шудааст. «Саҳни бинои Иттифоқи синамогарони Тоҷикистон имрӯз серодам буд. 

Зеро мухлисони ҳунарпешаи халқии Тоҷикистон, ҳаҷвнигори шинохтаи тоҷик 

Убайдулло Раҷабов ва коршиносони соҳаи санъат ба хотири баргузории маҳфилии 

адабии ӯ, ки ба 75-солагиаш бахшида шудааст, омодагӣ медиданд. Гуфта мешавад, 

ки нақши ин ҳунарманд дар рушди киною театр, бахусус ҳаҷвнигории тоҷик хеле 

бузург аст».  

Бо чунин сархат ҳисобот оғоз мешавад ва дар ин қисмат пораи мусоҳибаи 

шогирду ҳамкори қаҳрамон, яъне Асланшо Раҳматуллоев бамаврид ҷой дода 

шудааст. Ҷумлаи боло, ки ба фаъолияти ҳаҷвнигории Убайдулло Раҷабов иртибот 

дорад, бо синхрон пурра мешавад. Зеро номбурда дар пораи мусоҳиба ин паҳлӯи 

фаъолияти ҳанармандро бо мисолҳои мушаххас муаррифӣ менамояд. Интихоби 

мусоҳиб низ мувофиқ омадааст. Асланшо Раҳматуллоев давоми солҳои зиёд дар 

намоишу саҳнаҳои ҳаҷвӣ бо Убайдулло Раҷабов нақшофарӣ ва ҳамкорӣ 

намудааст.  

Дар идомаи матлаб муаллиф чунин шарҳро лоиқ дидааст. «Дар солҳои 

соҳибистиқлолӣ саҳми ҳунарпешаи халқии Тоҷикистон Убайдулло Раҷабов дар 

таҳия ва пешниҳоди намоишҳои калони театришуда назаррас дониста мешавад. 

Таҳти роҳбарии ӯ аз соли 1994 то соли 2016 бахшида ба ҷашнҳои бузурги миллию 

байналмилалӣ намоишномаҳои театришуда, барномаҳои консертӣ дар сатҳи 

баланди сиёсию фарҳангӣ гузашта истодаанд, ки далели равшани соҳибтаҷриба 

будани ӯ дар ин соҳа мебошад. Шоир Гулназар Келдӣ дар суҳбат бо мо аз 

ҳамкориҳояш бо Убайдулло Раҷабов дар таҳияи барномаҳои ҳунарии иду ҷашнҳои 

шаҳри Душанбе ёдовар шуд».  

Дар ин қисмат рӯзноманигор аз пораи мусоҳибаи Гулназар Келдӣ истифода 

намудааст. Номбурда зимни ибрози андешаи худ доир ба пешниҳоди суруду 

таронаҳояш дар ҷашнҳои ҷумҳуриявии Наврӯз ва солгарди Истиқлолу Ваҳдати 

миллӣ суҳбат мекунад ва ба маънишиносиву соҳибкасбии қаҳрамон махсус 

ишораҳоро ба миён мегузорад. Муаллиф дар таҳияи ҳисобот аз суханони мусоҳиб 

истифода намудааст, ки бурди ӯ аст. Инчунин, дар матлаб пораи суханони 

ҳунарманд Марям Исоева доир ба фаъолияти ҳунармандии Убадулло Раҷабов дар 

синамову театр истифода шудааст. Дар ин мисоли мо усули хуби истифодаи 

мусоҳибаро дар ҷараёни созмон додани сужаи иттилоотӣ ба мушоҳида гирифтем, 

ки он дар заминаи ҳамгироии ин жанрҳо дар доираи талаботи касбӣ ва огоҳона 



 100 

корбурд шудааст, ки он 26 марти соли 2016 тавассути барномаи «Вақт»-и 

«Телевизиони Душанбе» дар эфир пахш шудааст.  

Азбаски мусоҳиба нуктаи назар оид ба як ҳодисаи муайян аст, ба матлаб 

ворид намудани ҷавҳари фикр муҳим ва ҷолиб аст.  

Афзалият дар ин бобат он аст, ки манбаи субъективӣ ба бинандаи 

телевизион аён мегардад ва ӯ фикри худро дар бораи эътимоднокии ин манбаи 

маълумот тағйир медиҳад.  

Мутассифона, имрӯзҳо ҳангоми таҳияи репортаж интихоби мусоҳиб ва ҷой 

додани фикри ӯ на ҳамеша дурусту дақиқ сурат мегирад. Чунин ҳолат танҳо бо 

айби рӯзноманигор ба миён намеояд. Зеро на ҳар мутахассис ва корманди ин ё он 

идораву ташкилот розӣ мешавад, ки доир ба мавзӯи бамиёномада фикрашро баён 

созад. Новобаста ба ин, хабарнигор бояд кори худро касбӣ ва дар доираи 

нишондоди дастуру воситаҳои маъмул ва ё стандартҳои қабулшуда созмон диҳад.  

Муҳаққиқ Ҷовид Муқим тавсияи зерро пешниҳод намудааст: «Агар 

сарчашмаи имконпазири маълумот аз додани мусоҳиба даст кашад, якчанд роҳҳои 

дигари ёфтани сарчашмаҳои хуб, ки ба саволҳои шумо ҷавоб мегардонанд, мавҷуд 

аст. Агар мансабдори ҳукумат дар бораи мубориза зидди малах мусоҳиба додан 

нахоҳад, онҳо метавонанд ягон коршиносро тавсия намоянд: коршинос дар 

навбати худ масалан, дар бораи усулҳои гуногуни нест кардани ҳашароти 

зарарасон нақл мекунад» [75, с. 18]. 

Зимни таҳлили репортажҳои омоданамудаи хабарнигорони шабакаҳои 

телевизионии «Ҷаҳоннамо» ва «Душанбе», инчунин суҳбати бевосита бо онҳо 

маълум гардид, ки бо сабаби аз мусоҳиба даст кашидани кормандони сохтору 

мақомоти гуногун матлаби таҳиянамудаашон якҷониба баромадааст. Аз ин рӯ, 

зарур аст, ки онҳо аз усулҳои дар боло зикршуда истифода намоянд.  

25 октябри соли 2021 тавассути барномаи «Вақт»-и «Телевизиони Душанбе» 

доир ба мушкилоти соҳаи нақлиёти пойтахт репортаж омода шудааст. Дар он 

хабарнигор фикри ронанда ва мусофиронро истифода намуд, вале бо сабаби розӣ 

нашудани кормандони сохторҳои нақлиётии шаҳр бо онҳо натавонистааст, 

мусоҳиба анҷом дода сабабу омил ва чораҷӯии масъулинро ба миён гузорад. Дар 

ин ҳолат хабарнигори идора метавонист, ки аз масъулини Комиссияи доимии 

Маҷлиси вакилони халқи шаҳри Душанбе оид ба нақлиёт, коммуникатсия ва 

беҳдошти роҳҳо ё коршиносони мустақил, ки дар лоиҳаҳои гуногун фаъолият 

менамоянд, мусоҳиба гирифта, мавзуъро ҳамаҷониба ба баррасӣ кашад. 

Масъалаҳои дигари муҳим барои мусоҳиба, хосатан барои мусоҳибае, ки он 

дар репортаж истифода мешавад, саволгузорӣ ба ҳисоб меравад. Ба андешаи 

муҳаққиқон, «саволҳо бояд мушаххас ва фаҳмо бошанд. Саволҳои умумӣ 

мусоҳибро ба раҳгумӣ мебарад. Мутаассифона, баъзан маврид 

мусоҳибакунандагон гирифтори фазлфурӯшӣ гардида, саволҳои дарози пур аз 

ибороти зиёдатиро истифода мебаранд, ки дуруст нест» [71, с. 109].  

Хабаранигорон бояд дар ҷараёни таҳияи репортаж ба мусоҳибон бо 

саволҳои мушаххас муроҷиат намоянд ва аз онҳо маълумоти муҳимро дар шакли 

кӯтоҳ, вале ҳадафрас ба даст оранд. Баъзе аз рӯзноманигорони ҷавон гумон 

мекунанд, ки тартиб ва пешниҳоди савол нисбат ба посух осонтар аст. Дар асл 

чунин нест. «Мусоҳиба эҷодиёти муштарак аст. Саволҳои журналист бояд 

ғайриодӣ ва барои бинандагон наву оригиналӣ бошанд. Барои ин мусоҳибагиранда 

бояд омодагӣ бигирад, адабиётро мутолиа кунад, аз маводи интернетӣ огоҳӣ 

дошта бошад, ҳаёти шахси мусоҳибро хуб донад» [102, с. 51]. Чунин талабот 

барои рӯзноманигороне, ки репортаж омода менамоянд, муҳим аст. Онҳо дар 

баъзе маврид вазифадоранд, ки бо 3-4 нафар мусоҳибаҳои кӯтоҳ анҷом диҳанд. Ин 

навъи мусоҳибаро баъзе муҳаққиқон мусоҳибаи ахборӣ номидаанд.  

«Мусоҳибаи ахборӣ аз намудҳои машҳури муколамаи телевизионӣ маҳсуб 

мегардад. Дар нашрҳои ахбор журналистон бо одамони касбу кори гуногун 

мусоҳиба ороста, аз онҳо роҷеъ ба мавзуъҳои зарурӣ маълумот мегиранд» [102, с. 

51]. Ин тарзи мусоҳиба бештар ба пурсиш монанд аст. Дар фаъолияти журналистӣ 

ва ҳамчунин дар таҳқиқҳои сотсиологӣ пурсиш аз маъмултарин методи 

ҷамъоварии иттилоот ба ҳисоб меравад, зеро табиати ин усул имкон медиҳад, ки 

муносибати мардумро ба рӯйдод, воқеа, ҷараён, вазъият, ҳолат фаҳмем ва ба ин 

васила доир ба мавзӯоти мухталиф иттилоот ва маълумоти рангоранг ба даст орем. 

Ҳамчунин, усули мазкур имкон медиҳад, ки тариқи телефон, интернет, анкета, рӯ 

ба рӯ иттилооту маълумот ба даст орем.  

Махсусияти методи пурсиш, пеш аз ҳама, дар он аст, ки сарчашмаи 

маълумотдиҳандаи ахбори ибтидоӣ инсон аст. Инсоне, ки мавриди пурсиш 

интихоб мешавад бо истилоҳи сотсиологӣ «респондент» ном дорад. Маъмулан ба 

сифати респондент шахсе интихоб мегардад, ки иштирокчӣ ва ё шоҳиди воқеа аст, 

назари тоза дорад, соҳибфикру мустақиландеша мебошад. Барои интихоби чунин 

шахс масъалаи шинохти респондент ба миён меояд, ки дар таҷаммуи омӯзиши 

сотсиологӣ ва журналистӣ ҷойгоҳи муҳим дорад.  

Дар аксари нашрҳои хабарии шабакаҳои телевизионии мавриди ин пажӯҳиш 

аз усули пурсиш, ки ба мусоҳибаи ахборӣ монанд аст, ҳамарӯза истифода 

менамоянд. Барои мисол, муҳаррир Моҳинисо Қурбонова дар пайгирии мавзӯи 

«Пешгирии зӯроварӣ дар оила» аз чунин тарзи мусоҳиба истифода намудааст. 

Нахуст ӯ, бо 3 ҷумла моҳияти мавзуъро шарҳ дода, назари 2 сокини шаҳрро дар 

робита ба ин мавзуъ мепурсад. Дар идома, аз тадбирҳои роҳандозинамудани 

сохторҳои шаҳрӣ маълумот манзур менамояд: «Бо мақсади пешгирии хушунати 

хонаводагӣ, бартарафсозии сабабу шароитҳои ба он мусоидаткунанда ва ҳимояи 

ҳуқуқу озодиҳои шаҳрвандон дар муҳити оила кормандони Муассисаи давлатии 

«Маркази худшиносии бонувон дар шаҳри Душанбе» ҳоло фаъолият дошта, дар 

ҳамкорӣ бо сохторҳои дигари шаҳри Душанбе дар ин самт чораҷӯӣ менамоянд. 

Ҳоло дар шаҳри Душанбе 3 ҳуҷраи кории нозирон оид ба зуроварӣ дар оила 

ташкил карда шудааст, ки дар ҳамкорӣ бо нозирони минтақавӣ дар ин бахш бо 

аҳолӣ фаъолият менамоянд».  

Дар ин қисмат ду мусоҳиба бо масъулини соҳа – Зуҳро Мирзоева, муовини 

директори МД «Маркази худшиносии бонувон дар шаҳри Душанбе» ва дигаре 



 103 

Манзура Муродалиева, нозир оид ба зӯроварӣ дар оилаи ШВКД дар ноҳияи 

Шоҳмансур истифода шудааст. Бо вуҷуди он ки мусоҳиби дуюм фикри мусоҳиби 

авваларо тақвият мебахшад, ки хуб аст, вале ҳаҷми зиёд ҷолибияти репортажро 

халалдор менамояд. Дар идомаи репортаж қайд мешавад, ки имрӯзҳо дар ҷомеа 

бештар зуроварии ҷисмонӣ ва руҳӣ ба мушоҳида мерасад. Ҳоло омӯзиш, таҳлил ва 

таҳқиқотҳо оид ба масъалаҳои пешгирии зуроварӣ дар оиларо мақомоти давлатӣ, 

худидоракунии шаҳраку деҳот, шахсони ҳуқуқӣ ва муассисаҳои илмӣ-тадқиқотӣ 

анҷом медиҳанд, ки мақсади он коҳиш додани ин падида дар миёни ҷомеа 

мебошад. Ин сархат қисмати ҷамъбастии репортажро дар бар мегирад.  

Мусоҳиба аз маъмултарин жанрҳои журналистика аст, ки бо репортаж 

ҳамгироии бештар дорад ва унсурҳои онро дар аксари навъҳои репортаж метавон 

мушоҳида намуд. Мусоҳибаи телевизионӣ аз маъмултарин жанрҳоест, ки бо 

репортаж истифода мегардад. Гуфтан мумкин аст, ки маҳз синхронҳо маводи 

аудио ва видеоро ҳамоҳанг месозанд. Ҳангоми пажӯҳиши мавзуъ ба ҳолатҳое рӯ 

ба рӯ шудем, ки истифодаи синхрон дар репортаж бемавқеъ ва ё аз мавзуъ дур аст. 

Ҳифзи сиҳатии модару кӯдак яке аз масъалаҳои афзалиятноки соҳаи тандурустӣ ва 

ҳифзи иҷтимоии аҳолӣ ба ҳисоб меравад. Маълумотҳои оморӣ нишон медиҳанд, 

ки фавти модару кӯдак нисбат ба солҳои қаблӣ то андозе коҳиш ёфтааст. Вобаста 

ба ин мавзуъ санаи 9 апрели соли 2017 дар барномаи иттилоотии «Вақт»-и 

«Телевизиони Душанбе» матлаб нашр шудааст. Он бо чунин фабула шуруъ 

мешавад: «Тавре дар Паёми Президенти ҶТ ба Маҷлиси Олии мамлакат қайд 

гардид, нишондиҳандаҳои фавти модарон дар солҳои охир 1,8 баробар ва фавти 

кӯдакон ба 2,7 баробар кам шудааст. Мувофиқи маълумотҳои омории пешакӣ, дар 

ҷумҳурӣ дар 6 моҳи соли 2017-нишондоди фавти кӯдакони синни то 1 сола 14,0 

дар 1000 зиндатаваллудшударо ташкил медиҳад, ки ин нишондод нисбат ба соли 

2016 2,8% кам гардидааст. Дар шаҳри Душанбе бошад дар нимсолаи аввали соли 

2017 шумораи фавти кудакони то синни 1 сола дар 1000 зинда таваллудёфта 

14,8%-ро ташкил медиҳад, ки ин рақам нисбати солҳои қаблӣ то андозае камтар 

аст».  

Дар ин репортаж синхрон ҷой дода шуда бошад ҳам, он ба омилҳои чунин 

ҳолат иртибот надорад. Мусоҳиби интихобшуда доир ба рушди соҳаи тандурустӣ 

суханҳои умумӣ мегӯяд. Дар идома репортёр чунин маълумотро ироа медорад: 

«дар 6 моҳи соли 2017 дар шаҳри Душанбе таҳлили фавти кӯдакон гузаронида 

шуда, муайян гардид, ки сабабҳои асосии фавти кӯдакони синни то 1 сола 

бемориҳои роҳҳои нафас, аз он ҷумла илтиҳоби шуш-21,5%, бемориҳои сироятӣ-

20,1% ва нуқсонҳои модарзодии инкишоф-19,1%-ро ташкил медиҳад». Пас аз ин ӯ 

ба синхрони дигар мегузарад, ки он низ ба мавзуъ иртибот надорад , тавсияи табиб 

бо сокинон аслан дар хусуси бемориҳои дигар сурат мегирад. Дар чунин маврид 

хабарнигорро зарур аст, ки мавзуъро ба пуррагӣ омухта, онро бо иштироки 

табибони соҳа, ки дар ин хусус таҷрибаи ғанӣ доранд ва андешаҳояшон корсоз 

аст, суҳбат намояд.  

Репортажи телевизионӣ дар мавридҳои ҷудогона бо жанрҳои публитсистика, 

монанди очерк ва лавҳа ба ҳам иртибот мегиранд. Бо вуҷуди он, ки дар ин жанрҳо 

тасвир ба иттилоот бартарӣ доранд, баъзан дар репортажи телевизионӣ ҳамчун 

тасвири акс истифода мешаванд ва ягонагии муайяни чорчубаҳои ба ҳам 

алоқамандро таъмин мекунанд. Лавҳа арзиши бадеӣ дорад, вале дар навбати 

дигар, он низ ба ҳайси репортажи телевизионӣ баромад карда метавонад. Ин 

фаъолият асосан дар кори наворбардор зоҳир мегардад. Ӯ бояд кунҷ ва нури 

ифодакунандаро бодиққат интихоб намояд. Раванди ҳамоҳангсозӣ ва 

репортаждиҳӣ талаботи махсус дорад. Ба лавҳа матн бо садои зебо пешниҳод 

карда мешавад, муаллиф бояд аз иттилооти хушк, расмӣ парҳез кунад ва кӯшиш 

намояд, ки воситаҳои гуногуни забониро образнок истифода барад.  

Дар эҷоди лавҳа талаботи асосӣ дарёфти мавзуъ аст, вале унсурҳои дигарро 

низ бояд ба назар гирифт. «Эҷоди лавҳа танҳо бо дарёфти мавзуъ муяссар 

намешавад. Мавзуъ бояд тасвир шавад. Онро тавре бояд тасвир кард, ки хонанда ё 

бинандаву сомеъ ба зиндагӣ дилгармӣ пайдо кунад, дар дил амалҳои неки 

одамият, меҳнатдӯстӣ, ватанпарвариро парварад ва ҳамеша ба амали хайр кӯшад» 

[71, с. 180]. Телевизион имконияти бештари офаридани лавҳаро дорад, ки баъзе 

хусусиятҳои он аз нигоҳи жанрӣ бо репортаж ҳамгиро аст.  

Ҷойи таъкид аст, ки репортажи телевизионӣ аз маъмултарин жанрҳои 

журналистика аст, ки бо жанрҳои дигари журналистика робита дорад. Ин ҳолат 

бештар барои ифшои амиқ ва таҳлили муфассали воқеа хизмат мекунад. Ба ибораи 

дигар, унсурҳои жанрҳои дигар аз қабили шарҳу табсира, суҳбат ва мусоҳиба чун 

ҷузъҳои сохтории репортажи телевизионӣ истифода мешаванд ва сабабу 

оқибатҳои ҳодисаҳои дар ҷомеа ба амаломадаро ба таври возеҳ инъикос 

менамоянд. Вале мақоми мусоҳиба дар ин маврид махсус ба таъкид аст. Мусоҳиба 

ҳамон вақт муваффақона сурат мегирад, ки журналист дар атрофи мавзӯи 

интихобнамуда маълумоти зиёд дорад. Ӯ зимни пурсиш тарзе саволгузорӣ 

мекунад, ки мусоҳиб барои ҷавоби аниқ додан ногузир мемонад. Баъдан, 

журналисте, ки аз ин жанр кор мегирад, бояд равоншинос бошад, зеро одамон 

хислат ва мизоҷи гуногун доранд. Журналист, маҳз бо истифода аз малакаи 

равоншиносӣ метавонад, аз мусоҳибон иттилои саҳеҳро ба даст орад.  

Бояд ишора намоем, ки ҳар як жанр шаклу навишт ва қоидаи хос дорад. Вале 

дар баъзе маврид ҳамгироии жанрҳо ба ҷолибияти матлаби журналистӣ мусоидат 

менамояд. Журналист ва донишманди рус Валерий Аграновский дар хусуси фарқи 

байни жанрҳои журналистӣ аз адабӣ чунин навиштааст: «Жанри журналистӣ аз 

роман, ҳикоя, повест бо он фарқ мекунад, ки дар он воқеа дақиқ инъикос меёбад ва 

муаллиф ҳаққи дигар намудани онро надорад» [14, с. 89]. Умумияти жанрҳо дар 

бештари маврид ба эҷод вобаста будани онҳо аст. Яъне дар натиҷаи кори эҷодӣ 

матлабҳо дар қолаби жанрҳои гуногун тарҳрезӣ мешаванд.  

Репортаж жанрест, ки воқеаро фавран тасвир менамояд. Аз ин рӯ, дар 

маркази репортаж воқеае меистад, ки хабарнигор шоҳид ва иштирокчии он аст. 

Чунончи Эдуард Политаев навиштааст: «репортаж ин тасвири факт, амри воқеии 

ҳодисаҳо ва зуҳурот аз рӯйи дарки бевоситаи рӯзноманигор ва ё шахси 

ширкаткунандае, ки дар макони ҳодиса аст, мебошад». Аз ин таъриф бармеояд, ки 

ҳамгироии жанрҳои дигар ҳангоми таҳияи репортаж амри зарур аст. Тавре дар 

амалияи журналистика ба мушоҳида мерасад, репортажро стенд-ап ва синхрон 

ҷолиб менамоянд. Вобаста ба ҷашни Наврӯз ва аҳаммияти он дар фарҳанги 

мардумони ориёӣ санаи 15 марти соли 2015 дар Академияи миллии илмҳои 

Ҷумҳурии Тоҷикистон ҳамоиши илмӣ ташкил шудааст. Муҳаррири идораи 

барномаҳои иттилоотии телевизиони «Ҷаҳоннамо» Парвиз Аминов аз ҷараёни он 

мавод омода намудааст. Мисли аксар сужаҳои ин шабакаи телевизионӣ мавод 

танҳо дар толор ва ин ҳамоиши илмӣ маҳдуд намешавад. Нахуст муаллиф ба таври 

кӯтоҳ дар бораи Наврӯз маълумот дода, суҳбати ӯ бо Президенти Академияи 

миллии илмҳои Ҷумҳурии Тоҷикистон Фарҳод Раҳимӣ нишон дода мешавад. 

Баъдан як ишора ба ҳамош мешавад. Дар идома бо истифодаи навори хазина ва 

матни паси кадр аҳаммияти таърихии он бозгӯӣ мегардад. Танҳо ба толор маҳдуд 

нашудани хабарнигор ва истифодаи дигар паҳлуҳо сабаб мешавад, ки ин матлаб аз 

ҳисобот, бештар ба репортаж монандӣ дорад. Дар репортаж ҳамзамон, ду 

синхрони дигар бамавқеъ истифода шудааст. Пораи суҳбати академик Фарҳод 

Раҳимӣ доир ба ҷанбаҳои илмиву пажӯҳишии ҷашни Наврӯз бошад, нишонрас аст. 

Ҳамгироии жанрӣ, истифадаи унсурҳои хоси тасвир ва наворҳои ҷолиб дар 

репортаж моҳирона ҷобаҷогузорӣ шудааст. Аммо набудани стенд-ап ба репортаж 

костагӣ овардааст.  

Дар мисоли дигар матлаби хабарнигори барномаи «Вақт»-и «Телевизиони 

Душанбе»-ро мебинем. Соли 2014 тавассути ин барнома дар пайи муроҷиати 

сокинони шаҳраки 192-и ноҳияи Шоҳмансур репортаж омода шудааст. «Бо 

мақсади беҳтар намудани таъминоти нерӯйи гармӣ дар фасли зимистон давоми 

сол аз ҷониби сохторҳои шаҳрӣ тадбирҳои зиёд амалӣ карда шуд. Дар ин миён 

иваз намудани қубури интиқоли гармӣ дар шаҳраку маҳаллаҳо аз бахшҳои муҳим 

аст. Кор дар аксар маврид дар ин самт анҷом ёфтааст. Вале ба ҳолати аввала 

баргардонидани роҳу роҳравҳои дохили шаҳраку маҳаллаҳо дар бархе маврид 

иҷро карда нашудааст. Ин амалро мо зимни наворбардорӣ дар шаҳраки 192-и 

ноҳияи Шоҳмансур мушоҳида намудем». Дар идомаи матлаб назари сокинон 

истифода шудааст. Инчунин барои пурра намудани андешаи сокинон хабарнигор 

чунин шарҳро муносиб дидааст. «Дар идомаи суҳбат сокинон афзуданд, ки аз 

анҷоми корҳои васлу насби қубурҳои гармидиҳӣ дар ин қисмати шаҳр 2 моҳ 

сипарӣ шудааст. Вале то ҳол таъмири роҳҳо, ки як бахши аъзами фаъолияти 

сохтмончиён аст, иҷро нагардидааст. Рафту омади воситаҳои нақлиёт дар бештари 

маврид ғайриимкон аст.  

Аз ин рӯ, масъулини татбиқкунандаи корҳои таъмириро зарур аст, ки дар 

асоси талаботи мавҷуда ин мавзеъро ба ҳолати аввалаи худ баргардонанд ва 

мушкилоти сокинонро низ ҳал намоянд». Дар ин қисмати репортаж назари ҷониби 

дигари масъала-намояндаи Шабакаи гармидиҳандаи шаҳри Душанбе низ истифода 

шудааст. Ҳарчанде мусоҳиб танҳо бо ваъдаи иҷрои корҳо дар муддати кӯтоҳ 

фикрашро ҷамъбаст намуд, вале ба хотири риояи принсипи бетарафӣ ҷо додани 

андешаи ӯ муҳим аст. Хабарнигор бо стенд-ап ва пешниҳоди санаи дақиқи иҷрои 

корҳои боқимонда бо такя ба гуфтаи масъулин ба репортаж ҳусни хотима 

мебахшад. Тавре машоҳида шуд репортаж нисбатан кӯтоҳ, вале нишонрас дар 

доираи мавзуъ ва ҳамгироӣ бо жанрҳои дигар таҳия шудааст.  

Таҳқиқ нишон медиҳад, ки кормандони шабакаҳои телевизионии 

«Ҷаҳоннамо» ва «Душанбе» дар инъикоси воқеияти иҷтимоӣ аз имконоти жанрҳои 

гуногуни ахборӣ истифода менамоянд. Аммо истифодаи имконоти жанрӣ дар ин 

шабакаҳо яксон нест ва ҳар рӯзноманигор бо диду салиқа ва бардоштҳояш аз 

вижагиҳои жанрҳо матлаб омода менамояд.  

Маъмулан, репортаж ва ҳисобот нисбатан бештар истифода мешаванд. Ба ин 

маънӣ, мо репортажро жанри серистеъмол дар шабакаҳои телевизионии кишвар 

медонем. Вале то куҷо истифода намудани унсурҳои хоси жанр ба дониши 

хабарнигор ва объекти инъикоскунандаи он вобаста аст. Ин ҳолат ба омилҳои 

гуногун иртибот дорад. Агар омили асосӣ касбияти журналист бошад, омили 

дигар ба маърифати журналист ва маҳорати эҷодии ӯ вобаста аст. Маҳз маҳорати 

журналист имкон ба вуҷуд овардааст, ки воқеоти иҷтимоӣ дар шакл ва сабкҳои 

гуногун инъикос карда шаванд.  

Дар ҳама гуна фаъолияти ҷамъиятӣ ҷараёни кор тавре ба низом дароварда 

мешавад, ки тағйироту дигаргунӣ ва инкишофи он зина ба зина сурат гирад. 

Фаъолияти амалии журналисти телевизион низ ҳамин гуна аст ва ин самти он 

бештар дар ҳамгироии жанрҳо мушоҳида мешавад.  

Аз таҳқиқ ва баррасии боб мо ба чунин хулоса омадем: 

1. Барномаҳои хабарии шабакаҳои телевизионии мо дар маҷмуъ, ба ҳам 

монанданд. Тафовут миёни барномаҳои иттилоотӣ бештар аз рӯйи формати 

шабакаҳои телевизионӣ сурат мегирад. Агар дар «Телевизиони Тоҷикистон» 

мавзуъҳои сиёсӣ бартарият дошта бошанд, дар «Телевизиони Сафина» бештар 

паҳлӯҳои иҷтимоию фарҳангӣ ва маърифатии воқеаҳо инъикос мегарданд.  

2. Дар баъзе ҳолат бо истифодаи имкониятҳои муосири таҳияи барномаҳои 

хабарӣ онҳо аз ҳамдигар фарқ мекунанд, ки он ҳам чандон барҷастагии 

тавофути нашрҳои иттилоотиро нишон намедиҳад. Дар фазои расонаҳои 

муосир репортажи телевизионӣ мавқеи устувор ва маъруфияти хосса дорад. Бо 

назардошти он ки репортаж аз жанрҳои сареъ ва оҷил аст, ҳодисаву воқеаҳо дар 

он шарҳу тавзеҳ меёбанд, таваҷҷуҳ ба он зиёд аст.  

3. Репортаж аз ҷумлаи жанрҳоест, ки бештар дар ҳамгироӣ бо унсурҳои жанрҳои 

дигар, аз ҷумла мусоҳиба қавӣ мегардад. Дар аксари маводи дар қолаби 

репортаж таҳияшуда бо мусоҳибаҳои кӯтоҳе рӯ ба рӯ мешавем, ки 

хабарнигорон барои тақвияти андешаи худ ва исботи даъвои ҷонибҳо аз он 

истифода менамоянд. Дар шароити муосир ҳамгироӣ миёни жанрҳо талаботи 

замон аст.  

4. Таҳаввул ва табодули репортаж дар мисоли телевизионҳои «Ҷаҳоннамо» ва 

«Душанбе» дар алоқамандӣ ба ҳолат, мавқеи муассис ва касбияти 

хабарнигорон ба миён омадааст.  

5. Истифодаи технологияи муосир дар шароити имрӯза барои рушди касбияти 

кормандон, омӯзиш ва дар таҷриба истифода намудани ҳамгироии як жанр бо 

жанрҳои дигар корбаст мегардад. 

БОБИ III. 

МАВҚЕИ РЕПОРТАЖ ДАР ТЕЛЕВИЗИОН 

 

III. 1. Истифодаи навъҳои репортаж дар телевизионҳои Тоҷикистон 

 

Дар мавриди истифодаи жанрҳо дар ВАО, аз ҷумла шабакаҳои телевизионии 

кишвар андешаҳо гуногунанд. Гурӯҳе аз рӯзноманигорон ба ин назаранд, ки имрӯз 

истифодаи жанрҳо чандон зарур нест, нишондодҳои тавсиявии марбут ба жанрҳо 

ба фаъолияти журналистӣ мувофиқ намеояд ва талабот ба онҳо вуҷуд надорад. 

Чунин фаҳмиш роҷеъ ба яке аз жанрҳои серистеъмоли шабакаҳои 

телевизионӣ репортаж низ ҷой дорад.  

Мо ба ҳайси рӯзноманигори амалӣ метавонем бигӯем, ки агар ҳангоми 

таҳияи мавод унсурҳои жанрӣ истифода гардад, репортаж дар сатҳи касбӣ омода 

мешавад. Дар баробари омилҳои дигар ба назар нагирифтани таъиноти жанрӣ як 

сабаби ҷолиб набаромадани репортажҳои телевизионӣ мешавад. Новобаста ба ин, 

зимни баррасии репортажҳои телевизионӣ мушоҳида гардид, ки баъзе аз 

рӯзноманигорон ба қадри имкон бо истифодаи талаботи жанрӣ мавод омода 

мекунанд. 

Маъмулан, дар пажӯҳишҳо репортажро ҳамчун маълумот аз ҷои ҳодиса 

муайян кардаанд. Ин истилоҳ аз «reportage»-и фаронсавӣ ва «report»-и инглисӣ 

сарчашма мегирад, ки он дар тарҷума ба маънои аслии «интиқол додан» аст. 

Тибқи нишондоди баъзе луғатҳои тафсирӣ репортаж ду таъриф дорад: 

1. Маълумот, ҳикоя дар бораи рӯйдодҳои ҳозира, ки дар матбуоти даврӣ нашр карда 

мешаванд ё дар радио ва телевизион пахш мешаванд. 

2. Ҷамъоварии маълумот дар бораи рӯйдодҳои рӯз; ҳисоботдиҳӣ [107, с. 25]. 

Вобаста ба тарзи сабт ва таҳия репортажро ба ду навъ - мустақим ва 

сабтшуда ҷудо менамоянд, ки дар шабакаҳои телевизионии кишвар ба шакли 

мустақим мавод дар доираи талаботи он хеле кам пахш мегардад.  

Муҳаққиқон ба он назаранд, ки репортажи мустақим ва сабтшуда аз ҷараёни 

интиқоли воқеа маълум шуда меистад. Илова бар ин, «репортажи сабтшуда ба 

видеоӣ, киноӣ ва тасвирӣ ҷудо мешавад. Репортажи тасвирӣ дар замони мо бо 

шарофати инкишофи бемисли графикаи компютерӣ хеле зиёд паҳн шудааст» [102, 

с. 59]. 

Ин гурӯҳбандӣ аз рӯйи усули интиқол ба миён омадааст. Ба назари муҳаққиқ 

Мурод Муродӣ «...репортажи сабтшуда дар студия коркард мешавад. Дар ҷараёни 

коркард муаллиф метвонад баъзе лаҳзаҳоро ихтисор ва ё шарҳу тавзеҳ ҳамроҳ 

кунад. Дар репортажи мустақим раванди воқеа дар ҳолати ҷараёни он нақл 

мешавад ва журналист дар як замон ҳам муҳаққиқ ва ҳам баёнгари воқеа 

мебошад» [71, с. 116].  

Дар пахши мустақим лаҳзаи амал бо истифода аз имкониятҳои техникӣ ва 

студияҳои сайёр амалӣ мегардад. Яъне дар айни замон нишон додани ҳодиса 

имконнопазир аст. Зимни баррасии маводи шабакаҳои телевизионии «Ҷаҳоннамо» 

ва «Душанбе» барои чунин намуди репортаж мо матлаб пайдо накардем ё худ аз 

чунин навъи репортаж айни замон кормандон бо сабабҳои норасоии техникӣ 

истифода намекунанд. Дар гузашта дар ин ду шабакаи телевизионӣ кам бошад 

ҳам, бо истифодаи ин навъи репортаж матлаб нашр мегардидааст.  

Репортажи сабтӣ аз навъҳои хеле серистеъмоли шабакаҳои телевизионӣ, 

хосса дар форматҳои ахборӣ ба ҳисоб мераванд. Ҳамарӯза даҳҳо мавод ба унвони 

репортаж тавассути барномаҳои хабарии шабакаҳои телевизионӣ пешниҳод 

мегардад, вале аз нигоҳи талаботи жанрӣ на ҳамаи онҳоро метавон репортаж 

номид.  

Як навъи маъмул репортажи синхронӣ аст. Чунин ном ба он маъно аст, ки 

камераҳо дар як вақт тасвир ва садо мегиранд. Аз ҷумла, садоҳои табиии воқеа ва 

нутқи иштироккунандагони он. Зимни таҳлили репортажҳои таҳиянамудаи 

журналистони барномаҳои иттилоотии телевизионҳои кишвар мушоҳида гардид, 

ки дар мавридҳои кам ин ҷузъҳо пурра бо ҳамоҳангии амиқ истифода мегарданд. 

Мисол, 5 марти соли 2022 дар пешниҳоди журналист Валиҷон Шарифзода аз 

ҷараёни тантанаҳои идона ба муносибати Рӯзи Модар дар ноҳияи Исмоили 

Сомонии шаҳри Душанбе репортаж пешниҳод шуд, ки дар он 3 ҷузъи асосии ин 

жанр ба назар гирифта шудааст. Рӯзноманигор дар баробари стенд-ап ва ду 

синхрон воқеаро шарҳ додааст. Як пораи суруди модар зери наворҳои зебо ҳамчун 

интершум истифода гардидааст. Метавон гуфт, ки дар ин репортаж талаботи 

жанрӣ риоя шудааст. Вале ин репортаж ҳоло ҳам фарогири касбият ва талаботи 

бинандаи имрӯза нест, зеро нахуст он дароз буда, суханҳои умумӣ низ дорад, ки 

барзиёд аст. Масалан, сархати «Модар ягона мавҷудест, ки инсон меофарад, ба ӯ 

ҳаёт мебахшад, ӯро дар оғӯши гарму пурмеҳри худ мепарварад, аввалин суханҳо 

ва гузоштани нахустин қадамҳоро ба тифлаш ёд медиҳад, фарзанди хешро бо 

ҳазор нияту орзуҳои нек ба воя мерасонад. Яъне дар замири фарзанд тарбия 

кардани эҳсоси садоқату самимият, некиву накӯкорӣ, хайру саховат ва ташаккули 

маънавии наслҳо натиҷаи заҳмати шабонарӯзии модарони мушфиқу ғамхор ва 

мӯнису меҳрубон мебошад. Модар шахсест, ки шабу рӯз ба хотири роҳату осоиши 

тифлаш заҳмат мекашад ва намегузорад, ки фарзанди ӯ ранҷу озоре бинад» хоси 

репортаж нест. Агар ин порча дар лавҳае дар васфи модар истифода мешуд, 

барҷой ва мувофиқ мешуд. Истифодаи порчаи «Зан - Модар чашмаи софу зулол ва 

нурбахши ҳаёт буда, чун гулҳои зебои баҳор рӯзгорро муаттару мунаввар 

мегардонад. Ниҳоди поки модар шабеҳи насими рӯҳбахши ҳаёт аст, ки ба ҳастию 

рӯзгори мо тароват, меҳру садоқат ва дӯст доштани зиндагиро мебахшад» дар 

матни ин репортаж низ ишора аз пургӯии хабарнигор мекунад. «Репортаж бояд 

мухтасар, фаҳмо ҷамъбаст шавад... Ба репортаж умумигӯӣ бегона аст. Инчунин 

образу тасвирҳои қолабӣ ва обшуста ҳусни репортажро мекоҳонад [87, с. 109]. 

Чунин меъёр бояд ҳамеша дар мадди назари рӯзномагирон, хосса кормандони 

барномаҳои хабарӣ қарор гирад.  

Чунин матлабро дар барномаи «Хабар»-и телевизиони «Ҷаҳоннамо» 

мушоҳида намудем, ки бо услуби дигар таҳия гардидааст. Ҷараёни тантанаҳои 



 113 

идона ба муносибати «Рӯзи модар»-ро хабарнигори ин шабакаи телевизионӣ аз 

ноҳияи Фирдавсӣ ба унвони репортаж манзури тамошобинон кардааст. Вале 

талаботи жанр риоя нашудааст, зеро матлаб бе ҷой додани стенд-ап ва синхрон, 

танҳо бо такя ба матни паси кадр ва наворҳои аз рафти ҳамоиш сабтшуда омода 

гардидааст. Танҳо дар қисмати ҷамъбастӣ рӯзноманигор порае аз суруди модарро 

дар иҷрои ҳунарманд Лола Азизова истифода намудааст, ки барои беҳтар шудани 

мавод мусоидат мекунад. Дар маводи пешниҳодшуда низ умумигуӣ ба мушоҳида 

расид. Чунончи «имрӯз дар тамоми соҳаҳо дар вазифаҳои гуногун занон дар 

баробари мардон фаъолият намуда, дар рушду пешрафти ҷомеа саҳми назаррас 

гузошта истодаанд». Дар идомаи ин ҷумла омадааст: «бо эътимоду боварӣ ба 

фаъолияти занон дар ноҳия ва қадрдонии хизматҳои шоёни эшон аз ҷониби 

роҳбарияти ноҳияи Фирдавсӣ ба фаъолзанони ноҳия туҳфаҳои хотиравӣ низ 

тақдим карда шуд». Ин ҷумла ба матни боло ҳеҷ алоқамандие надорад. Ба нигоҳи 

мо мавод хоси талаботи жанри ҳисобот аст, на репортаж.  

Чунин мавод ҳамарӯза дар ин ду шабакаи телевизионӣ бо таъкиди репортаж 

пахш мегардад, вале кам андар ками онҳо ҷавобгӯи жанри репортажанд. Маводи 

дигарро таҳлил мекунем, ки намунаи нисбатан беҳтари репортажи сабтшуда аст. 3 

марти соли 2022 дар барномаи «Вақт»-и телевизиони «Душанбе» доир ба 

мушкилоти соҳаи маориф, аз ҷумла ҷамъоварии маблағи ғайриқонунӣ дар 

муассисаҳои таълимӣ репортаж пешниҳоди тамошобинон гардид. Ин матлаб 

ҳарчанд бо ёдоварӣ аз дастовардҳои солҳои охири соҳаи маориф оғоз шуд, вале 

танҳо 3 унсури асосии репортажро фаро гирифтааст. «Дар баробари чунин 

пешравиҳо бархе мушкилот низ домангири соҳа мариф аст, ки ҷамъоварии 

маблағҳои ғайриқонунӣ ва аз арзиши аслӣ зиёд гирифтани арзиши чипта барои 

тамошои филм ва намоишҳои театрӣ аз ҷумлаи онҳо аст». Бо ин ҷумла қисмати 

асосии репортаж оғоз мешавад. Мавзуъ аз шикояти сокини шаҳр бо номи Ҳомидов 

Ҷаббор дар шакли синхрон кушода мешавад. Дар идома, ба таври касбӣ, масъала 

бо ҷой додани андешаи омӯзгорон, хонандагон ва масъулини Сарраёсати маорифи 

шаҳри Душанбе пайгирӣ мегардад. Ҳам мушкили сокинон дар ин маврид баррасӣ 

гардид ва ҳам омӯзгорон низ масъаларо баён намудаанд. Чораҷӯии масъулин низ 

барои риояи андешаи тарафҳо ҳамчун синхрон пешниҳод шуд. Ин мавзуъ дар 

саҳифаи фейсбукии Сарраёсати маорифи пойтахт дар заминаи нашри эълоне 

вобаста ба ин ҳолат доғ гардида буд. Муаллифи репортаж аз шарҳи сокинон низ 

истифода намудааст, ки дар таҳияи чунин мавод навҷуӣ дониста мешавад.  

Муҳаққиқон А. Саъдуллоев ва С. Гулов менависанд: «…дар репортажи 

проблемавӣ мақоми таҳқиқ ва тасвири он дар хатти сужа мақоми махсус дорад. 

Дар ин гуна репортаж фактҳо тавзеҳ ёфта, хулосаи муаллиф дар пасманзараи 

воқеа баён мегардад» [98, с. 25]. Бо истифодаи талаботи ба миёнгузоштаи 

муҳаққиқон репортаж бо ибрози ҷумлаи «аз таҳлили мавзуъ бармеояд, ки бартарф 

намудани чунин мушкил кори танҳо як сохтору мақомот набуда, он бо фаъолияти 

дастаҷамъӣ ва робитаи наздики волидон бо мактаб роҳи ҳалли худро пайдо 

менамояд», ҷамъбаст мегардад. Ба назари мо, яке аз намунаҳои хуби репортажи 

сабтшудаи таҳлилӣ давоми чанд моҳи охир ҳамин матлаб дониста мешавад.  

Аз рӯйи вижагии садо репортажҳо ба беовоз ва синхронӣ тақсим мешаванд. 

Дар робита ба ин, пажӯҳишгарони соҳа андешаронӣ намудаанд. «Махсусияти 

тасвири овоздор ду намуди репортажро ба вуҷуд овардааст: репортажи синхрон 

(ҷӯр) ва беовоз (гунг, сомит) [102, с. 59].  

Вобаста ба репортажи беовоз муҳаққиқ З. Муъминҷонов менависад: 

«репортажи беовоз (овозҳои табиии гирду атрофи ҷойи ҳодиса), матни паси 

кадриро барандаи телевизион мехонад. Ин соддатарин шакли репортаждиҳӣ аст. 

Он пурра аз садогузорӣ маҳрум аст, матни муаллиф аст ва ҳангоми қироати он 

бархе наворҳои ҳодиса ва ё рӯйдод нишон дода мешавад. Бештар дар хабарҳои 

расмӣ истифода мешавад» [82, с. 57]. 

Мо низ ба ин назарем, ки репортажи беовоз бештар ҳангоми пахши 

рӯйдодҳои расмӣ истифода мегардад. Барои мисол, дар телевизиони «Ҷаҳоннамо» 

9 марти соли 2022 сафари Президенти Ҷумҳурии Тоҷикистон муҳтарам Эмомалӣ 

Раҳмон ба Ҷумҳурии Арабии Миср чунин пешниҳод шудааст. Дар барномаи 

иттилоотии «Вақт»-и телевизиони «Душанбе» бошад, бо истифодаи ин навъи 

репортаж санаи 8 феврали соли 2022 мулоқоти Раиси Маҷлиси миллии Маҷлиси 

Олии Ҷумҳурии Тоҷикистон, Раиси шаҳри Душанбе муҳтарам Рустами Эмомалӣ 

бо Фармондеҳи навтаъини Пойгоҳи низомии 201-уми Федератсияи Русия дар 

Ҷумҳурии Тоҷикистон Евгений Геннадевич Ковилин манзури тамошобинон 

гардид.  

Дар мисоли дигар аз нашри қисми 3-юми китоби «Душанбе – қалби 

Тоҷикистон» дар таърихи 24 феврали соли 2022 ҳамчун репортажи беовоз мавод 

пахш гардидааст. Ҳол он, ки бо истифодаи синхрони муаллиф, матни паси кадр ва 

стенд-ап дар бораи як ҷузъиёти китоб, муаллиф метавонист онро ҳамчун 

репортажи синхрон (ҷӯр) омода намояд. Бо гузашти вақту замон ва бештар 

гардидани имкониятҳои техникӣ ҳоло дар бархе репортажҳое, ки маъмулан бесадо 

(немой) унвон мешаванд, баъзе мисолҳоро пайдо намудем, ки садо истифода 

шудааст. Масалан, истиқболи ҳайати расмии як кишвар дар Фурӯдгоҳи 

байналмилалии Душанбе бо навор ва пешниҳоди матн аз ҷониби наттоқ ба 

бинанда манзур мегардад. Баъди анҷоми матн чанд кадри иловагии дигар бо садои 

табиӣ (интершум, садои мошин ва ё дастгоҳҳои махсуси мухобиротии кормандони 

БДА) пешниҳод мешавад. Чунин шакли таҳияи репортаж дар шабакаҳои 

телевизионии кишварҳои хориҷ маъмул гардидааст.  

Мавриди дигари истифодаи репортажҳои беовоз пахши хабарҳо доир ба 

ҳолатҳои фавқулодда мебошад. «No comment»-и «Евронюс» ба ҳайси жанри 

репортажҳои беовоз шинохта мешавад, ки аз ҷойи воқеа пахш мешавад. Обхезӣ, 

заминларза, боридани барф, таркиш ва дигар падидаҳои манфӣ мавзӯи асосии ин 

гӯшаи хабарӣ ҳастанд. Хабарҳои мусбат дар ҳолате беовоз нашр мегарданд, ки 

ифодагари ягон падидаи басо ғайримуқаррарӣ ва ҷолиби диққат бошанд.  

Муҳаққиқону пажӯҳишгарони журналистикаи тоҷик навъҳои дигари 

репортажро низ тақсимбандӣ намудаанд, ки хабарнигорон бо даст додани 

имконият ва донишу маҳорати касбӣ матлаб таҳия менамоянд. Аз рӯйи тақсимоти 

умумӣ А. Саъдуллоев ва С. Гулов репортажро ба 3 навъ - рӯзмарра, проблемавӣ ва 

лирикӣ ҷудо намудаанд. Кормандони эҷодии шабакаҳои телевизионӣ маъмулан ба 

ду навъи он – рӯзмарра ва проблемавӣ ё худ таҳлилӣ таваҷҷуҳ доранд.  

Ҳамарӯза дар шабакаҳои телевизионӣ инъикоси воқеаҳои рӯзмарра сурат 

мегирад. Барои мисол, рӯнамоии ин ё он асар, ифтитоҳи корхона, раванди 

ҳамоишҳои гуногунсатҳ дар корхонаву ташкилот ва ғолибияти варзишгарон дар 

мусобиқаҳои минатқавию байналмилалӣ ва ё хонандагон дар олимпиадаҳои фаннӣ 

дар қолаби ин навъи репортаж манзури бинанда мегарданд. Мисол, 6 июни соли 

2021 аз ҷараёни ифтитоҳи курсҳои тайёр намудани мутахассисону пешхизматҳои 

дараҷаи баланд ва омӯзиши забони англисӣ барои марказҳои хизматрасонӣ ва 

меҳмонхонаҳои пойтахт дар барномаи «Вақт» репортаж пахш гардидааст. 

«Мавҷудияти инфрасохтори муосири соҳаи сайёҳӣ ва истифодаи самараноки 

иқтидорҳои мавҷуда агар омили ҷалби таваҷҷуҳи ҷаҳонгардон ба кишвари мо 

бошад, барои бароварда намудани хостаҳои онҳо бешубҳа хизматрасониҳои сатҳи 

баланд ва донандаи забонҳои мухталифи дунё лозим меояд. Алалхусус, 

мавҷудияти ин қабил кадрҳои соҳибтахассус дар шаҳри Душанбе бештар зарурат 

дорад, чаро ки вуруди сайёҳон ба кишвар асосан аз дарвозаи он-шаҳри Душанбе 

шуруъ мегардад. Бо инобати зарурати масъала, роҳбарияти МИҲД ш. Душанбе 

ҳам нақшаи чорабиниҳо таҳия карда, дар амал татбиқ менамояд». Ин репортаж бо 

чунин сархат оғоз гардида, мусоҳибаи масъулин ва касбомӯзон, андешаи омӯзгор 

ва намояндаи шуъбаи сайёҳии шаҳри Душанбе ҳамчун маълумоти иловагӣ онро 

пурра гардонидааст.  

Навъҳои дигари репортаж низ маъмуланд. М. Муродӣ дар такя ба олимони 

рус навиштааст: «баъзе муҳаққиқони рус репортажро аз рӯйи мундариҷа ва мавзуъ 

низ ба навъҳо ҷудо намудаанд. Масалан С.Мельник ва А.Н. Тепляшина навъҳои 

репортажи воқеадор (собитийный), проблемавӣ ё тамошобоб (постановочный), 



 117 

мавзӯӣ-маърифатӣ (тематически-позновательный), муҳим (актуальный) ва 

репортажи таҳқиқӣ (репортаж-исследование)-ро нишон додаанд [71, с. 116].  

Вобаста ба объекти инъикосшаванда ва мавзӯи он дар баъзе маврид навъҳои 

репортажро аз ҳам ҷудо менамоянд. Барои мисол, репортажи варзишӣ, тиббӣ, 

идона, истеҳсолӣ, фарҳангӣ ва иҷтимоиву маърифатӣ. «Аммо ин навъи 

репортажҳо байни худ чандон фарқи аслӣ надоранд» [71, с. 116]. 

Навъи дигари репортаж мавзӯӣ аст. «Репортажи мавзӯӣ ҳамонест, ки ба 

бинанда ҳамеша ҷолиб манзур мешавад, дар он масъалаю муаммоҳои доғи рӯз 

гузошта мешавад, шояд ба ҳамин сабаб онро репортаж-шарҳия ё проблемадор ҳам 

мегӯянд» [102, с. 61]. 

Сужаҳо аз кӯчаю шаҳрҳо, ҳолати савдо дар бозор, кори мусаввирон, 

дастгоҳи санҷиши автомобилҳо, омӯзиши анвои рақс репартажҳои мавзӯӣ 

мебошанд. 

Дар шабакаҳои телевизионӣ ба чунин навъи репортаж дучор омадем, ки бо 

вуҷуди фарогирии талаботи жанрӣ, пурраву касбӣ таҳия нашудаанд. Чунончи, 6 

майи соли 2021 тавассути телевизиони «Душанбе» аз ҷараёни ташкили якрмарка 

дар КВД «Бозори Саховат» репортаж пахш гардидааст. Аз унсури асосии жанр 

танҳо ду аломат (синхрон ва маълумоти иловагӣ) истифода гардида бошад ҳам, 

андешаи ҷонибҳо нобаробар ҷой дода шудааст. Фикри масъули бозор ва харидор 

инъикос мешавад, вале доир ба сифати масҳсулот ва арзиши он мусоҳибаи 

корманди сохтори назоратӣ намерасад. Ба ин монанд, тавассути барномаи 

«Хабар»-и телевизиони «Ҷаҳоннамо» репортажеро мушоҳида намудем, ки ба 

фаъолияти ҶДММ «Вориси Сомон» (фурӯши яклухти маҳсулоти кишоварзӣ) 

бахшида шудааст. Дар ин мавод низ чунин норасоии жанрӣ ошкор гардид. Аз 

ҷумла дар он стенд-ап истифода нашуд. Ҳоло он ки будани чунин ҷузъ яке аз 3 

унсури жанрсоз дар репортаж аст.  

Метавон гуфт, ки ағлаби репартажҳои шабакаҳои телевизионӣ, ки аз нигоҳи 

интихоби мавзуъ ва дарёфти он хубанд, вале аз ҷиҳати касбият онҳо камбудӣ зиёд 

доранд.  

Навъи дигари репортаж сохта аст. Дар ин навъи репортаж «лаҳзаҳоро худи 

журналист бофта, саҳнаҳояшро ороста, вале алоқадри ҳол, табиӣ ва дар муҳити 

реалӣ татбиқ менамояд. Аммо инро тавре бояд кард, ки сохтакорӣ фош нашавад» 

[102, с. 62]. 

Чунин тарзи репортаж хоси лаҳзаҳои ҷанг ва муноқишаҳои мусаллаҳона 

буда, дар шароити осуда истифода намешавад.  

Ҳар як репортаж хусусияти худро дорад ва истифодаи ҷузъиёти муҳимми он 

ба манфиати кор аст. «… барои яке рақаму нишондиҳандаҳо, барои дигаре образ 

ва ё манзараи ҷолибе ҳамчун ҷузъи ифоданок хизмат мекунад» [87, с. 109].  

Пайдо намудани ҳамин ҷузъи ифоданок ва оғоз намудани репортаж бо он 

барои ҷолибияти бештар ва ҷалби таваҷҷуҳи тамошобин мусоидат мекунад. Аз ин 

нигоҳ, истифодаи ҷузъи ифоданок ба манфиати гурӯҳи эҷодӣ ва бинанда аст. 

Фаъолияти журналистон ва муҳаррирон ҳам дар ин самт аз аҳаммият холӣ нест. 

Яке аз таҳиягарони навъҳои гуногуни репортаж журналисти бомаҳорат 

Сафархӯҷа Ризоев мебошад, ки бештар дар мавзуъҳои муҳимми рӯз мавод омода 

мекунад. Ба далели фикр матлаби ӯро, ки 5 июли соли 2022 аз рафти сафари 

ҳайати Ассотсиатсияи «Узбекипаксаноат» ба Тоҷикистон омода намудааст, 

баррасӣ менамоем. Матлаб бо чунин сархат оғоз мешавад: «Табодули таҷриба ба 

хотири рушди ҳамкориҳо ва заминагузорӣ барои афзоиш додани ҳаҷми истеҳсоли 

ашёи хоми санотиву роҳандозии коркарди он то ба ҳади ниҳоӣ. Ҳайати 

Ассотсиатсияи «Узбекипаксаноат» дар доираи боздид аз Тоҷикистон бо раванди 

истеҳсолу коркарди пилла дар кишвари мо шинос шуда, бо роҳбарияти Вазорати 

саноат ва технологияҳои нави Ҷумҳурии Тоҷикистон ва Ҷамъияти саҳомии 

кушодаи «Пиллаи тоҷик» дидору мулоқот намуданд. Дар доираи дидори ҷонибҳо 

масоили марбут ба дурнамои ҳамкориҳои ояндаи Тоҷикистону Узбекистон дар 

самти рушд додани кирмакпарварӣ ва коркарди пиллаи истеҳсолшаванда дар 

дохили кишвар то ба ҳадди ниҳоӣ мавриди баррасӣ қарор гирифт». Дар идома 

муаллиф раванди ҳамкорӣ ва боздиди меҳмонон аз корхонаҳои соҳавии шаҳрро 

инъикос намудааст. Истифодаи мусоҳибон ва ҷобаҷогузории бахшҳои асосии 

суҳбати онҳо низ ҷолиб аст: «Ҳайати меҳмонон дар шаҳри Душанбе аз раванди 

хушконидан ва то ба абрешими наддофи каттонӣ табдил додани пилла бо 

истифода аз дастгоҳу технологияҳои насли нав шинос шуданд. Тавре иттилоъ дода 

шуд, ворид ва васлу насби дастгоҳи пиллахушккунӣ бо мақсади коркарди 

хушсифату саривақтии ин навъи ашёи хом ба кишвар амалӣ шуда, барои аз байн 

бурдани кори дастӣ то ҷое мусоидат намудааст. Тавассути дастгоҳи муосири 

пиллахушккунӣ имкон аст, ки дар 6 соат то ба 5 тонна пилла ба таври хушсифат 

хушконида шавад. Ин дар ҳолест, ки қаблан аз тариқи дастӣ ин раванд барои 

чандрӯзаҳо тӯл мекашидааст».  

Пас аз ин бо истифода намудани маълумоти оморӣ муаллиф раванди 

истеҳсолотро дар муқоиса ба соли гузашта шарҳ медиҳад: «Агар соли 2021 ба 

кишвар беш аз 21 ҳазор қуттии кирмак ворид ва аз он 450 тонна пилла истеҳсол 

гардида бошад, дар соли равон аз 23 ҳазору 814 қуттии кирмаки дар кишвар 

овардашуда, аллакай 385 тонна ашёи хоми саноатӣ гирифта шудааст. Ин дар 

ҳолест, ки ҷамъоварии пилла дар бархе аз ноҳияҳои дигар ин шабурӯз идома 

дорад».  

Ҷамбасти репортаж низ бо стенд-апи муаллиф ҷолиб баромадааст.  

Дар «Телевизиони Душанбе» кам бошад ҳам, ба репортажҳое дучор 

мешавем, ки дар чунин сатҳ таҳия шудаанд. Чунончи дар санаи 30 майи соли 2019 

тавассути ин шабака репортажи Теҳрон Файзов пахш гарид. Дар ин репортаж 

амалиёти ғайринақдӣ баррасӣ шудааст. Муаллиф ба он чунин ҳусни оғоз 

бахшидааст: «Баҳри татбиқи Қарори Ҳукумати Ҷумҳурии Тоҷикистон «Оид ба 

тадбирҳои вусъат додани ҳисоббаробаркунии ғайринақдӣ» бо мақсади таъмини 

шаффофият ва дастрасиву ҳимояи ҳуқуқи муштариён, Бонки миллии Тоҷикистон 

тадбирҳои амалӣ меандешад. Амалиёти ғайринақдӣ имрӯзҳо дар тамоми 

муассисаҳои савдою хизматрасонӣ роҳандозӣ гардидааст». Бо чунин пешгуфтор 

бинанда дарк менамояд, ки мавзӯи репортаж пардохтҳои ғайринақдӣ аст. Мавзуъ 

бо стенд-апи муаллиф аз дохили маркази савдо, назари харидорон, масъули 

нуқтаҳои савдою хизматрасонӣ ва кормандони ниҳоди масъули назораткунандаи 

ин бахш - Бонки миллии Тоҷикистон шарҳу тавзеҳ меёбад. Баъди стенд-ап матни 

паси кадр садо медиҳад: «Айни замон, ташкилотҳои қарзии ватанӣ, дар 

фаъолияташон технологияҳои муосири пардохтиро, ба монанди бонкдории 

мобилӣ, интернет-бонкинг, пардохтҳо тавассути QR-рамз ва маблағҳои электронӣ 

ҷорӣ намуда, тавассути онҳо ба муштариён имконияти ба таври ғайринақдӣ 

пардохт намудани ҳаққи молу хизматрасониҳоро фароҳам оварда истодаанд. 

Инчунин, ташкилотҳои қарзӣ ҷиҳати ҳавасманд намудани муштариён барои 

истифодаи бештари воситаҳои электронии пардохтӣ ҳаққи хизматрасониҳоро 

коҳиш дода, ба муштариён барномаҳои бонусӣ, кэшбэк, пардохти фоиз аз 

амалиётҳои гузаронидашуда ва дигар роҳу имкониятҳои ҳавасмандгардониро 

пешниҳод намуда истодаанд».  

Дар идома мувофиқи талаботи жанри репортаж андешаи мусоҳибон ва 

матни паси кадр дар мавқеҳои муаяйн истифода шудааст. Ҷамъбасти репортаж низ 

бо матни паси кадр аз ҷониби муаллиф нишонрас аст: «Зиёдшавии пардохтҳо бо 

истифодаи кортҳои пардохтии бонкӣ ва истифодаи оммавии онҳо ҳангоми 

ҳисоббаробаркунӣ шаффофияти ҷараёнҳои молиявиро таъмин намуда, яке аз 

омилҳои рушди иқтисодиёти миллӣ ба ҳисоб меравад. Ин тадбир имкон фароҳам 

менамояд, ки пинҳонкорӣ дар самти ҳисобкунии маблағи андоз ва дигар 

пардохтҳои ҳатмӣ аз миён равад ва омилҳои инсонӣ камтар мешавад, ки дар чунин 

ҳолат барои анҷоми амалҳои коррупсионӣ имкон пайдо намешавад. Пас ҳамагон 

бояд барои рушди пардохтҳои ғайринақдӣ саҳм гузорем». 

Зиёд шудани чунин репортажҳо барои баланд шудани нуфузи шабакаҳои 

телевизионӣ ва таъмини касбияти хабарнигорон мусоидат мекунад. Дар 

телевизион имрӯз навъҳои дигари репортаж низ ба мушоҳида мерасад, ки он 

натиҷаи пешрафти ҷомеа, дастрасӣ ба технологияи замонавӣ ва истифода аз 

таҷрибаи журналистикаи кишварҳои хориҷ аст. Маъмултарини он репортажи 

мобилӣ, селфӣ-репортаж, қаҳрамонсозӣ дар репортаж ва амсоли он аст, ки аз 

ҷониби хабарнигорони мо камтар истифода мешавад.  

Яке аз сабабҳои кам истифода шудани чунин навъҳо норасии дастгоҳҳои 

техникӣ аст. Сабаби дигарро ба касбият ва маҳорати хабарнигорон метавон нисбат 

дод. Хабарнигорони мо дар бештари маврид ба таври қолабӣ ва якрангу якмаром 

репортаж омода менамоянд. Истифодаи чунин навъҳои замонавии репортаж барои 

онҳ бегона аст. Дар чунин ҳолат зарур аст, ки кормандони идораи барномаҳои 

иттилоотии шабакаҳои телевизионӣ ба омӯзиш фаро гирифта шаванд ва ё ба 

худомӯзӣ машғул бошанд. Барои омӯзиши таҷриба дар сомонаҳои интернетӣ 

тамоми имконият ва маълумот мавҷуд аст.  

 

 

III. 2. Баррасии репортажҳои рӯйдодӣ-хабарии телевизиони «Ҷаҳоннамо» 

 

Дар ҷомеаи муосир телевизион ҳамчун навъи ВАО мавқеи хос дорад. Бо 

вуҷуди рушди интернет ва пайдо гардидани сомонаҳои гуногун, ки дар 

пешниҳоди матлаб ба аудитория пешсафанд, талабот ба телевизион ва барномаҳои 

он коҳиш наёфтааст. Ҳар телевизион вобаста ба мавқеи муассис ва муносибат ба 

касбият мавқеъ ва ҷойгоҳи худро дар низоми иттилоотӣ пайдо менамояд. 

Чунончи, Моҳира Сафарзода навиштааст: «Ҳар телевизион дид ва ҳадафи худро 

дорад, дар баробари ин, аудитория телевизион низ, вобаста ба фаҳмишу дарки худ 

маводи журналистиро якхел қабул карда наметавонанд. Аз ин рӯ, барои ба ҳадаф 

расидан, «диди унверсиалӣ» доштани журналист хуб аст, то ки боварии 

аудиторияро ба даст биёрад» [106, с. 10]. 

Ҳамчунин ҳар як шабака дар низоми васоити электронии ахбори омма бо 

фаъолияти худ мавқеъ пайдо мекунад. Муассисаи давлатии «Ҷаҳоннамо» аз рӯйи 

оиномаи худ шабакаи иттилоотии телевизионӣ аст. Ин шабакаи телевизионӣ 

фаъолияташро соли 2008 оғоз намуда, дар пур намудани фазои иттилооти кишвар 

аз воқеаву рӯйдодҳои дохил ва хориҷ саҳм мегузорад. Тавре пажӯҳишгар Моҳира 

Сафарзода менависад: «Телевизиони «Тоҷикистон» бештар таҳлилу баррасии 

мавзуъҳои сиёсӣ, телевизиони «Сафина» ба мавзуъҳои фарҳангӣ, «Ҷаҳоннамо» ба 

пешниҳоди иттилои гуногун, «Синамо» вобаста ба завқи дӯстдорони синамо, 

«Баҳористон» вобаста ба завқи кӯдакону наврасон ва «Варзиш»-у «Футбол» пурра 

барои дӯстдорони варзиш барномаву намоишҳо таҳия менамоянд» [106, с. 10]. 

Тарзи пешниҳоди иттилоъ, дар расонаҳои гуногун боиси нуфузи онҳо 

мегардад, ки ҳамеша тавассути омӯзишҳои сотсиологӣ муайян карда мешавад. 

Табиист, ки пахши ахбор тавассути телевизион ҳамеша таъсирпазир аст. Ахбори 

телевизион на танҳо мардумро бо воқеаи рухдода мустақиман мепайвандад, балки 

онҳоро иштирокчии бевосита мегардонад. «Ба ибораи дигар, журналистикаи 

телевизионӣ муҳимтарин воситаи мухобирот буда, миллионҳо одамро ба ҳам 

пайванд ва ҳамкор месозад» [102, с. 35]. 

Истифодаи жанрҳо дар телевизион амри зарурист, зеро жанр ҳамчун 

раҳнамо барои кормандони эҷодии шабакаҳои телевизионӣ ёрӣ мерасонад. Тавре 

А. Саъдуллоев ва М. Шоев таъкид менамоянд, «жанр як воситаи инъикоси ҳаёти 

воқеист, хусусияти мундариҷавии онро рӯйдодҳои зиндагии рӯзмарра муайян 

мекунад» [102, с. 41].  

Яке аз жанрҳои маъмултарини телевизион репортаж аст, ки онро 

рӯзноманигорон фаъолона истифода мебаранд. Аз ҷумла кормандони эҷодии 

телевизиони «Ҷаҳоннамо» аз унсурҳои ин жанр ба таври васеъ истифода 

менамоянд, вале на ҳамеша муваффақона.  

Таҳқиқ муайян намуд, ки дар барномаҳои иттилоотии «Ҷаҳоннамо» бештар 

репортаж аз макони баргузории чорабиниҳои гуногун ва рӯйдоду воқеаҳо, ба 

монанди садамаи нақлиётӣ, сохтмони иншооти таъиноташ гуногун ва амсоли он 

таҳия карда мешавад. 

Репортаж жанри журналистика аст, ки хусусияти хоси он самаранокист. 

Ғайр аз ин, жанри мазкур бо фарогирии воқеаҳои рӯйдода тавсиф мешавад ва 

тахмин мезананд, ки хабарнигор шоҳид ё иштирокчии он чизе аст, ки тавсиф 

шудааст. Ҳузури мустақими рӯзноманигор дар ҷои воқеа репортажро аз дигар 

жанр фарқ мекунонад. Дар бештари репортажҳое, ки дар телевизиони 

«Ҷаҳоннамо» пахш мешаванд, ҳузури журналист дар кадр мушоҳида намешавад. 

Ин маъноеро надорад, ки журналист ба ҷои воқеа нарафта, мавод таҳия намудааст. 

Танҳо яке аз аломати ин жанр ба инобат гирифта нашудааст. Аз ин рӯ, муҳаққиқон 

ҷой намудани стенд-апро дар репортаж зарур мешуморанд. Ба ин манзур 

профессор М. Муродӣ менависад «репортажи телевизионӣ аз се ҷузъи асосӣ: 

стенд-ап, иттилооти иловагӣ ва синхронҳо иборт аст» [71, с. 116]. 

Муҳаққиқи соҳа Зулфиддин Муъминҷонов вобаста ба он, ки дар репортажи 

телевизионӣ дар баробари журналист саҳми наворбардор низ намоён буда, навор 

як ҷузъи асосии репортаж ба ҳисоб меравад, ба чунин хулоса мерасад: «дар 

репортажи телевизионӣ пеш аз ҳама ҳаёт, рӯйдод чи хеле ҳаст, нишон дода шуда, 

ба ҳақиқати реалӣ наздик аст. Аз тарафи дигар, рӯйдод аз нигоҳ, фаҳмиши 

субъективии журналист ба ҷойи аввал баромада, журналист аксаран ҳамчун 

шоҳид, баъзан ҳамчун иштирокчии рӯйдоди пешниҳодшаванда ҳувайдо мегардад» 

[82, с. 56].  

Маъмулан дар репортажҳои рӯйдодӣ-хабарӣ бештар муаллиф фаъол буда, аз 

ҷараёни рӯдодҳои муҳим амсоли ифтитоҳи корхонаҳои гуногунтаъинот, рух 

додани ҳодисаҳои нохуши табиӣ, садамаҳои нақлиётӣ, мусобиқаҳои варзишӣ ва 

монанди ин таҳия карда мешавад. Фаврияти пешниҳоди иттилоот, имконияти 

васеи фарогирӣ аз нигоҳи ҳудуд ва мавқеъ, пахши навор аз макони рӯйдодҳо, 

таъсири бевосита ба афкори ҷомеа ва дастрасии он ба ҳар хона маҷмуи 

хусусиятҳои хос ва фарқкунандаи телевизион аз дигар ВАО аст [107, с. 18]. 

Воқеан фаъолияти ВАО баъд аз Истиқлоли давлатӣ тағйир ёфт. Расонаҳо аз 

нигоҳи шаклу услуб, мазмуну мундариҷа, пешниҳоди мавод тағйир ёфта, вобаста 

ба талаботи давр ташаккул ёфта, ба талаботи замон мувофиқ гардиданд. Дар ин 

замина жанрҳои журналистикаи телевизион низ ба таҳаввул дучор омада, дар ин 

миён репортаж ҳамчун жанри маъмули барномаҳои иттилоотӣ мавқеи хосса пайдо 

кард. Риояи меъёр ва талаботи жанр дар таҳияи маводи телевизионӣ барои 

ҷолибият ва рангорангии он замина мегузорад. Бо ин сабаб бештари 

пажӯҳишгарони соҳа ба риояи он таъкид намудаанд. Аз ҷумла, профессор 

Абдусаттор Нуралиев таъкид намудааст, ки «хуб навишта тавонистан ҳанӯз 

маънои онро надорад, ки журналист ба проблемаҳои зиндагӣ пурра сарфаҳм 

рафтааст. Агар маҳорати касбӣ аз як тараф фарогирии амиқи жанрҳои 

журналистиро тақозо кунад, аз тарафи дигар маърифати ҳамаҷонибаи зиндагиро 

мехоҳад, ки аз нигоҳи рӯзноманигор арзёбӣ шуда бошад» [87, с. 4]. 

Маъмулан вазифаҳои асосии расонаҳо иттилоърасонӣ, ба вуҷуд овардани 

афкори ҷамъиятӣ ва тарбия аст, ки тавассути жанрҳои публитсистӣ, аз ҷумла 

хабар иҷро мешаванд. Чун дигар жанрҳои хабарӣ дар репортаж низ мақсади асосӣ 

аз воқеаи нав дарак додан аст ва дар он факт мавқеи хосса дорад. Репортаж аз 

воқеаи ҳақиқатан ҳам нав ва ҳақиқатан ҳам барои одамон аҳамиятнок нақл 

мекунад. «Хусусияти он талаб мекунад, ки воқеаи тасвиршаванда дар инкишофу 

тараққиёт нишон дода шавад, яъне динамизми он ҳис карда шавад» [87, с. 101]. 

Дар шароити имрӯза вақти эфири телевизион ва тақсимоти он ба 

барномаҳои гуногунжанру гуногунмавзуъ муҳим аст. Вобаста ба ин журналист 

бояд ҳангоми таҳияи репортаж вақти онро ба назар гирад. Давомнокии репортажи 

телевизионӣ ба таври мушаххас зикр нашудааст, вале бархе пажӯҳишгарон доир 

ба ҳаҷми репортаж тахминҳо задаанд. Масалан Ҷумъа Қуддус дар дастури 

таълимии «Асосҳои журналистикаи телевизион» дар ин хусус чунин нигоштааст: 

«Репортаж ҳаҷман аз хабар калонтар буда, аз ду то чор дақиқа давом мекунад. 

Баъзан аз ҳодисаҳои муҳим зиёдтар ҳам маълумот додан лозим мешавад ва аз 

доираи барномаи ахбор мебарояд» [55, с. 17]. 

Ба ин делел тафовути репортажи рӯйдодӣ - хабарӣ аз мавзӯӣ - таҳлилиро дар 

ҳаҷми онҳо (ҳаҷми репортажи таҳлилӣ васеъ аст) ва объекти инъикоси он метавон 

муайян намуд. Агар сухани журналист дар репортажи хабарӣ барои ворид шудан 

ба сухани мусоҳиб кӯмак намояд, дар репортажи таҳлилӣ он муҳтавои андешаи 

коршиносро барои бинанда равшан мекунад. 

Ба ақидаи В. Смирнов «агар журналист ҳодисаву воқеаро айнан ба эфир 

диҳад, ин репортажи хабарист, вале агар кӯшиш намояд, ки ба воқеа дақиқтару 

васеътар баҳо дода, аз диди худ сабабҳои онро муайян кунад, он гоҳ репортажи 

таҳлилӣ мешавад» [110, с. 72].  

Иттилоот доираи донишҳо ва ҷаҳонбинии одамонро васеъ намуда, таваҷҷуҳи 

онҳоро ба ҳаёти иҷтимоӣ зиёд мекунад ва имконият медиҳад, ки ҳар шахс доир ба 

муҳимтарин масъалаҳои сиёсиву иқтисодӣ ва фарҳангии ҷомеа назарашро ба шакл 

дарорад. Иттилоот на танҳо воситаи хабаррасонӣ ва маълумотдиҳӣ доир ба факту 

рақамҳои муайян мебошад, он воситаи табодули афкор ва тарғиби огоҳонаи ғояҳо 

низ маҳсуб меёбад. Рӯзноманигорони шабакаҳои телевизионӣ пайваста талош 

менамоянд, ки мутобиқ ба ин талабот мавод таҳия намоянд.  

Дар репортаж тасвири аёнӣ ва эҳсосии рӯйдодҳо мавқеи ҳалкунанда дорад. 

Муаллиф рӯйдодҳои алоҳидаро бо эҳсос ва субъективона маърифат намуда, дар 

бораи онҳо чун шоҳиди бевоситаи воқеа нақл мекунад. Агар барои хабар ва 

ҳисобот кӯтоҳбаёнӣ, ҳуҷҷатнокӣ ва истифодаи ниҳоят ками воситаҳои тасвир хос 

бошад, барои репортаж ва мусоҳиба истифодаи ҳама гуна воситаҳои ифоданоки 

тасвир роиҷ аст [52, с. 86]. 

Раванди демократикунонӣ кори бағоят мушкил ва вақтталаб аст, бахусус дар 

кишваре, ки дар шуури ҷамъиятӣ ва одату рафтори одамон усулу анъанаҳои 

низоми фармонфармоӣ ҳанӯз муҳру нишони фаровоне аз худ боқӣ гузоштаанд. Бо 

вуҷуди ин дар Тоҷикистон аз марҳалаи нахустини ислоҳоти конститутсионӣ то ба 

имрӯз дар амри демократикунии тамоми соҳаҳои ҳаёти ҷамъиятӣ, тавсеаи ҷомеаи 

шаҳрвандӣ, густариши озодии сухан, ташаккули системаи чандҳизбӣ корҳои зиёде 

ба анҷом расидаанд.  

Дар ин миён бо инъикоси пайвастаи рӯйдодҳои дохилии кишвар барои 

расидан ба ҳадафҳои олии роҳбарияти мамлакат кормандони шабакаҳои 

телевизионӣ саҳми шоиста гузоштанд. Муассисаи давлатии «Ҷаҳоннамо» ҳамчун 

шабакаи иттилоотии кишвар бо барномаҳои худ барои демократикунии ҷомеа ва 

ташаккули ҷомеаи шаҳрвандӣ пайваста саҳм мегузорад. Аксари рӯйдоду 

чорабиниҳои гуногунсатҳ тавассути жанрҳои хабару репортаж ва суҳбату 

мусоҳибаҳои кормандони ин шабакаи телевизионӣ ба таваҷҷуҳи ҷомеа расонида 

мешавад.  

Жанр, пеш аз ҳама, восита ва шакли ба вуҷуд овардани маҳсули эҷод, хосса 

эҷоди рӯзноманигор аст. Бо назардошти моҳият ва мазмуни умумии матнҳои 

гуногуни рӯзноманигорӣ таърифи жанрро метавон чунин арзёбӣ намуд: «Шаклҳои 

гуногун ва мухталифи инъикоси воқеа, ҳолату рӯйдод, ҷараён ва вазъият, ки аз 

ҷиҳати аломат, хусусият ва сохт унсурҳои умумӣ, такроршаванда ва хоса доранд, 

жанр номида мешавад» [42, с. 21]. 

Ҳамарӯза дар нашрҳои хабарии телевизиони «Ҷаҳоннамо» доир ба 

рӯйдодҳои гуногуни дохилу хориҷи кишвар дар қолаби жанри репортаж мавод 

таҳия карда мешавад. Вале на ҳамаи онҳо ҷавобгӯи пурраи талаботи ин жанр 

мебошад. Дар барномаи иттилоотии «Хабар» аз ҷараёни як рӯйдод – ба истифода 

додани фермаи чорводории «Абдураҳим Юсуфов» хабарнигори шабакаи 

телевизиони «Ҷаҳоннамо» репортаж омода намудааст. Ин рӯйдод, ки асоси таҳияи 

репортажи телевизионӣ гардидааст, зимни сафари кории роҳбари давлат ба шаҳри 

Ҳисор ба вуқуъ омадааст. Репортаж бо чунин суханҳо оғоз мешавад: «Дар доираи 

сафари корӣ ба шаҳри Ҳисор Асосгузори сулҳу ваҳдати миллӣ - Пешвои миллат, 

Президенти Ҷумҳурии Тоҷикистон, муҳтарам Эмомалӣ Раҳмон ба фаъолияти 

фермаи чорводории «Абдураҳим Юсуфов» шинос шуданд» [194]. Дар идома 

репортёр доир ба таърихи таъсис, муассис, ширкати сохтмонӣ, корхонаи 

лоиҳакашӣ, масоҳати умумии хоҷагӣ ва фармоишгари иншоот, мавҷудияти 

намудҳои гуногуни чорво дар ин ферма иттилоъ манзур намудааст. Бино ба 

иттилоотии ӯ «дар фермаи мазкур 240 сар модагови ширдеҳ ва 410 ғуноҷини зоти 

сиёҳалои тоҷикӣ парвариш карда мешавад».  

Дар ин қисмати репортаж журналист андешаи муассиси корхонаро доир ба 

иқтидору ҳаҷми истеҳсолии он ҷой додааст. Илова ба маълумоти 

пешниҳоднамудаи муассиси корхона, ҳамзамон рӯзноманигор дар матни паси 

кадрии худ роҷеъ ба афзалияту дастовардҳои дигари корхона, аз ҷумла зиёд 

шудани ҳаҷми истеҳсоли шир ва сармушмори чорво маълумот манзур намудааст. 

Бо ҷузъиёт пешниҳод намудани иқтидори хатҳои нави технологии ферма, аз ҷумла 

дар самти истеҳсоли шир ва то ба корхонаҳои коркади он расонидан бо низоми 

махсус тавассути матни паси кадр ва андешаи мутахассис аносири репортажро 

таъмин намудааст. «Дар хоҷагии мазкур 50 нафар сокини шаҳри Ҳисор бо ҷойи 

кор таъмин гардидаанд, ки аз ин шумора 6 нафар мутахассиси дорои маълумоти 

олӣ, ду нафар миёнаи техникӣ, 43 нафар миёнаи нопурра мебошанд. Музди 

миёнаи коргарон зиёда аз 1000 сомонӣ мебошад ва онҳо бо хӯроки гарм низ 

таъмин карда мешаванд. Барои маҳсулнокии кори хоҷагӣ ва парвариши дурусти 

чорвои аз хориҷ воридгардида мутахассисон аз кишварҳои дигар низ барои 

омӯзиши коргарони маҳаллӣ ҷалб мешаванд».  

Муалиф бо чанд ҷумла андешаи мутахассиси хориҷиро шарҳ дода, доир ба 

ҳайати кадрӣ, шароити майишӣ ва амсоли ин фикри худро тақвият бахшидааст. 

Дар идомаи репортаж муаллиф Парвиз Аминов доир ба нақшаҳои ояндаи 

роҳбарияти корхона ва бунёди корхонаҳои дигари тавлидотӣ ба бинанда маълумот 

пешниҳод менамояд.  

Дар ин қисмати репортаж низ барои тақвияти матни паси кадр андешаи 

масъулини хоҷагӣ ҷой дода шудааст. Давомнокии репортаж 7 дақиқа аст. Бо 

сабаби он, ки таъсиси чунин корхонаҳо дар рушди бахши иқтисод муҳим аст ва 

ҳамзамон ифтитоҳи он бо иштироки бевоситаи Роҳбари давлат сурат гирифтааст, 

дар чунин ҳаҷм таҳия намудани репортаж бад нест. Вале барои репортаже, ки дар 

дохили барномаи ахбор пахш мешавад, 7 дақиқа зиёд аст.  

Аз ин рӯ, агар муаллиф аз ҳисоби кӯтоҳ намудани андешаи баъзе мусоҳибон 

ва қисматҳои матни пас кадр ҳаҷми онро то 4 дақиқа мерасонд, барои бинанда 

дилбазан намешуд. Ин ҷо як нуктаро бояд зикр намуд, ки ҳарчанд муаллифи 

репортаж корманди телевизиони «Ҷаҳоннамо» аст, аммо он зери назари 

масъулини Хадамоти матбуоти Президенти Ҷумҳурии Тоҷикистон омода шудааст. 

Аслан репортажҳое, ки аз ҷараёни сафарҳои кори Сарвари давлат ба шаҳру 

ноҳияҳои мамлакат омода мешаванд, дар ҳамоҳангӣ бо Хадамоти матбуоти 

Президенти Ҷумҳурии Тоҷикистон сурат мегирад.  

Баргузории чорабиниҳои гуногун, аз ҷумла олимпиадаҳои фаннӣ миёни 

хонандагон низ дар бештари маврид объекти таҳияи репортаж барои 

хабарнигорони телевизиони «Ҷаҳоннамо» қарор мегирад.  

Дар репортаже, ки санаи 15 майи соли 2017 тавассути ин шабакаи 

телевизионӣ пахш шудааст, муаллиф доир ба ҷамъбасти олимпиадаи мактабӣ дар 

шаҳри Душанбе маълумот манзур намудааст. Ин репортаж дар ҳаҷми 3 дақиқа 

таҳия шуда, дар он аз натиҷаи баргузории олимпиада, қадрдонии ғолибони он ва 

роҳхати беҳтаринҳо ба даври ҷумҳуриявӣ иттилоъ дода шудааст [194].  

Матни паси кадр, гузоштани садои тақвиятдиҳанда (интершум) ва андешаи 

масъулину ширкатдорон бо риояи услуби хос ва мувофиқ ба талаботи жанри 

репортаж истифода шудааст. Анҷоми ин амал аз журналистон маҳорати хосаеро 

талаб мекунад, аммо на ҳамеша рӯзноманигорон ба он муваффақ мешаванд. Илова 

ба матни паси кадр ва стенд-апи журналист, ҳамзамон ҷой додани андешаи 

масъули соҳа муовини директори Маркази рушди истеъдодҳои назди Сарраёсати 

маорифи шаҳри Душанбе, як нафар хонандаи мактаб ҳамчун иштирокчии 

олимпиада ва назари яке аз ҳакамон ба тарзи кӯтоҳ бурди асосии ин репортаж 

маҳсуб мешавад. Ин талаботи жанр дар бештари репортажҳои телевизиони 

«Ҷаҳоннамо» мушоҳида намешавад. Зеро аз ҷараёни рӯйдоду воқеаҳои 

баамаломада рӯзноманигорон аксар маврид бо истифодаи андешаи як нафар 

масъули соҳа қаноат мекунанд. Дар бархе маврид он низ истифода намешавад. 

Рӯзноманигоронро мебояд дар самти интихобу истифодаи мусоҳибон бештар 

таваҷҷуҳ зоҳир намуда, зимни таҳияи репортаж аз ин усул истифода намоянд. 

Андешаи 3 нафар иштирокчии рӯйдод аз зовияҳои гунонгун барои ҷолибияти 

репортаж ва ҳам нишонрас шудани он замина мегузорад. Бо вуҷуди ин кӯтоҳбаёнӣ 

ҳам дар андешаи мусоҳибон ва ҳам дар матни журналист бояд дар мадди назар 

бошад. Ба назари мо истифодаи чунин усул ҳатмиву асосӣ нест, вале ба манфиат 

аст. Агар журналист дар ҷойи воқеаву рӯйдод қарор дошта бошад, истифодаи 

чунин усул имконпазир аст. Чунончи профессор Ҷовид Муқим навиштааст: «яке 

аз махсусиятҳои репортаж аз ҳузури хабарнигор ва микрофон дар ҷои воқеа 

иборат аст» [74, с. 17]. 

Дар телевизиони «Ҷаҳоннамо» мавзуъҳои варзишӣ низ пайваста дар қолаби 

жанри репортаж мавриди инъикос қарор мегиранд. Ҷумъа Қуддус ин навъро 

репортажи варзишӣ унвон дода, онро чунин тавсиф додааст. «Репортажи варзишӣ 

дониши мукаммали соҳаи марбути он чорабиниро талаб мекунад ва маълумоти 

пешакӣ гирдовардаи ӯ дар бораи комёбиҳои иштирокчиёни мусобиқа ва шахсияти 

онҳо, хоси мусобиқа, ҳайати ҳакамон ва ғайра барномаро шавқовар ва суръатнок 

мекунад» [55, с. 22].  

Ба андешаи мо ин таъриф ба репортажҳои мустақиме хос аст, ки аз ҷараёни 

мусобиқаҳои варзишӣ пешниҳод карда мешавад. Ҳарчанд ҷараёни бозиҳои 

гуногуни варзишӣ ба таври мустақим ё сабтшуда тавассути ин шабака пахш 

нашавад ҳам, вале моҳияти он тавассути репортажҳо дар барномаи иттилоотӣ 

инъикос карда мешавад. Ба гунаи мисол кушодашавии мусобиқаи волейбол миёни 

бонувони вазорату идора ва корхонаву муассиса барои дарёфти Ҷоми Раиси шаҳри 

Душанбе ба муносибати «Рӯзи Модар» дар репортажи рӯзноманигор Таҳмина 

Назрихӯҷаева инъикос шудааст [195].  

Репортаж бо садои кӯтоҳи хондани Суруди миллӣ аз ҷониби ширкатдорон 

(интершум) оғоз мешавад. Муаллиф дар бораи аҳамияти мусобиқа, шумораи 

дастаҳои иштирокчӣ, баромади шахсони масъул дар оғози чорабинӣ ва ҳаҷми 

мукофотпулии чорабинӣ бо матни паси кадр маълумот манзур намудааст. 

Инчунин, ӯ барои тақвияти маълумоти ироанамудааш назари масъули соҳа-

директори Муассисаи давлатии «Раёсати кор бо мактабҳо ва иншооти варзишии 

шаҳри Душанбе» Раҳматшо Камоловро ҷой додааст. Андешаи ширкатдорони 

мусобиқа дар мисоли Марҷонаи Сабзаалӣ ва стенд-апи журналист бо либоси 

варзишӣ дар яке аз толорҳои баргузории мусобиқа хеле ҷолиб ба назар мерасад. 

Гузоштани садои ҳуштаки довар ҳамчун интершум ва бо ин аз оғози сабқати ду 

дастаи иштирокчӣ хабар додани муаллиф аз ҷолибияти дигари ин репортаж аст. 

Дар дохили барномаи иттилоотии «Хабар» дар санаи 11 феврали соли 2019 

репортажи мавриди назар бо давомнокии 3 дақиқаву 40 сония пешниҳод шуд. Он 

бо каме тағйиру илова ва ҷой додани андешаи ду иштирокчии дигари мусобиқа 

дар бахши махсуси варзишии телевизиони «Ҷаҳоннамо», ки дақиқаи 50-уми ҳар 

соат муайян шудааст, дар ҳаҷми 6 дақиқа пахш гардид. Ҳамингуна ҳамарӯза дар 

мавзуъҳои гуногун ва аз ҷараёни рӯйдодҳои хусусияти иҷтимоидошта кормандони 

ин шабакаи телевизионӣ репортаж таҳия менамоянд.  

Ҳамчун корманди телевизион метавонам гӯям, ки жанри репортаж дар 

телевизион хеле зиёд истифода мешавад.  

Дар жанрҳои ахборӣ одатан як воқеаи алоҳида инъикос мешавад. 

Репортажҳое низ ҳастанд, ки ба кори якрӯзаи корхона бахшида мешаванд ё ба 

сифати воқеаҳо пайванданд. Ин ҷо репортажеро таҳлил менамоем, ки аз 

фаъолияти як корхона дар ноҳияи Данғара таҳия шудааст. Ин репортаж низ бо 

интершум, ҳаракати як ҷузъи таҷҳизоти корхонаи пойафзолбарорӣ оғоз мешавад. 

«20 нафар дӯзанда аз субҳ то шом пайи омода намудани пойафзолҳои ҳарбӣ барои 

сарбозони ватанӣ саргарми коранд.  

Талоши эшон танҳо ба хотирест, ки фармоиши гирифтаро дар муҳлати 

муайяншуда баанҷом расонанд. Корхонаи «Комилданғаракафш» аз соли 2002 

инҷониб фаъолият намуда, бештари истеҳсолотро аз маҳсулоти ватанӣ ба роҳ 

мондаанд» [196]. Ҳамин гуна дар репортаж бо истифодаи андешаи мутахассисон 

ва масъулини корхона фаъолияти он инъикос шудааст. Дар идомаи репортаж 

муаллиф дар самти иқтидори ин корхона, сифати пойафзол, кафолат ва маоши 

кормандон иттилоъ медиҳад. Дар репортаж андешаи масъулини корхона доир ба 

сатҳу сифати истеҳсолот ва таъмини фармоишгарон, назари кормандон доир ба 

шароити корхона ва музди маошу дастгириҳои роҳбарияти корхона чун аносири 

шарҳӣ истифода шудааст. Ин репортаж 1 майи соли 2015 тавассути барномаи 

«Хабар»-и телевизиони «Ҷаҳоннамо» манзури бинанда гардонида шудааст. Банду 

басти мусоҳибон, танзими навор, мувофиқати он ба матни паси кадр ва истифодаи 

бомавриди мусоҳибаҳои анҷомшуда дар сатҳи хуб роҳандозӣ шудааст. Дар маводи 

телевизионӣ дар баробари матну садо, навор афзалияти бештар дошта, он бо 

хусусияти дидашаванда буданаш таваҷҷуҳбарангез аст. Бо ин мақсад ба сатҳу 

сифати навор низ бояд тваҷҷуҳи хосса зоҳир карда шавад.  

Дар ҷараёни пажӯҳиш мо ба ҷобаҷогузорӣ ва истифодаи навор низ аҳаммият 

дода, ба хулоса расидем, ки кормандони шабакаи телевизионии «Ҷаҳоннамо» 

нисбат ба навор низ бетаваҷҷуҳ нестанд. Дар баъзе маврид наворҳо низ костагӣ 

доранду бо завқи паст наворабардорӣ мешаванд. Ҳарчанд чунин тарзи наворгирӣ 

камтар аст, вале гоҳ-гоҳе дар репортажҳо низ ба назар расид. «Ҳар гуна маводе ба 

шакли ахбор мансуб аст, навигарӣ дорад. Ахбор факти умумиро дар худ нигоҳ 

медорад. Репортаж ва ҳисобот ба воқеа як чизе илова мекунанд. Ин хосиятро ягон 

жанри публитсистӣ надорад, ба хонанда факти нав, нишондиҳандаи тоза зам карда 

мешавад» [104, с.123].  

Ҳамин хосият на ҳамеша дар репортажҳо ба назар гирифта мешавад. Бархе 

репортажҳое, ки пешниҳоди бинанда мегарданд, дар асал аз хабаре беш нестанд, 

вале он ҳамчун репортаж муаррифӣ мешавад.  

Моҳияти рангорангии жанрҳо аз рӯйи вазифаҳои ташвиқотӣ ва ташкилӣ ба 

таъсири амиқ расонидан ба мардум мебошад. Аз ин гуфта метавон хулоса кард, ки 

дар муқоиса ба репортажҳои рӯйдодӣ-хабарӣ, репортажҳои мавзӯӣ-таҳлилӣ 

бештар ба афкори ҷомеа таъсир мерасонад.  

Қисмате аз репортажҳои рӯйдодӣ-хабарӣ дар телевизиони «Ҷаҳоннамо» аз 

рӯйи оиномаи фаъолияти шабакаи телевизионӣ бояд фарогири кишварҳои хориҷ 

бошад. Ин бахш дар ин телевизион фаъол аст, вале аксаран дар доираи жанри 

хабар мавод пахш мешавад. Бо сабаби нокифоя будани имконияҳои молиявӣ 

телевизион дар кишварҳои хориҷ бунгоҳҳои хабарии худро надорад. Журналистон 

хабарҳоро аз сомонаҳои интернетӣ ва шабакаҳои дигари телевизионӣ дастрас ва 

тарҷумаву пахш менамоянд [198].  

Васитаҳои ахбори омма, аз ҷумла жанрҳои он низ, рӯз аз рӯз инкишоф 

меёбанд ва шаклҳои нав пайдо мекунанд, ки «Ҷаҳоннамо» низ истисно нест. 

Маъмулан ҳар шахсе, ки дар экран пайдо мешавад, ҳар сухане, ки аз экран 

садо медиҳад, шавқу завқи тамошобинро бедор мекунад. Ҳар қадар дараҷаи 

маҳорати касбии журналист баланд бошад, ҳамон қадар вай объекти писандидаи 

бинанда мегардад.  

Бинанда журналистро дар чунин мавридҳо ҳамчун қаҳрамони асари театрӣ 

мебинад, ё ӯ чун қаҳрамони асари бадеӣ ба чашм мерасад. Вақте тамошобин пайдо 

шудани рӯзноманигорро дар экран мехоҳад, интизорӣ мекашад, ба сухани ӯ, 

фикру андешаи ӯ бовар дорад, чун шореҳи проблемаҳои рӯз ӯро интизор аст, ин 

нишонаи дараҷаи олии касбият аст. Чунин таъриф танҳо тавассути стенд-ап дар 

жанри репортаж амалӣ мешавад, ки мутаассифона дар иҷрои он рӯзноманигорони 

бахши иттилоотии телевизиони «Ҷаҳоннамо» низ камҳавсалагӣ мекунанд. Аз 10 

репортаже, ки мо таҳлил намудем, танҳо дар яктои он стенд-апи журналист ҷой 

дошт.  

Муҳаққиқон М. Имомзода, С. Маҳдӣ ва Б. Қутбиддин менигоранд, ки 

назария дар роҳи худ аз амалияи таҳқиқ истифода мебарад ва амалия дар ин 

маврид тобеи назария мешавад. Қисматҳои таркибии назария проблема, фарзияҳо 

ва таҷзияи назарияҳо ба шумор меравад. Ин хулосаи умда дар баррасии 

репортажҳои рӯйдодӣ-хабарии телевизиони «Ҷаҳоннамо» бояд ба асос гирифта 

шавад. 

 

 

III. 3. Таҳқиқи репортажҳои мавзӯӣ-таҳлилӣ дар телевизиони «Душанбе» 

 

Иттилоърасонӣ яке аз бахшҳои умдаи фаъолияти телевизионӣ ба ҳисоб 

меравад. Рисолати мазкурро кормандони шуъбаву идораҳои иттилоотӣ ба зимма 

доранд.  

Дар сохтори Муассисаи давлатии «Телевизиони Душанбе» вазифаи 

иттилоотӣ ба дӯши идораи барномаҳои иттилоотӣ аст, ки дар он сармуҳарир ва 7 

муҳаррир кор мекунанд. Маҳсули фаъолияти онҳо ҳамарӯза тавассути барномаи 

иттилоотии «Вақт» пахш мегардад. Ин барнома дар як рӯз 5 маротиба нашр 

мешавад, ки ду маротибаи он пурра ва ду маротибаи дигар қисман такрор аст. 

Соати 08:00 барнома такрорӣ пахш мешавад. Соати 13:00 низ сужаҳои такрорӣ ба 

эфир мераванд, вале барнома бе наттоқ пешниҳоди бинанда мегардад. Соати 17:00 

нашри барнома бо давомнокии то 25 дақиқа омода мешавад, ки дар он маводи 

давоми рӯз таҳияшуда пахш мешаванд. Бо иловаи аз 2 то 5 репортажи нав дар 

соати 19:00 барнома ба эфир мебарояд. Давмонокии он вобаста ба ҳаҷми 

репортажҳои иловашуда то 45 дақиқаро ташкил медиҳад. Барои мисол, барномаи 

«Вақт», ки рӯзи 20 феврали соли 2021, соати 19:00 пахш шудааст, аз 43 дақиқа 

иборат буд. Дар соати 21:00 ҳамин барнома такроран пахш шуд. Вале дар баъзе 

маврид 1 то 3 репортаж вобаста ба муҳиммияташон илова мешаванд. Маъмулан, 

репортажҳое, ки дар нашри соати 21:00 ҳамроҳ мегарданд, ин хабару руйдоди 

расмӣ ва моҳиятан куҳнашаванда мебошад. Қисми бештари маводи дар барнома 

нашршаванда дар қолаби ҳисобот омода мешавад, вале он ҳамчун репортаж дар 

эфир муаррифӣ мегардад. Ҳисобот ҳамчун жанри хабарӣ дорои тавсифҳои 

гуногун аст, ки аз ҷониби муҳаққиқони дохилию хориҷӣ пешниҳод гардидааст. М. 

Муродӣ ҳисоботро «жанри қадима ва маъмули журналитистика» [71, с. 106], А. 

Саъдуллоев ва М. Шоев «жанри хабарие, ки аз унсурҳои ҳамаи гунаҳои иттилоот 

истифодабаранда» [102, с. 47] маънидод намудаанд. 

Аз рӯйи ин талабот ва моҳият аксари матолиби дар барномаи иттилоотии 

«Вақт»-и телевизиони «Душанбе» нашршударо метавон ҳисобот номид. Зеро онҳо 

аксаран аз ҷараёни баргузории ин ё он чорабинии гуногунсатҳ, ба монанди 

Иҷлосияи навбатии маҷлиси вакилони халқи шаҳри Душанбе, машварати омӯзиши 

маорифчиёни пойтахт, ҷаласаи солонаи ҳисоботӣ-интихоботии сохтору мақомоти 

шаҳрӣ ва монанди инҳо таҳия мегарданд.  

Муҳаққиқ Ҷовид Муқим менависад: «Репортаж аз зумраи жанрҳоест, ки 

метавонад руйдодро нақл карда, шунавандаро дар тасаввур яке аз иштирокчиёни 

воқеа намояд» [72, с. 28]. 

Ба қавли М. Барманқулов «Репортаж – ин маҷмуи унсурҳои ба ҳам вобаста 

аст. Агар рӯйдод бештар бошад, нақши журналист коҳиш меёбад. Агар рӯйдод ба 

маҳфуми томаш набошад, пас нақши хабарнигор меафзояд. Ҳамчунин, нақши 

унсурҳои баёноварандаи рӯйдод аз қабили «ҳаракати микрофон» дар фазову вақт 

зиёд мешаванд» [19, с. 23]. 

Муҳаққиқон А. Саъдуллоева ва С. Гулов менависанд: «…дар репортажи 

проблемавӣ мақоми таҳқиқ ва тасвири он дар хатти сужа мақоми махсус дорад. 

Дар ин гуна репортаж фактҳо тавзеҳ ёфта, хулосаи муаллиф дар пасманзараи 

воқеа баён мегардад» [98, с. 25]. 

Дар «Телевизиони Душанбе» маводе низ нашр мешавад, ки дар қолаби 

жанри репортаж омода шудааст. Репортажи телевизионӣ бояд объектеро инъикос 

кунад, ки он фарогири амалу ҳаракат ё баррасикунандаи мушкили ин ё он соҳа 

бошад. А. Саъдуллоев ва М. Шоев онро чунин тавсиф намудаанд: «репортаж он 

гуна жанри журналистика аст, ки тавассути радио, телевизион ва матбуот дар 

бораи ягон воқеа (бо иштироки журналист) хабар медиҳад» [102, с. 58]. Муҳаққиқ 

Зулфиддин Муъминҷонов объекти ин жанрро чунин тасвир намудааст:» аз ҷойи 

воқеаи муҳим пешниҳоди беҳтарин иттилоъ танҳо тариқи жанри репортаж 

имконпазир асту халос». Профессор Мурод Муродӣ бошад, репортажро «шакли 

рӯзмарра, фаврӣ ва динамикии тасвири эҳсосии воқеа, ки муаллиф шоҳид ва ё 

иштирокчии он будааст» [71, с. 113] таъриф додааст. Мо ин ҷо репортажҳоеро 

мавриди баррасӣ қарор медиҳем, ки хусусияти таҳлилӣ доранд.  

Таҳқиқ нишон дод, ки то соли 2012 нашри чунин репортажҳо дар барномаи 

иттилооти телевизиони шаҳрӣ нисбат ба имрӯза (2023) бештар будааст. Ин ҷо ба 

як нукта равшанӣ андохтанро зарур мешуморем. Он вақт ин шабака «Телевизиони 

Пойтахт» ном дошт ва барномаи хабарӣ зери унвони «Паём» таҳия ва нашр 

мешуд. Аз соли 2013 барномаи иттилоотӣ ба «Вақт» ивази ном кард.  

Барориши саривақтии партовҳо ва тозагии муҳити зист яке аз масъалаҳое 

аст, ки доир ба он дар «Телевизиони Душанбе» пайваста репортаж пахш мешавад. 

Таҳлил нишон дод, ки аз ҷониби муҳаррирони идораи барномаҳои иттилоотӣ 

ҳадди ақал моҳе як репортаж дар робита ба ин мавзуъ омода мешавад. Санаи 14-

уми августи соли 2010 дар барномаи «Паём» аз ҷониби журналист Нурмуҳаммад 

Раҳимов доир ба мавзуъ репортаж омода шудааст, ки дар он масъала ба таври 

назаррас ва ҳамаҷониба баррасӣ шудааст. Масъалаи асосии дар репортаж 

қароргирифта сари вақт набаровардани партовҳои сахти майишӣ ва зиёни он ба 

муҳити зисту саломатии одамон мебошад. «Ин тӯдаи партов ва паҳн гардидани 

бӯйи ғализ сокинони шаҳраки 104-и ноҳияи Синои шаҳри Душанберо ба ташвиш 

овардааст. Зеро дар ин гармои фасли тобистон бо чунин вазъият рӯ ба рӯ шудани 

сокинон боиси нигаронист» [189]. Бо ҳамин ду ҷумла ва ҷой додани андешаи 

сокини шаҳрак Уғӯлой Каримова репортаж оғоз мешавад. Бамиёнгузории 

мушкилот, баррасии он аз чанд зовия ва пешниҳоди фикри муаллиф дар хулоса 

яке аз талаботи асосӣ дар таҳияи репортажҳои таҳлилӣ-мавзӯӣ мебошад.  

Муаллиф бо риояи ин талабот дар репортаж мавзуъро ҳамаҷониба баррасӣ 

намудааст. Баъди ба миён гузоштани масъала, ҷой додани андешаи сокинон ва 

талаби онҳо журналист ба муассисаи марбута, ки сабабгори асосии ба чунин ҳолат 

расидани вазъ гардидааст, муроҷиат менамояд. Сармуҳандиси КВД «Нақлиёти 

махсуси партовҳои сахти майишӣ»-и ноҳияи Сино сабаби ин ҳолатро ба кам 

будани техникаҳои коммуналӣ ва саривақт пардохт нашудани маблағи 

хизматрасонии барориши партовҳо аз ҷониби сокинон ва корхонаву муассисаҳои 

гуногунмоликият рабт дод.  

«Бо 2-3 адад техникаи партовкашонии фарсуда мо наметавонем тамоми 

ноҳияро саривақт аз партов тоза кунем. Корхонаи мо худмаблағгузор ва вобастаи 

пули хизматрасонӣ аст, ки он низ саривақт аз ҷониби сокинон супорида 

намешавад. Вале мо талош дорем, ки дар оянда бо хариди техникаи нав ва 

тавассути шартнома ба кор ҷалб намудани нақлиёти боркашонии шахсии сокинон 

ин мушкилотро ҳал намоем» [190]. 

Дар идомаи репортаж андешаи кормандони Раёсати ҳифзи муҳити зисти 

шаҳри Душанбе ва зарари он ба саломатии сокинон назари мутахассиси шуъбаи 

гигенияи коммуналии Сарраёсати Хадамоти назорати давлатии санитарию 

эпидемиологии Вазорати тандурустӣ ва ҳифзи иҷтимоии аҳолӣ ҷой дода шудааст, 

ки ҷолибиву муассирии репортажро таъмин намудааст. Ба назари мо, ин навор яке 

аз репортажҳои хуби таҳлилӣ-мавзуӣ дар соли 2010 аст. Новобаста ба ин, дар ин 

репортаж камбудиву норасоӣ ҷой дорад. Аз ҷумла набудани стенд-апи 

рӯзноманигор мебошад, ки он то ҷое бевосита дар ҷойи ҳодиса будани 

журналистро зери шубҳа мегузорад.  

Ба ҳамин монанд даҳҳо репортажи дигарро зимни мушоҳидаи барномаҳои 

телевизионӣ дучор омадем, ки хусусияти таҳлилиашон паст буда, бештар дар 

ҳамкорӣ бо корхонаҳои соҳавии партовкашонӣ омода шуда, аслан фаъолияти 

онҳоро инъикос намудаанд. Масалан репортажи муҳаррири идора Самандаршоҳи 

Шералӣ бо чанд ҷумлаи умумӣ оғоз мешавад ва дар он танҳо андешаи корманди 

КВД «Нақлиёти махсуси партовҳои сахти майишӣ»-и ноҳияи Сино ҷой дода 

шудааст. Андешаи сокинон доир ба хизматрасонии корхона ва ё фикри масъули 

сохторҳои назоратӣ дар он ҷой дода нашудааст. Мушкилоти баррасинамудаи чанд 

соли пеш ҳоло нисбатан бартараф гардидаанд. Яъне, ҳоло корхонаҳои соҳавӣ 

дорои техникаҳои зиёди партовкашонӣ буда, дар фаъолияти он мушкил пеш 

намеояд. Муҳаррирони идораи барномаҳои иттилоотии «Телевизиони Душанбе» 

метавонистанд дар заминаи баррасии мавзуъ ба коркарди партовҳо таваҷҷуҳ 

намоянд.  

Норасоии оби нӯшокӣ ва бо фишорӣ зарурӣ интиқол наёфтани он ба 

биноҳои баландошёнаи истиқоматӣ яке аз мавзуъҳои дигарест, ки доир ба он 

пайваста репортажҳои таҳлилӣ таҳия ва пахш карда мешаванд. Баррасии 

барномаҳои давоми 5 соли охир пахшнамудаи ин шабакаи телевизионӣ нишон 

дод, ки доир ба ин мавзуъ низ назар ба солҳои қаблӣ репортажҳои таҳлилӣ камтар 

омода мешаванд. 

15 июни соли 2016 муҳаррири идора Моҳнисо Қурбонова дар мавзӯи 

танқисии сокинон бо оби нӯшокӣ дар маҳаллаи Ҳосилоти ноҳияи Фирдавсӣ ва 

биноҳои баландошёнаи кӯчаи Соҳилии ноҳия репортаж таҳия намудааст. Дар ин 

репортаж проблема бо меъёр интиқол додани оби нӯшокӣ ба биноҳои 

баландошёна аст. Репортаж бо садои кӯтоҳи сокини маҳалла (интершум) оғоз 

мешавад. Баъдан сухани ӯро муҳаррир шарҳ медиҳад, пас аз он мусоҳиб дубора 

андешаашро идома медиҳад. Хусусияти репортаж дар он зоҳир шудааст, ки 

муҳаррир дар ҷойи ҳодиса бо стенд-ап намудор аст. Инчунин, назари ду сокини 

маҳалла, корманди КВД «Обу коррези Душанбе» ва намояндаи шуъбаи 

коммуналии дастгоҳи раиси шаҳри Душанбе ва муқобилгузории назари онҳо ба 

репортаж ҷанбаи таҳлилӣ бахшидааст, ин репортажро бештар ба миён гузоштаанд. 

Дар барномаи «Вақт» низ чунин репортажро мушоҳида намудем, ки дар таърихи 

27 майи соли 2019 пахш гардидааст. Дар ин репортаж фаъолияти насосҳои 

барориши сеюми корхонаи обрасонӣ, ки таъмини об ба фаъолияти онҳо вобаста 

аст, баррасӣ шудааст. Дар репортаж нахуст ба мушкили сокинони биноҳои 

баландошёнаи кӯчаи Садриддин Айнии ноҳияи Шоҳмансур таваҷуҳ шудааст. Ин 

мушкили сокинон бо истифодаи матни паси кадр, андешаи сокинон ва корманди 

корхонаи соҳавӣ баррасӣ шудааст. Дар идомаи репортаж ин мушкил ба фаъолияти 

насосҳои барориши сеюм рабт дода мешавад. Дар дақиқаи сеюми репортаж Аскар 

Ҷамилов - мудири шуъбаи насосҳои барориши сеюми КВД «Обу корези Душанбе» 

чунин мегӯяд: «Давоми солҳои охир 70 фисади насосҳои барориши сеюм таъмин 

ва модернизатсия шудаанд. Ин имкон додаст, ки мо ҳоло қисмати аъзами шаҳрро 

аз реҷа барорем ва 24 соат бо об таъмин намоем. Насосҳои ин минтақа дар навбат 

аст. Мо нақшабандӣ намудаем ва дар фурсати наздик насосҳо иваз ва биноҳои 

минтақаи болозикр низ пурра бо об таъмин карда мешаванд» [1]. Ҳамин тавр 

репортаж 7 дақиқа давом карда, ба корҳои анҷомдодаи корхонаи обтаъминкунӣ 

бахшида шудааст. Дар ин қисмат фаъолияти насосҳои нав, миннатдории сокинон 

ва стенд-ап дар назди ҷумаки оби ҳуҷраи ошёнаи 12-уми яке аз биноҳои 

истиқоматиро мушоҳида мекунем, ки оҳанги таърифро гирифтааст. Ҳарчанд ин 

воқеият аст ва дастовардҳо низ назаррасанд, аммо дар репортаж тавозуни 

дуҷониба риоя нашудааст.  

Солҳои охир репортажҳои телевизионӣ ағлаб якҷониба омода мешаванд ва 

иштироки бевоситаи муаллиф, ки талаботи асосии ин жанр аст, камранг ба 

мушоҳида мерасад.  

Мавзӯи дигаре, ки доир ба он кормандони ин шабакаи телевизионӣ 

репортажҳои таҳлилӣ таҳия мекунанд, таъмирталаб будани роҳи дохили шаҳраку 

маҳаллаҳои пойтахт аст. Дар ин мавзуъ, дар телевизион пайваста маводи хабарӣ 

омода мешавад. Дар репортажи Исматулло Нуров таъмирталаб будани роҳи кӯчаи 

Меҳнати ноҳияи Исмоили Сомонӣ баррасӣ шудааст. Мушоҳидаҳо нишон медиҳад, 

ки бино ба талаботи замони муосир дар жанри репортаж ҷой додани андешаи 3 

нафар, стенд-апи журналист ва гузоштани садоҳои хос ба мавзуъ ва навор 

(интершум) анъана гардидааст. Ин репортаж аз ин унсурҳо хуб бархӯрдор аст. 

Нахуст андешаи сокинони маҳалла, сипас пораи мусоҳиба бо сармуҳандиси 

сохтори масъул-Раёсати истифодабарии роҳҳои ноҳияи Исмоили Сомонӣ ва дар 

охир мулоҳизаи мудири шуъбаи банақшагирӣ ва молияи ноҳия дар кадом муҳлат 

ҳал шудани мушкилоти баррасишуда аз рукнҳои асосии ин репортажанд.  

Муҳаққиқони соҳа С. Гулов ва М. Ҷумъаев вобаста ба маводи телевизионӣ 

чунин назар доранд: «Шаклҳои овозию тасвирӣ (аудиовизуалӣ) ба телевизион хос 

аст. Нерӯи телевизион дар дидашавандагӣ, мушаххасӣ ва амалан имконнопазир 

будани шарҳу тафсири дигаргунаи чизи дидашуда зоҳир мешавад» [37, с. 48].  

Дар барномаҳои хабарии телевизион ноҷурии овоз ва тасвир ба назар 

мерасад. Барои мисол дар наворе, ки тавассути барномаи «Вақт» пахш шудааст, 

мебинем, мо синфхонаҳои мактабро аз ҷараёни машғулиятҳои таълимӣ мебинем, 

вале хабарнигор доир ба ба захираи ангишту ҳезум ва сӯзишворӣ сухан меронад. 

Ҳамингуна мисолҳоро дар репортажҳои таҳлилии тавассути «Телевизиони 

Душанбе» пахшшуда низ мушоҳида намудем. Дар репортажи телевизионӣ, ки дар 

бораи танзими нархи маҳсулот дар бозор ва андешидани тадбирҳои 

мусоидаткунандаи он аз ҷониби мақомоти иҷроияи ҳокимияти давлатии шаҳри 

Душанбе санаи 16 апрели соли 2021 дар барномаи «Вақт» пахш шудааст, муаллиф 

доир ба захираи маҳсулоти ниёзи аввалия дар анборҳои сохторҳои шаҳрӣ сухан 

мегуяд, вале дар навор ҳолати умумии бозор нишон дода мешавад. Агар корманди 

идораи барномаи иттилоотӣ аз наворҳои захирагоҳҳои корхонаҳои шаҳрӣ 

истифода мекард, ҳам сифати мавод ва ҳам ҷанбаи таъсирнокии беҳтар мешуд. 

Пажӯҳишгарон ба он назаранд, ки сарфи назар аз шаклу усули таъсиррасонӣ симо 

ва садо дар ҷомеа вазифаи бузурге – ташаккули ҷаҳонбинии инсонро ба ҷо 

меоваранд [42, с. 11]. 

Дар ин раванд репортаж ҳамчун жанри хабарӣ бо интихоби мавзуъҳои 

рӯзмарра аз ҷониби журналистони телевизион агар унсурҳои хоси ин жанр ва 

талаботи он пурра ба назар гирифта шуда бошад метавонад нақши хос гузорад. 

Репортажҳои таҳлилӣ бо навгониҳои илму техника, муваффақиятҳои тоҷикон дар 

кишварҳои гуногуни олам, истифодаи бомаърифат аз технологияҳои муосир, аз 

ҷумла интернет ва шабакаҳои иҷтимоӣ барои ташаккули ҷаҳонбинии шахс 

таъсири мусбат мерасонанд.  

Телевизион ва радио дар низоми васоити ахбори омма ҷойгоҳи муносиб 

дошта, чун воситаи тавонои тарғибу ташвиқ ва василаи сареи расонидани иттилоъ 

барои ташаккули афкори ҷомеа нақши бузург мебозад [8, с. 26]. Дар баробари 

расонидани иттилоъ ҳамзамон бо таҳлили ҳамаҷонибаи бархе аз мушкилоти ҷомеа 

ва инъикоси он тавассути телевизион низ хабарнигорон дар ташаккули афкори 

ҷомеа нақш мегузоранд. Дар ин раванд истифодаи унсурҳои жанри репортаж 

барои кормандони идораҳои иттилоотии шабакаҳои телевизионӣ мувофиқ аст.  

Тавре муҳаққиқ Иброҳим Усмонов менависад: «Эътибори зиёди телевизион 

аз он вобаста аст, ки вай хислатҳои радио, кино ва театрро дар як вақт дар худ 

инъикос менамояд ва ба ин шева метавон гуфт, ки вай ба василаи муколамаи одии 

ҳаётӣ, ба истилоҳ ба воситаи зиндаи гуфтугӯ табдил меёбад» [121, с. 57]. Илова 

бар ин, худро дар экран дидани қаҳрамон дар бештари маврид ҳавасмандии 

аудиторияи телевизионро меафзояд. Бо қаҳрамон гуфтугӯ намудани хабарнигорон 

ва бевосита шунидани фикр онҳо дар рӯ ба рӯи дастгоҳи наворбардорӣ дар аксари 

маврид ҷолибияти маводи телевизионӣ, хосса репортажро таъмин менамояд. Ин 

омил ҳамзамон, барои дарки бештари воқеият аз ҷониби аудитория замина 

мегузорад. Ҳамин аст, ки дар бештари репортажҳои таҳлилии барномаҳои 

иттилоотии «Телевизиони Душанбе» аз 3 то 5 нафар масъули соҳа ва сокинон 

доир ба мавзӯи баррасишаванда фикру мулоҳизаашонро доир ба мавқеи корхона 

баён менамоянд. Чунончи, дар репортажи телевизионии санаи 17 октябри соли 

2020 нашршуда мебинем, вобаста ба гароншавии нархи шакар ва норасоии он дар 

ҳудуди пойтахт андешаи 3нафар масъули соҳа аз корхонаҳои марбутаи шаҳрӣ ва 3 

сокини пойтахт доир ба мавзуъ пурсида шудааст. «Дастрасӣ ба иттилоот бо 

истифода аз технологияҳои нави иттилоотиву мухобиротӣ ба яке аз ҷузъҳои 

ҷудоинопазири ҳаёти башар табдил ёфтааст» [180].  

Дар таҳияи репортажҳои иттилоотӣ кормандон аз технологияҳои нав низ 

истифода менамоянд. Далели ин суҳбатҳои онлайнӣ тавассути шабакаҳои иҷтимоӣ 

бо коршиносони соҳа ва истифодаи он дар репортажҳои таҳлилӣ-мавзӯӣ мебошад. 

Маҳз, муносибати субъективии муаллиф ба воқеаву рӯйдод, проблемаву зиддият 

таҳлилро ба вуҷуд меорад. Ҳолатҳои иҷтимоӣ, проблемаҳо ва тазодҳо дар 

жанрҳои таҳлилӣ тавассути усулҳои умумигардонӣ, таҳлил ва ҷамъбаст ҳосил 

мегарданд. Дар таҳияи репортажҳои таҳлилӣ ҳар гуна навгонӣ дар шакли ақидаи 

муаллиф ва ҳамсуҳбатонаш шакл мегирад. Дар тавлиди фикр эҳсосу дарк ва 

ҷаҳонбинии муаллиф нақши муҳим мебозад. Бо дарки моҳияти ин масъала 

таҳлили ҳамаҷонибаи мавзуъҳои интихобгардида дар меҳвари репортажҳои 

кормандони идораи иттилоотии «Телевизиони Душанбе» қарор мегирад. Вале дар 

муқоиса ба репортажҳои рӯйдодӣ - хабарӣ ин шакли репортаж хеле кам таҳия 

мешавад. Ба ин агар, аз як ҷониб, беҳафсалагии журналистон ва маҳдудияти диди 

таҳлилии онҳо сабаб шавад, аз ҷониби дигар, фазо ва муҳити телевизион, имкон 

намедиҳад. Илова бар ин, дар таҳияи репортажҳои мавзуӣ-таҳлилӣ муаллиф 

кӯшиш менамояд, ки як навъ дурнамои масъалаи баррасишавандаро тахмин 

намояд, ки инро дар журналистика пешгӯи кардан (прогнозирования) меноманд. 

На ҳар журналист чунин қобилият дорад. Профессор М. Муродӣ дар 

журналистикаи муосир якчанд навъҳои пешгӯӣ карданро (прогнозирования), 

муайян намудааст: 

-пешгӯии уҳдадорӣ ва ё пешгӯии ваъда; 

-пешгӯии боэътимод (қатъӣ) ва ё пешгӯии ақида; 

-пешгӯӣ-огоҳӣ; 

-пешгӯӣ-хоҳиш; 

-пешгӯӣ-хотиррасон; 

 -пешгӯӣ-пешниҳод; 

 -пешгӯӣ-шубҳа; 

 -пешгӯӣ-иттилоот. [71, с. 123]. 

Дар бештари репортажҳои барномаҳои телевизионӣ пешгӯии уҳдадорӣ ва ё 

пешгӯии ваъда ба назар мерасад. Барои ҳалли мушкилоти баррасишуда масъулини 

соҳа ваъда медиҳанд. Зимни пажӯҳиш ба репортажҳое, низ дучор омадем, ки дар 

онҳо аз иҷрои ваъдаҳои қаблӣ иттилоъ манзур гардидааст. Репортаж на дар хусуси 

воқеаи ҳаррӯза балки дар хусуси воқеаи нави аҳамияти иҷтимоидошта таҳия 

мегардад. Воқеаи нав ду хел мешавад: коре, ки аввалин бор ба амал омадааст ва 

дигаргуние, ки дар амали куҳна пайдо шудааст. Ҳарду ҳам сабаби таҳияи 

репортаж мешаванд. Дар репортажи журналист Умед Саъдуллоев (18 ноябри соли 

2020) норасоии автобусҳои мусофирбар дар хатсайри №37 ҳамаҷониба баррасӣ 

гардидааст. Репортаж дар заминаи шикояти сокинон омода шудааст. Дар он, дар 

баробари андешаи сокинон, мусоҳибаи муовини директори КВД «Автобуси 3» низ 

ҷой дорад, ки аз қатъият ҳалли ин мушкилӣ дар рӯзҳои наздик огоҳӣ медиҳад. 

«Хати сайри автобусии рақами 37 яке аз хатсайрҳои дарозроҳи мусофирбарии 

шаҳри Душанбе мебошад. Дар асоси дархосту таклифи мусофирони ин масир мо 

вазъи хизматрасонӣ дар хатсайри автобусии рақами 37-ро, ки ба ККВД «Автобус-

3» тааллуқ дорад, мавриди таҳлил қарор додем. Мо дар хиёбони Рӯдакӣ аз истгоҳи 

назди Фурӯшгоҳи марказӣ вориди атвобуси хатсайри 37 шудем. Дар дохили ин 

нақлиёти мусофирбар мусофирон ангуштшумор буданд. Мавлуда Шарифова 

мусофирест, ки ҳамарӯза аз хона то коргоҳ рафтан аз автобуси хатсайри 37 

истифода мебарад. Ӯ дар суҳбат гуфт, ягона мушкил масофаи ҳаракати байни 

автобусҳо мебошад» [191]. Дар ин қисмати репортаж андешаи сокинон доир ба 

ҳолати хатсайр истифода шудааст, ки ба маврид аст. «Вақте мо бо автобуси тамғаи 

«ИСУЗИ» истеҳсоли Ҷумҳурии Узбекистон ба маҳаллаи Бунёдкорон расидем, бо 

ронанда ҳамсуҳбат шудем. Аз суҳбат бо ронандаи автобуси хатсайри 37 маълум 

шуд, ки онҳо низ дар баробари мусофирон ҳангоми ҳаракат дар хатсайр мушкил 

доранд» [191]. Муқобилгузории андешаи сокинон ва гуфтаҳои ронанда дар 

репортаж бо маҳорати хосса банду баст шудааст. Дар идомаи матлаб хабарнигор 

чанд мушкили дигари хатсайрро бо истифодаи матни паси кадр ва навор ба миён 



 143 

гузоштааст. «Шумораи автобусҳои хизматгузор 10 ададро ташкил медиҳад. 

Масофаи ҳаракати байни автобусҳо ба гуфтаи масъулин, 10 дақиқаро ташкил 

медиҳад. Аммо, мусофирон мегӯянд, онҳо омадани автобуси 37-ро дар истгоҳҳо 

на 10, балки 25-30 дақиқа мунтазир мешаванд. Дар баробари троллейбусҳо дар 

хатсайри рақами 10 автобусҳои хатсайри 37 дертар меоянд».  

Рӯзноманигор фикрашро бо истифодаи синхрони ду мусофир асоснок 

менамояд, ки ин амал низ ҷанбаи таҳлилии матлабро бештар намудааст. Дар 

қисмати охири репортаж муаллиф доир ба ҳалли мушкилоти баррасишуда назари 

масъули корхонаи соҳавиро ҷой додааст ва ду ҷумлаи ҷамъбастӣ ба охири 

репортаж мерасад. «Тавре масъулини ККВД «Автобус-3» иттилоъ доданд, рӯзҳои 

наздик барои хизматрасонӣ дар хатсайри рақами 37 автобусҳои насли нави АКИА 

сафарбар карда мешаванд. Агар имрӯз дар ин хатсайр ҳамагӣ 10 адад автобус ба 

фаъолияти мусофирбарӣ машғул ҳастанд, дар ояндаи наздик шумораи автобусҳо 

ба 20 адад расонида мешавад». 

Вобаста ба ҳамин масъала санаи 11-уми январи соли 2021 тавассути 

барномаи иттилоотии «Вақт» репортаж пахш шудааст, ки вокуниш ба маводи 

қаблӣ буда, аз ҳалли мушкилот-яъне таъмин гардидани хатсайр, илова бо 

автобусҳои тамғаи нав ва бо фарогирии кӯчаҳои бештар роҳандозӣ шудани хати 

ҳаракати нақлиёти мусофирбари мазкур хабар медиҳад. «Баъд аз муаррифии 

автобусҳои истеҳсоли Ҷумҳурии Тоҷикистон ва троллейбусҳои нав ба Асосгузори 

сулҳу ваҳдати миллӣ - Пешвои миллат, Президенти Ҷумҳурии Тоҷикистон, 

муҳтарам Эмомалӣ Раҳмон ва Раиси Маҷлиси миллии Маҷлиси Олии Ҷумҳурии 

Тоҷикистон, муҳтарам Рустами Эмомалӣ дар рӯзи 11 декабри соли 2020, автобус 

ва троллейбусҳои нав ба корхонаҳои коммуналии шаҳри Душанбе вобаста 

гардонида шуд ва баъдан нақлиёти нави ҷамъиятӣ ба фаъолияти мусофирбарӣ оғоз 

карданд. Ҳамин тавр 20 адад автобусҳои истеҳсолшуда дар корхонаи муштараки 

«Акиа Авесто Автоматив Индастри»-и Ҷумҳурии Тоҷикистон ба ККВД «Автобус-

3» вобаста гардонида шуд. Автобусҳои ватании тамғаи «АКИА-ОРИЁ» имрӯз дар 

хатсайри рақами 37 мусофиронро аз маҳаллаи Бунёдкорон ба маҳаллаи Ховарон 

ва ҳамзамон баръакс интиқол медиҳанд» [192]. 

Дар репортаж ҳалли мушкилӣ бо андешаи масъули корхонаи соҳа ба миён 

гузошта шуда, андешаи сокинон низ ҷой дода шудааст. Агар дар матлаби қаблӣ 

сокинон бо лаҳни шикоят андеша ронда буданд, инҷо бо миннатдорӣ ибрози назар 

намудаанд. «Мақомоти иҷроияи ҳокимияти давлатии шаҳри Душанбе бо ба инобат 

гирифтани эҳтиёҷоти сокинон ва меҳмонони пойтахт давра ба давра хатсайрҳои 

нави нақлиётиро таъсис медиҳад, ки барои амалӣ шудани чунин иқдоми муҳим 

истеҳсоли автобусҳои замонавӣ дар ҳудуди пойтахт имкони мусоидро фароҳам 

овардааст. ҶДММ «Акиа Авесто Автоматив Индастри» аввали соли 2020 дар 

асоси фармоиши мақомоти иҷроияи ҳокимияти давлатии шаҳри Душанбе аввалин 

бор истеҳсоли автобус бо дарозии 8 метрро ба таври силсилавӣ оғоз намуд. Ҳамин 

тавр корхонаи муштараки «Акиа Авесто Автоматив Индастри» дар маҷмӯъ, 

давоми соли 2020, 50 адад автобуси дохилишаҳрии тамғаи «Акиа Ориё» истеҳсол 

кард. Автобусҳои дохилишаҳрии тамғаи «Акиа Ориё» насли дуюми автобусҳои 

истеҳсоли Ҷумҳурии Тоҷикистон мебошад, ки имрӯз дар хатсайри рақами 37 ба 

мусофирбарӣ машғуланд. Онҳое, ки савори ин автобус шуданд ва дар равуо аз 

хизматрасонии он истифода бурдаанд, изҳори миннатдорӣ мекунанд». [192].  

А. Нуралиев қайд мекунад, ки «репортаж яке аз шаклҳои фаъолияти ахборӣ- 

публисистӣ мебошад. Репортажи таърихӣ воқеае мебошад, ки онро репортёр 

дидааст. Асоси он ҳодисаи аҳамияти ҷамъиятидошта аст. Хусусиятҳои репортажи 

таъҷилӣ инкишофи ҷараёни воқеа, возеҳу равшан будан, тасвир, сухани фаъоли 

муаллиф мебошад» [87, с. 97].  

 Дар таҳияи репортажҳои таҳлилӣ низ сухани фаъоли муаллиф дар баробари 

унсурҳои дигар муҳим аст, зеро тавре мушоҳида гардид, аксари репортажҳои 

мавриди ин таҳқиқ бо андешаи муаллиф оғоз ва бо пешниҳои фикри таҳлилии ӯ 

ҷамъбаст карда шудаанд.  

Дар жанри репортаж саволу ҷавоб, муколама, нақл монологҳо вуҷуд дошта 

метавонанд. Аммо онҳоро ҳамчун жанри мусоҳибаи дохилӣ, репортаж, ё риоя 

нашудан, вайрон шудани сохтори репортаж низ қабул кардан даркор нест, хосса 

дар мисоли репортажҳои мавзуӣ-таҳлилӣ, зеро мавҷудияти унсурҳои зикршуда 

хусусияти таҳлилӣ ва таъсиррасонии маводи телевизионӣ камранг мешавад. Аз ин 

рӯ, порчаҳои муколама, саволу ҷавоб дар аксарияти жанрҳо, аз ҷумла репортаж 

чун қисми таркибии ҳамон жанр, чун як ҷузъи он истифода мегардад. Вай барои 

равшан кардани кадом як хислати воқеаи асл лозим аст. «Имкониятҳои 

телевизиони имрӯза ҳудуд надорад. Мо на танҳо табиат ва рӯйдодҳои он, балки 

инсонро дар образ ва берун аз он мебинем. Телевизион бо воситаи камера оламро 

ошкор менамояд. Вай набзи сонияву дақиқаҳоро эҳсос намуда, пеши назари 

бинанда гузарон будани ҳаётро ҷилва медиҳад. Муҳимтарин хосияти телевизион 

ин эффекти иштироки мустақими инсон дар ин раванд аст» [125, с. 18].  

Бо истифодаи чунин имкониятҳои васеъ хабарнигорони шабакаҳои 

телевизионӣ метавонанд бо омада ва пахши репортажҳои мавзуӣ-таҳлилӣ ба ҳалли 

мушкилоти гуногуни ҷомеа саҳм гузоранд. Тавре муҳаққиқон ишора намудаанд ва 

воқеияти рӯз ҳам нишон медиҳад телевизион ҳамчун воситаи электронии ахбор 

дорои тавону қудрати зиёд аст.  

Тавре аз таҳқиқ бармеояд, илм ҳамеша баҳсро тақозо мекунад, дар илм низ 

назарҳо гуногунанд. Аз ҷумла, баҳси рангорангии жанрҳо идома ёфта, 

таҳаввулоти жанрӣ баёнгари пешрафти соҳа, хосса телевизион аст.  

Таҳқиқ ва баррасии мавзӯи ин боб ба мо имкон дод, ки дар анҷоми он ба 

чунин хулоса оем: 

1. Дар шабакаҳои телевизионии «Ҷаҳоннамо» ва «Душанбе» навъҳои маъмулии 

репортаж бештар истифода мешаванд. То ҳол имкониятҳои пурраи ин жанр 

корбурда нагардидааст. Бо пешрафти замон талаботи жанрӣ низ бештар шуд. 

Омӯзиши унсурҳои муосири жанр ва навгониҳои илмиву амалии 

журналистикаи телевизион зарур ба манфиат дониста мешавад. 

2. Дар Муассисаи давлатии телевизиони «Ҷаҳоннамо» бештар ба репортажҳои 

рӯйдодӣ-хабарӣ таваҷҷуҳ зоҳир мегардад, вале он ҳам аксаран бе риояи 

талаботи пурраи жанр омода мешавад. Дар самти таҳияи репортажҳои 

таҳлилӣ фаъолмандии хабарнигорон зоҳир намешавад. 

3. Дар баробари инъикоси чорабиниҳои ҷумҳуриявӣ ва шаҳриву ноҳиявӣ дар 

қолаби репортажҳои рӯйдодӣ-хабарӣ, ҳамзамон вобаста ба фаъолияти 

сохторҳои шаҳрӣ ва ҳаёти сокинони пойтахт аз ҷониби хабарнигорони 

барномаи иттилоотии «Вақт»-и «Телевизиони Душанбе» маводи таҳлилӣ 

омода мешавад. Ин гуна матлаб аксаран дар қолаби жанри репортаж таҳия 

мегардад, вале он ҳам на ҳамеша фарогири мавзуъҳои рӯзмарра аст.  

4. Вобаста ба талаботи сиёсати давлатӣ дар самти иттилоърасонӣ ва бо 

назардошти шабакаҳои давлатӣ будани ин ду муассисаи телевизионӣ 

фаъолияти кормандони идораҳои иттилоотӣ дар маҷмӯъ, қобили қабул аст, 

аммо дар самти баланд бардоштани касбияти кормандон бояд тадбирҳои 

судманд ва иловагӣ амалӣ карда шаванд. 

ХУЛОСА 

 

Дар раванди бунёди ҷомеаи муосир, ташаккули ҷаҳонбинии васеъ воситаҳои 

иттилоот, радио ва телевизион ҳамчун оинаи ҳаёти ҳаррӯзаи сиёсиву иқтисодӣ ва 

иҷтимоиву фарҳангии мамлакат фаъолона саҳм мегузоранд. 

Афкори умумии мардум нисбат ба давлат бояд мусбат ташаккул дода шавад, 

ҳарчанд ин кор на характери маҷбурӣ, балки тавсиявиро мегирад, бо вуҷуди ин, 

шабакаҳои давлатии телевизионӣ дар ин самт бояд иқдомҳои ҷолибтар рӯйи кор 

оранд. 

Дар телевизион робитаи мустақими муаллиф бо объект (қаҳрамонон) 

талаботи аслӣ мебошад. Аломатҳои телевизион ҷустуҷӯйи роҳу воситаҳои 

дахолати фаъолона ба сарнавишти инсон, таҳқиқи хислат ҳамчун факт ва воқеа ба 

мушоҳида мерасанд. Дар телевизион ҳаводисе рӯй меояд, ки интихобан рӯйи 

навор бардошта мешаванд, яъне онҳо на намои воқеии назди камера, балки саҳна 

ва сужаҳои бошуурона инъикосёфта ё навори пайванддида аст ва табиист, ки аз 

завқи шахси эҷодкор тавлид гаштааст. 

Телевизион ҳамчун воситаи электронии ахбор сол аз сол мавқеи худро дар 

байни дигар ВАО устувортар мегардонад. Телевизион на танҳо дар равиши 

инъикоси афкори иттилоотӣ таҳавуллоти бузург ба амал овард, балки ҳамчунон 

шакл ва натиҷаи таъсирро ба афкори иҷтимоӣ хеле баланд бардошт. 

Маҳз қавӣ гардидани шабакаҳои давлатии телевизионӣ имкон медиҳад, ки 

мо фазои иттилоотиро аз барномаҳои солиму пурмуҳтаво ғанитар гардонида, 

шабакаҳои ғайридавлатиро водор созем, то сабку услуб ва тарзи пешниҳоди 

барномаҳояшонро шаклан ва мазмунан беҳтар намоянд. Телевизион нерӯи бузург 

аст, ки ба таҳкими ваҳдати миллӣ, пешрафти нақшаҳои бузурги созандагӣ ва 

амалӣ гардидани ормонҳои бунёди як кишвари соҳибистиқлолу озодаи демократӣ 

ва ҷомеаи шаҳрвандӣ мусоидат мекунад. 

Дар замони муосир роҳҳои гуногуни расонидани иттилоъ шакл гирифтааст. 

Дар шароити пуртазоди ҷомеа ҳамон расонаҳое метавонанд пешсаф бошанд, ки аз 

усулҳои муосир ва роҳҳои гуногуни расонидани иттилоъ ба ҷомеа бархӯрдоранд. 

Дар ин миён телевизион ҳамчун воситаи пешсафи иттилоърасонӣ истисно буда 

наметавонад. Албатта, ба роҳ мондани равиши фаъолияти шабакаҳои телевизионӣ 

ба маҳорати кормандони он иртиботи сахт дорад.  

Яке аз бахши муҳимми кор дар шабакаҳои телевизионӣ фаъолияти идораи 

барномаҳои иттилоотӣ мебошад, зеро таваҷҷуҳи бештари бинанадагон ба 

намоишҳои хабарӣ равона мегардад.  

Дар шароити имрӯза навиштаҳои рӯзноманигорон аз нигоҳи шакл,  услуб ва 

жанр  такмил меёбад. Тавре аз таҳқиқ маълум гардид, сол аз сол тарзи пешниҳод, 

истифодаи имкониятҳои жанрӣ ва воситаҳои ҷолибсозии маводи телевизионӣ 

дигаргун мегардад. Дар ин радиф кормандони барномаҳои иттилоотии «Хабар»-и 

телевизиони «Ҷаҳоннамо» ва «Вақт»-и «Телевизиони Душанбе» талош намуданд, 

ки ҳамқадами замон бошанд ва дар доираи талаботи ҷомеаи имрӯза мавод омода 

намоянд. Вале на дар ҳама ҳолат ба он муваффақ шудаанд.  

Зимни таҳқиқ ва таҳлили маводи бойгонии шабакаҳои телевизионӣ аён 

гардид, ки аз замони таъсис то ба имрӯз кормандон пойбанд ба рисолати аслии 

худ-расонидани иттилоъ буданду ҳастанд.  

Дар баробари ин, ҳамоно дар танзиму фаъолияти наворбардорӣ, интихоби 

мавзуъ, омода намудани сюжет камбудӣ ба мушоҳида мерасад. Ҳамчунин, 

такрори матнҳо ва қолабӣ будани онҳо низ аз саҳлангории кормандон шаҳодат 

медиҳад. Бо вуҷуди ин аксарият хабарнигорон талош мекунанд, ки дар таҳияи 

репортаж ҷолибият ва мубрамияти мавзуъро таъмин созанд. Чунин кӯшишҳо агар 

ба таври дастаҷамъӣ сурат гирад, фаъолияти нашрҳои хабарӣ боз ҳам беҳтар 

мегардад. Ин албатта, аз кормандони шабакаҳои телевизионӣ талоши бештарро 

мехоҳад. 

Таҳқиқ нишон медиҳад, ки дар шабакаҳои телевизионӣ дар пахши ахбор 

бештар аз қолаби репортаж истифода мекунад. Аммо бештари маводи дар қолаби 

ин жанр омодашуда якнавохту қолабӣ ҳастанд. Сабаби чунин ҳолат, агар аз як 

ҷониб, натиҷаи бемасъулиятии хабарнигорон бошад, аз тарафи дигар, нақду 

баррасӣ нагардидани нашрҳои хабарӣ дар доираҳои илмиву пажӯҳишӣ мебошад. 

Тавре мушоҳида шуд, аксаран бинандагон андешаҳои худро дар шакли кӯтоҳ ва 

бархе дар ғояти эҳсос доир ба фаъолияти шабакаҳои телевизионӣ дар саҳифаҳои 

иҷтимоӣ баён менамоянд. Аммо ин андешаҳо чандон ба манфиати кормандони 

шабакаҳои телевизионӣ нестанд. 

Аз баррасии мавзуъ ва ҷустуҷӯҳои илмӣ маълум гардид, ки истифодаи 

жанри репортаж дар ду шабакаи телевизионӣ - «Ҷаҳоннамо» ва «Душанбе» ба 

таври васеъ истифода шавад ҳам, аз нигоҳи касбият ва ҷанбаҳои эҷодӣ дар таҳияи 

ин жанр тағйироти чашмгире ба мушоҳида намерасад [5-М].  

Новобаста ба ин, беҳтар шудани сифати репортажҳои телевизионӣ дар чанд 

самт ба назар расида муайян шуд, ки албатта, он натиҷи талоши кормандони эҷодӣ 

аст: 

 шаклҳои нави таҳияи репортаж бештар дар тарғиби дастоварду рушди бахшҳои 

гуногуни хоҷагии халқ ба мушоҳида гирифта мешавад [3-М]; 

 дар репортажҳои таҳлилии хабарнигорони барномаи иттилоотии «Вақт»-и 

«Телевизиони Душанбе» баррасии мушкилоти сокинон расидагӣ ба он ва 

вокуниши сохтору мақомоти шаҳрӣ ба ин масъала дар сатҳи зарурӣ сурат 

мегирад [1-М], [6-М]; 

 дар барномаҳои иттилоотии Муассисаи давлатии «Ҷаҳоннамо» робитаи 

мустақим ва пешниҳоди репортаж аз ҷараёни рӯйдоду воқеаҳои муҳим 

шоистаи таҳсин аст, ҳарчанд дар ин замина камбудиҳои назаррас низ ба 

мушоҳида мерасад [2-М]; 

 дар таҳияи репортажҳои телевизионӣ дастрасии бештари кормандон ба 

дастгоҳу техникаҳои муосир ва истифодаи самараноки он аз афзалиятҳои кори 

эҷодӣ маҳсуб меёбад [3-М]; 

 дар таҳияи репортаж ба назар гирифтани имкониятҳои жанрӣ ва истифодаи 

унсурҳои жанрҳои гуногуни хабарӣ ҳамеша аз манфиат холӣ нест. Ин усул 

боиси ҷолибӣ ва муассирии репортаж мегардад [4-М]; 

 Барномаҳои иттилоотии шабакаҳои телевизионии мавриди таҳқиқ бо 

вуҷуди таҷдиду такмилёбиашон то ҳол аз камбудиву норасоиҳои орӣ нестанд.  

Дар ин зимн зикри чанд нуктаи онро муҳим медонем: 

 ҳанӯз ҳам баррасии масъалаҳои доғи рӯз ва инъикоси он дар шабакаҳои 

телевизионӣ ба таври бояду шояд сурат намегирад [7-М]; 

 сифати пасти танзими барномаҳо,ба сифати паст сурат гирифта, хосса 

мувофиқати матн бо навор дар мавридҳои зиёд мешоҳида намешавад, ҷӯстуҷӯи 

роҳҳои муассири таҳияи репортажҳои телевизионӣ камтар эҳсос мешавад [3-М]; 

 дар репортажҳои таҳлилӣ қаҳрамонсозӣ ҳамчун чузъи муҳимми он хеле кам ба 

назар мерасад [1-М], дар аксарияти репортажҳо матнҳо такрор шуда, унсурҳои 

жанрсоз пурра риоя намешаванд [5-М]; 

 дар нашрҳои хабарии ин ду шабакаи телевизионӣ имкониятҳои техникӣ ва эҷодӣ 

пурра истифода намешавад, ки боиси камтаваҷуҳии бинандагон гардидааст. Аз 

ҷумла, имкониятҳои васеи шабакаҳои иҷтимоӣ ва ба ин васила барқарор 

намудани робитаи мустақим тамоман ба мушоҳида нарасид [4-М], [6-М].  

ТАВСИЯҲО ОИД БА ИСТИФОДАИ  

АМАЛИИ НАТИҶАҲОИ ТАҲҚИҚ 

Чанд пешниҳод барои беҳтарсозии сифати нашрҳои хабарӣ ва ҷолиб таҳия 

гардидани репортажҳои телевизионӣ манзур мегардад: 

1. Телевизион бояд ба таҳия ва пахши барномаҳое пешниҳод намоянд, ки завқи 

зебоипарастӣ, маънавиёт ва сатҳи маърифатнокию фарҳангии мардумро баланд 

бардорад ва наслҳои ояндаро дар рӯҳияи баланди ахлоқӣ, худшиносии миллӣ, 

ватандӯстиву ватанпарастӣ тарбия намояд. Мутаассифона, омилҳои номбурда 

ҳанӯз дар шабакаҳои давлатии телевизионӣ камтар таблиғ мешаванд. 

2. Таҳияи барномаҳои давлатӣ роҷеъ ба таблиғ ва пуштибонӣ аз манфиатҳои 

миллӣ бояд мақоми хоса касб намояд. Барномаи мазкур моҳиятан бояд тамоми 

самтҳои журналистикаи телевизионро фаро гирад. Ҳамзамон, худдорӣ кардан 

аз интихоби мавзуъҳои камарзиш ё такрор. Баъзан мушоҳида мешавад, ки 

мавзӯи интихобшуда ҷавобгӯи талаботи рӯз нест. 

3. Бештар намудани репортажҳои таҳлилӣ доир бо тарзи интихоби мавзуъҳои 

актуалӣ ва истифодаи назари коршиносон дар баррасии проблемаи мавҷуда. 

Дар репортажҳои таҳлилӣ баъд аз матраҳ намудани мавзуъ ва шарҳи воқеа 

бештар факт истифода шуда, ба андеша такя карда нашавад. Ҳангоми таҳлил 

суханҳои бисёру ба мавзуъ дахлнадошта истифода бурда нашавад. 

4. Кормандони идораи барномаҳои иттилоотиро мебояд аз таҷриба ва маҳорати 

хабарнигорони фаъоли шабакаҳои телевизионии кишварҳои дигар бештар 

омӯзанд. Дар ин баробар фаъолияти наворбардорӣ, коргардонӣ ва танзимгариро 

омӯхтани кормандони нашрҳои хабарӣ ҳатмист. Зеро кори фаврии шуъбаи ахбор 

дар шароити кунунӣ на ҳама вақт имконият медиҳад, ки хабарнигорон бо дастаи 

мукаммали корӣ фаъолиятро пеш баранд. Бинобар ин, мухбирон муваззафанд, ки 

асосҳои фаъолиятҳои дигареро, ки ба ҷараёни кор вобастагӣ дорад, аз худ 

намоянд. Дар шароити муосир аз ҳар як корманди шабакаҳои телевизионӣ тақозо 

мешавад, ки бояд ҳамеша омодаи фаъолият бошанд. 

5. Хабарнигорон дар раванди таҳияи репортаж бояд аз интихоби мавзуъҳои 

камарзиш даст кашанд ва масоили доғу мубрами рӯзро баррасӣ намоянд. Дар 

интихоби коршиносон низ бояд огоҳона рафтор намоянд. 

6. Роҳандозӣ намудани нашрҳои мустақим аз ҷойи ҳодиса бо истифодаи 

дастгоҳҳои муосири техникӣ бартарияти репортажро таъмин мекунад. Бо 

истифодаи як дастгоҳҳои хурди фиристандаи мавҷ ва дастгоҳи наворбардорӣ 

имкон аст, ки аз дилхоҳ минтақаи кишвар мустақиман ба студияи марказии 

телевизион пайваста гардид. Истифодаи ин усули таҳияи репортаж нуфузи 

шабакаҳои «Ҷаҳоннамо» ва «Душанбе»-ро боло хоҳад бурд. 

7. Дастрасӣ ба техника дар ҳама марҳалаҳои рушди телевизион муҳим аст. Бо 

гузашти ҳар сол дар заминаи истеҳсоли технологияҳои муосир талабот ба 

дастгоҳҳои наву замонавӣ ба миён меояд. Мустаҳкам намудани заминаи 

техникии шабакаҳои телевизионӣ амри саривақтӣ ва зарурӣ дониста мешавад. 

8. Ба хотири огоҳона ва касбӣ баррасӣ намудани мушкилоту норасоиҳои иҷтимоӣ 

саривақт аз ҷойи ҳодиса, омода намудани репортаж аз ҷойи ҳодиса, истифодаи 

усулҳои ҷолиб тарбияи кадрҳои дорои касбияти баланд мустаҳкам намудани 

заминаи моддиву техникии шуъбаю факултетҳои рӯзноманигории муассисаҳои 

таҳсилоти олӣ, ҷалби мутахассисони баландихтисос ва ботаҷриба ба раванди 

таълим ва ба роҳ мондани такмили ихтисоси кормандон дар дохилу хориҷи 

кишвар муҳим аст. 

9. Ба хотири дуруст, воқеъбинона ва моҳирона ба риштаи таҳқиқ кашидани 

масоили гуногун дар телевизион омодасозии кадрҳои баландихтисоси 

журналистӣ, мустаҳкам намудани заминаи моддиву техникии шуъбаю 

факултетҳои дахлдор дар муассисаҳои таҳсилоти олӣ, ҷалби мутахассисони 

баландихтисос ва ботаҷрибаи соҳа ба раванди тарбияи кадрҳо, ҷорӣ кардани 

усулҳои нави таълим, ташкили студияҳои таълимӣ, ба роҳ мондани такмили 

ихтисоси кормандон дар дохили мамлакат ва хориҷ аз он аз қабили ҳамин гуна 

самтҳои асосӣ мебошанд. 

